
        
            
                
            
        

    
	ЧОРОС ДАВААЦЭРЭНГИЙН БИРАДАМБА

	 

	ЗАЛЖ БОЛДОГГҮЙ ҮЙЛИЙН ҮР ЗАЛГАЖ БОЛДОГГҮЙ НАСНЫ ХЭМЖЭЭ

	Тусгаар тогтнолын талаарх судалгаа, бодрол

	 

	“МОНГОЛЫН УЛС ТӨРИЙН ХЭЛМЭГДЭГСДИЙН ХОЛБОО” Улаанбаатар хотноо 2011 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

	 

	[image: Image]

	 

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	МОНГОЛЫН УЛС ТӨРИЙН ХЭЛМЭГДЭГСДИЙН ХОЛБОО

	 

	 

	 

	Монгол Улс тусгаар тогтнолоо сэргээн тунхагласны 100 жилийн ойд барив.

Автоматаар үүсгэсэн тайлбар]

	Конрад Аденаурын Сан ивээн тэтгэж хэвлүүлэв.



	



	ӨМНӨТГӨЛ

	Зохиогч бэсрэг товхимолдоо Монгол Улсын тусгаар тогтнолын тухай үйл хэрэг явдлыг хөндөж бичсэн учир агуулгаараа ч, ач холбогдлоороо ч, жижигхэн нь юу л бол.  Өнгөрсөн хэдэн зууны туршид монголчууд бид харийн эзэрхийллийн эсрэг ямагт тэмцсээр тусгаар тогтнолоо зарлаж ч явсан, цуцлуулж ч үзсэн, бас бусдыг хуулбарлаж, хувьсгалжиж ч явсан ард түмэн. 

	Эл зохиолд Монгол Улсын төрийн эрхийг тасралтгүй 44 жил хаанчлан, захиргаадаж явсан Ю. Цэдэнбал гуайн тухай өргөн нийтлэг судалгаа хийхийг зориогүй нь тодорхой бөгөөд харин түүний улс эх орныхоо тусгаар тогтнол хийгээд хил хязгаарын бүрэн бүтэн байдалд, мөн түүнчлэн соёлын өв уламжлалын асуудалд хэрхэн хандаж ирсэн үйл явцын тухай тусгайлан онцлон тэмдэглэсэн нь түүхчид, судлаачид, залуу үеийнхэнд сургамжтай бүтээл болсныг зориглон хэлэх нь зүйтэй бол уу. 

	Сайх асуудал нэлээд эртнээс улбаатай, тавь гаруй жилийн өмнө 1958 онд Ю. Цэдэнбал Москва хотод оюутнуудтай уулзахдаа зарим асуултад “Ганц Давстай уул, хоёр социалист оронд алинд ч байсан яадаг юм бэ” хэмээн хэлсэн үг тухайн үед оюутан байсан, уг үгийг чихээрээ сонссон зохиогч болон олон оюутнуудын сэтгэлийг эмзэглүүлж явсаар эцсийн бүлэгт уг асуудлын утга учрыг ухан судлах, улмаар бичиглэн үлдээх амаргүй ажилд зохиогчийг оруулсан ануг хэлэх учиртай. 

	Өнгөрсөн үйлийг тэр тусмаа нэн ойрх сацуугийн хэргийг улс төр, үзэл суртлын хүрээнд юм уу, өөрийн сэтгэгдэл, бусдын яриаг шүүлтгүйгээр ул мөр муутай хандвал алдаа, эндэгдэлд хүрэх магадлалтай, бас дээр нь бусдыг төөрөгдүүлэх, будилуулах осолтойг бодож, бодит баримтад тулгуурлан бичсэнийг анхаарах шаардлагатай бол уу. 

	Сайх тэмцлийн нэгээхэн хэсэг буюу 1940—1980-аад оны зарим үйл явдлыг өгүүлсэн уг зохиолыг Монгол Улсын тусгаар тогтнолоо сэргээн тунхагласны 100 жилийн ойн бэлгэ дэмбэрэлтэй онд өргөн барьснаараа ач холбогдолтой болж байгааг уншигч та тунгаан соёрхоно уу. 

	 

	Дашнамжилын Цогтбаатар

	Монголын Үндэсний хувьсгалыг Зөвлөлтийн загварт оруулахын тулд улс төрийн зүтгэлтнүүдийг толгой дараалан улс төрийн тавцангаас зайлуулж, Коминтерны заавар, зөвлөмж, шийдвэрээр зохиомол хэргүүд тулгаж, Онцгой Бүрэн Эрхт Комисс, Тусгай комиссыг байгуулж, аймшигт цуст яргаллаар эхэлсэн хядлага-хэлмэгдүүлэлт аажмаар дүр төрхөө өөрчлөн, Монголын шинэ үеийн сэхээтнүүдийн эх оронч үзлийг нь мохооход чиглэгдэж байв.  Нэг намын дарангуйлал ноёрхлын хэмжээлшгүй эрх мэдлийн хүрээнд хилс хэрэгт холбогдуулан хүчээр ял шийтгэл хүлээлгэн шийтгэх, нэр төр, эрхэм чанарыг гутаах, гүтгэн доромжлох, үзэл бодлоор нь хавчин гадуурхах, хүний эрх, эрх чөлөөг хязгаарлах, нийгмээс тусгаарлах, нэр хоч өгөх, нутаг заан цөлөх зэргээр үргэлжилж байв. Зохиомол хэргүүдээ тулган хүлээлгэхэд тэднийг нойр хоолгүй зовоох, жижүүрлэн байцаах, айлган сүрдүүлэх зэрэг хүний ёсонд байж боломгүй хууль бус аргуудыг ашиглаж байсныг хэн хүнгүй ойлгодог, мэддэг болжээ. Шинэ цагийн өнөө үед ч хэлмэгдүүлэлт гарсаар байна. Хүний эрх, эрх чөлөөг улс төрийн аргаар хавчих, боомилох, нухчин дарах хүсэл эрмэлзэлтэй улс төрийн хүчин амь бөхтэй оршиж байгааг бид харсаар, ойлгосоор байна. Үзэл бодлоо чөлөөтэй илэрхийлэх, эвлэлдэн нэгдэх нь хүний үндсэн эрх бөгөөд, олон улсын эрх зүйн баримт бичгүүдээр баталгаажуулсан байдаг. Монгол Улс хүний эрхийг хамгаалах талаар олон улсын өмнө гэрээгээр хүлээсэн үүрэгтэй. Гэтэл 2008 оны 7 дугаар сарын 1-ны жагсаал, цуглааныг онц байдал тогтоосон Ерөнхийлөгчийн зарлиг гарган, хүч хэрэглэн тарааж, таван эрдэнэт хүний амийг хохироож, 800 орчим иргэнийг хоморголон баривчилж, 270 гаруй иргэнийг эрүүгийн хэрэгтэн болгохдоо хүн бүрийн хийсэн буруутай үйлдлийг олж тогтоосны дараа бус харин баривчилж, эрүүдэн байцааж байгаад урьдаас төлөвлөн хэрэг хүлээлгэсэн нь Монгол Улсын Үндсэн хууль, Онцгой байдлын тухай хууль, Эрүүгийн байцаан шийтгэх хууль зөрчиж, Монгол Улсад төрийн дарангуйлал хүчтэй хэвээр байгааг харуулсан бодит жишээ болсон. Монголын төрд тоталитар сэтгэлгээтэй удирдагчид, нөхөд байгааг ард иргэд “мах цусаараа” мэдэрсээр байна. Хүний амьд явах эрх, мэдээлэл олж авах, эрх зүйн туслалцаа авах зэрэг олон эрхүүдийг ноцтой зөрчсөн, өмгөөллийн үйлчилгээ авах боломж олгоогүй, саатуулагдсан иргэдтэй хүнлэг бус харьцаж хүчирхийлсэн, цагдаа хүчний байгууллагууд иргэдийн төлөө ажиллаж болох өөрт байгаа боломжуудыг ашиглаагүй, зохион байгуулалттай үйлдэл, эс үйлдэл гаргасныг дотоод, гадаадын мэргэжлийн байгууллагуудын шинжээч, судлаачид санал нэгтэй дүгнэжээ. Монголын төр  Ерөнхийлөгч биш, Ерөнхий сайд биш, УИХ, Засгийн газар ч биш, тэр тусмаа цагдаа, хүчний байгууллага бүүр ч биш. Монголын төр бол иргэдээ дээдэлдэг үнэ цэнэ, зарчим, бодлого бүхий төрийн тогтолцоо бөгөөд хүний эрх, эрх чөлөөг жинхэнэ утгаар нь эдэлж, эдлүүлэхийг хэлнэ гэж би ойлгож байна. 

	 

	Монголын улс төрийн хэлмэгдэгсдийн холбооны тэргүүн Д. Цогтбаатар


ӨГСӨХ ЗАМЫН ӨНГӨ ТОД

	 

	Төрд зүтгэсэн хүмүүн зодуулж үхдэг. 

	 

	Цэдэнпилээс Цэдэнбал 

	Өгүүлэх ину, Олноо Өргөгдсөн Монгол Улсын сацуугийн хөвгүүн Цэдэнпил нүүдэлчин малчин ардын жирийн нэг хүүхэд. Монгол Улсын түүхэнд Төрийн дээд эрхийг бараг хагас зуун жил барьсан хүмүүнийг дагнан хайсан ч Цэдэнбалаас өөр хэнийг ч эс олно гэдэг баталгаатай аксиом хэмээн шууд хэлж болмуй. Хангиран одсон сайх жилүүдэд тэр бээр бүхэл бүтэн улс орныг захиран шийтгэж агсан Монгол ардын хувьсгалт намын Ерөнхий нарийн бичгийн даргаас эхлээд Засгийн Газрын Ерөнхий сайд, Ардын Их Хурлын Тэргүүлэгчдийн дарга гэх төрийн төвлөрсөн эрх мэдлийг атгах гурван өндөрлөгийг дараалан тэргүүлж, тэрхүү албан тушаалаас төө ч буугаагүй ямх ч холдоогүй зүтгэсээр Монголын нэн ойрх түүхийг бүтээлцсэн хүмүүний нэг яахын аргагүй мөн. Сайх олон жилийн хугацаанд Улсын бүхий л эрх мэдлийг Монгол Ардын Хувьсгалт нам (цаашид МАХН гэх) гагцаар эзэрхийлэн захирч төр засгийн бодлогыг тодорхойлж ирснийг зориуд тэмдэглэвээс зохилтой. Ийм гажиг тогтолцоо нь коммунист үзэл суртлын 70 жилийн туршид нийгмийг хохироосон уршиг мөн буюу. 

	Монгол Улсын Их Эзэн Чингис Хаан 1206 онд Их Монгол Улсыг тунхагласнаас хойш гагц түүний ач хөвгүүн Хубилай Сэцэн Хаан 34 жил, Тогоон Төмөр хаан 37 жил, Батмөнх Даян хаан 38 жил төр барьсантай зэрэгцүүлбэл Цэдэнбалын 44 жил нь нэг ёсны рекорд хугацаа агаад өдгөө ч хөндөгдөөгүй үлджээ. Жич: Батмөнх Даян хааны төрсөн, нас барсан, он жил тодорхой бус, сурвалж бичгүүдэд хол зөрөөтэй учир Лувсанданзаны “Алтан товч”, ӨМ-ын Алтаншаагийн хятад сурвалжийг тулгуурлаж түүнийг 1472 онд төрсөн, 1479 онд төр барьсан, 1517 онд нас барсан гэж тооцов. Энэ нь На. Алтаншаа, Монголчуудын өчигдрийн мөр I боть 845-р нүүрэнд бий. ӨМ. Улаан хад 1993 он ном болно. 

	Шинэ рекордын эзэн Цэдэнбалын лам нараас хайрласан багын нэр нь Цэдэнпил, тэр бээр Олноо Өргөгдсөн Монгол Улсын 6 дугаар он буюу 1916 онд Дөрвөдийн Үнэн Зоригт хан аймгийн Зоригт засгийн хошуу буюу өдгөөгийн Увс аймгийн Давст сумын нутагт малчин ард Юмжаагийн гэрт төрсөн дөрвөд ясны монгол хөвгүүн болмуй. Эл ялдарт харамсах нь Цэдэнпил хөвгүүний унасан буйр өнөөдөр Монгол улсын нутаг дэвсгэрт хамаарахгүй, Оросын Холбооны улсын Тува мужийн хязгаарт орсныг хилийн албаныхан нуулгүй хуучилдаг. Бас хачирхалтай нь нэр агч маань өөрийн хүй цөглөсөн ариун дагшин газраа хожим өөрөө ЗХУ-д найр тавин тасалж өгсөн хүн юм билээ. Туурга тусгаар улсын газар нутгийн бүрэн бүтэн байдалд халдсан эл ноцтой эмзэг хэргийг судлан асуудлыг нэхэн сэргээж хойно тодруулж бичмүй. Юмжаагийн Цэдэнпил улсын хилийн дээс орчмын удмын малчин айлын жирийн хүүхэд, харин хугацаа алдалгүй сургуульд орсон нь үеийнхнээ бодвол эрт боловсрох соёлжих замаа сонгосон азтай хөвгүүн. Түүний өөрийнх нь хичээнгүй шаргуу зан чанарын илрэл “Эзэн хичээвэл заяа түшнэ” хэмээх ардын мэргэн үгийг санагдуулнам буй заа. 

	Үнэхээр аливаад нухацтай ханддаг оролдлого сайтай сурагч учир 1929 онд нийслэлд дуудан ирүүлж, тухайн сацуугийн Зөвлөлт Буриадын Дээд-Үд буюу 1931 оноос Улаан-Үд, Байгал-Ангарын Эрхүү хотод нээсэн Монгол курст илгээж суралцуулсан ажгуу. Дөрвөн жилийн дотор сайх курсийг төгсөж улмаар Эрхүү хотын Санхүү-Эдийн засгийн дээд сургуульд элсэн, 1933—1938 онд суралцан дүүргэж эрин цагийн өндөр боловсролтой монгол залуу нутагтаа эргэн иржээ. Зөвлөлт гүрэнд суралцсан арваад жилийн хугацаанд төрөлх хэлээ дүүрэн судалж амжаагүй тэр бээр орос хэлийг эх хэлнээс ч илүүтэй үзэж сайн сурсан нь түүний дэвжиж дэвших замыг нээж өгсөн биз ээ. Сүүлд бидний үед нам төрийн түвшний аливаа бичиг баримтын төслийг заавал орос хэлээр боловсруулж дууссаны эцэст монгол хэлнээ буулгадаг хатуу зарчмыг Цэдэнбал тогтоосон нь дээрхийг нотлох бэлэн жишээ буюу. 

	Цэдэнпил нутагтаа ирээд ажилд орсны хойно унаган нэрээ сольж Цэдэнбал болсон тухай түүнтэй хамт суралцаж асан оюутан ахуйн анд халзан хэмээх Н. Лхамсүрэн гуайн 90-ээд оны эхэнд зурагтаар дурсан ярьсан бичлэг Үндэсний телевизэд байх л ёстой. Саяхан даа, 2010 он гарсаар Ю. Цэдэнбалтай Эрхүүд суралцсан хожмын нэрт шог зураач Урлагийн гавьяат зүтгэлтэн Одгийв гуай Цэдэнпил нэрийг нутагтаа ирсэн хойноо сольсон тухай зурагтаар ярьсныг үзэж сонирхсон. Юуны учир нэрээ солих болсон шалтгааныг зөвхөн өөрөө л мэдэж асан байх, магадгүй дуудахад хатуудаад зөөллөсөн үү, шарын лам нарын өгсөн нэрээс цэрвэсэн үү, Чойбалсангийн нэрийн “Бал” нь таалагдсан ч юм уу, эсхүл Зөвлөлтийн сонирхсон байгууллагын заавар уу, бас өөр бусад шалтгаан юу ч тохиосон байж болох эд бүгдийн аль алиныг үгүйсгэх аргагүй. Ямартай ч нялх нярайд нь эцэг эхийнхээ таалсан нэрийг голж өөрчилсөн нь тодорхой. Харин шинэ нэр өлзий буян авчирсан эсэхийг Мөнх Тэнгэр л мэдэх байх. 

	Ю. Цэдэнбалыг сургуулиа дүүргэж ирсэн тэр мөчид Европ сургалтаар эрин цагийн боловсрол эзэмшсэн шинэлэг боловсон хүчин манайд өдрийн од мэт болсон нийгмийн нэн эгзэгтэй эмзэг үе гэдгийг эргэн санаваас илүүдэхгүй. Түүнийг суралцаж ахуй цагт хориод оны дундаас баруун Европын хөгжингүй орон Франц, Герман зэрэг улсад суралцаж асан 60-аад залуучуудын дунд хуучин хэргэм зэргээсээ өөрийн саналаар татгалзсан Сайн ноён хан аймгийн Мэргэн гүн ноён Мөнх-Очирын Гомбожав, том язгууртан Цэнд гүний охин Хандсүрэн, Түшээт хан аймгийн Баатар ван ноён Содномдаржаагийн Наваан-Юндэн, тайж Дашдоржийн Нацагдорж, язгуурын сэхээтэн угсааны инженер технологич Хөхийн Юмбуу, химич орчуулагч Шолойн Цэвэг, геологч Жалцавын Дүгэрсүрэн, мал зүйч Түндэвийн Аюурзана зэрэг хэдэн арван шинэ цагийн сэхээтнүүд дуудагдан буцаж ирээд олонх нь Герман, Японы тагнуул, эсэргүү хэрэгтэн хэмээн хэлмэгдэж амь насаа алдах нь алдаж, үлдсэн цөөн хэд нь хатуу эрүү шүүлтийн ард амь наана там цаана амьтай голтой үлдсэн байлаа. Тэрчлэн ЗХУ-ын Петербург хотноо суралцаж асан хожмын нэрт эрдэмтэд Бямбын Ринчен, Цэндийн Дамдинсүрэн, Очирын Намнандорж нарын олон идэрчүүд сургуулиа дүүргэсэн авч бас л эсэргүү тагнуулын тоонд орж баригдан шүүгдэж асан цаг. Хязгаар нутгийн жирийн малчин удмын Юмжаагийн Цэдэнбалтай зэрэгцүүлбэл сайх идэр сайхан боловсон хүчин хүмүүсийн олонх нь эртнээс удам дамжсан язгууртан угсаатай зарим нь хэргэм зэрэг хүлээн авсан хүмүүс гэдгийг хэлэх учиртай. Тэднээс язгууртан сурвалжаа сайн нууж чадсан зарим амь аврагдсан хэмээн бодмуй. Наад захын жишээ, алдарт эрдэмтэн зохиолч Цэндийн Дамдинсүрэн гуайн эцэг нь Цэнд зайсан гэж Сэцэн хан аймагт хийгээд Дорнод нутагтаа нэртэй том бичгийн түшмэл чинээлэг хүн байсан тухай тэдний ойрын танил, нэгэн нутгийн ойролцоо насны эмэгтэй, Равдан генералын гэргий агсан Цэнд хатагтай харц язгууртан хүн биш болохыг бидэнд тайлбарлан хуучилж билээ. Гэтэл бид сайн мэднэ дээ, Дамдинсүрэн гуай бээр өөрөө "Буурал ээж минь” хэмээх шүлэглэсэн найрагтаа

	 

	Халх Монголын малчин

	Хатгин овгийн нүүдэлчин 

	Харц язгуурт Дамдинсүрэн 

	Харь газар суухдаа... 

	 

	гээд л эхлэн бичсэнийг Монголд мэдэхгүй цээжлээгүй хүмүүс бараг л байхгүй болов уу. 

	Юмжаагийн хөвгүүнийг эх орондоо хөл тавимагц Санхүү-Эдийн засгийн техникум буюу өдгөө коллеж хэмээн нэрлэх болсон мэргэжлийн сургуульд багшаар ажиллуулаад удалгүй хичээлийн эрхлэгчээр дэвшүүлэн томилсон ажээ. 1939 он гарч, урьд жилүүдэд манай дорнод хилийн халдашгүй байдлыг байнга зөрчиж хилийн будилаан үүсгэж эхэлсэн Япончууд бүр гаарч хэсэг бүлгээр бус бүр өргөн хүрээнд байлдааны тооны хүчээр дайрч довтлох болов гэнэ. Бүрэн Эрхт Улсын газар нутагт гаднын дайсан шунах болсон тэрхүү эгзэгтэй мөчид Ю. Цэдэнбалыг Монгол Улсын Сангийн сайдаар томилоод улмаар Халхын гол, Дорнод хилийг бусдын халдлагаас хамгаалах арын алба, санхүү ахуй хангамжийн асуудлыг хариуцуулан ажиллуулчухуй. Энэхүү томилолт бол өндөр боловсролтой шинэ залуу хүчинд төрийн зүгээс гүн итгэл найдвар хүлээлгэж буйн илрэл болохын хамт түүний ажиллах чадвар, эх оронч зан чанарын шалгуур байсан гэдэг нь ойлгомжтой. 

	 

	Өгсөх замын өнгө тод хэмээх үг бий

	1939 оны Халх голын цэрэг зэвсгийн том тэмцэл тулалдааныг түүнд хоёр талаас оролцсон улсууд өөр өөрийнхөөрөө нэрлэдэг, зарим нь дайн, нөгөө нь байлдаан, тулалдаан хэмээн хэр хэмжээг тодорхойлохыг оролддог бол япончууд бүр жижгэрүүлэн “Номон ханы хэрэг явдал” хэмээн тоомжир муутай нэрлэдэг гэдэг. XX зуунд том том дайнд олон жилээр тулалдан дэлхийг донсолгож явсан их гүрнүүдэд бол хэмжээ нь бага л юм байх, харин бага буурай бидний хувьд орон даяар хөдөлсөн дайн гэж цэргийн судлаачид үздэг ажгуу. Бидэнд юу гэж нэрлэх нь чухал бус, юутай ч тэр дайнд бид ялж, япончууд ялагдсан нь түүхийн мартагдашгүй үнэн. Оролцсон хүмүүсээс цөөнгүй нь өнөөдөр амьд сэрүүн шүү дээ. Бид ч гэж дээ, XX зууны цэргийн нэрт хүн, ЗХУ-ын армийн гарамгай жанжин Георгий Жуковын удирдсан Зөвлөлт-Монголын цэргийн хамтарсан хүч ялж дийлсэн хэрэг. Гэхдээ Зөвлөлтийн цэрэг дайчид тоогоороо, техник, зэр зэвсгээрээ хол давамгайлж асныг дарах, нэрэлхэх хүн гардаггүй юм билээ. Сайх дайнд Монголын цэрэг эрс зориг тэвчээртэй гарамгай байлдсан тухай дурсамж яриа их бий. Хамгийн наад энгийн жишээг гарамгай баатар Лодоны Дандараар төлөөлүүлье. Халх голын байлдааны гарамгай баатар Лодоны Дандар япончуудын зүрхэнд ёстой шар ус хуруулж явсан домогтой эр гэдэг. Түүнийг алаг морьтойгоо хурдлан дайрч харагдвал тэд юун буудах шүрших мантай, толгой дараад л зугтдаг, буудсанд ч сум нь онодоггүй, оноод ч нэмэргүй ерийн бус хүн хэмээн үлгэр мэт яриа байж билээ. Энэ дашрамд дурдахад япончуудын дунд монголын гарамгай баатар Л. Дандарын нэр ихэд түгсэн гэнэ ээ хэмээн Лоохуузын хамсаатан асан эдийн засагч, бөх гэхээр ухаан алдах шахдаг Жамбаа гуайн хуучилсан нэгэн домог байдгийг өгүүлбэл, «1964 онд Токиод олимпын их наадамд оролцсон Монголын тамирчдын хувцас дээр 1960 онд баталсан манай төрийн сүлд байжээ. Түүнийг нэг япон зааж нэлээд шоолонгуй байдлаар, — Энэ морьтой хүн ямар учиртай вэ? гэж асуувал алдарт бөх Ж. Мөнхбат ер сандарч тэвдсэнгүй шууд л, — Аа, энэ бол Дандар баатар юм аа гэсэнд нөгөө япон царай нь хувираад нэг ч үг хэлэлгүй толгой дохиж байсан гэнэ» гэж ярьдаг байлаа. Хүүхдүүд бид Дандар баатар алаг морьтойгоо сэлэм эргүүлээд дайрвал буудаад нэмэргүй, эргүүлсэн сэлэм сумнаас хамгаалаад, юу ч болоогүй мэт эргэж ирээд бүсээ тайлахад нь сум нь шар гээд асгардаг гэнэ гээд бахархам сүр хөөртэй яриа үүсгэн ам булаалдан ярьдаг сан. Хөвгүүд, би Дандар, чи Гонгор бол гээд булаацалдаад, надаас хэд ахмад хүү Олзвой ахаараа далайлгаж Дандар болчихдог. Олзвой маань ная дөхсөн, хөл сул өвгөн нутагтаа амар мэнд авай. Уг нь Шагдарын Гонгор ялгаагүй Халх голын хилийн баатар, арай түрүүчийнх нь л дээ. Эмээ минь  Хүүхдүүд Дандар, Гонгор болно гээд булаалдах юм. Бодвол Дандар нь илүү гавьяатай хүн юм аа даа гэж ярьсныг мартаагүй явмуй. Бас Монголын цэргийг удирдан байлдсан залуухан цэргийн дарга Жамьянгийн Лхагвасүрэн дайнд цэргүүдээ нэр төртэй удирдаж ялалтад хүргэхэд өөрийн удирдах чадвараа харуулж гавьяа байгуулсан хүн хэмээнэ. Түүний тухай "Залуу жанжин Лхагвасүрэн” гэдэг дуу гарсныг мэддэггүй, дуулдаггүй цэрэг байгаагүй юм билээ. Халх голын дайны тухай би ч бас хоцроогүй хэл яриа муухан сацуудаа нэг дуу сурсан дуулдаг аснаа санамуй. Тэр дуу

	гэж эхэлдэг байлаа. 

	Монгол Улсын нэр сүрийн хувьд чухал үүрэг гүйцэтгэсэн эл ялалтын дүнд олон сайхан эх оронч хүмүүсийн нэрийг тодруулсны дотор Ю. Цэдэнбалын ч хувьд нэр хүнд нь чамгүй өсөж, ажилд ч огцом эргэлт гарах хөшүүрэг боломжийг олгосон болов уу. 

	Ялалтын дуу цуурай замхраагүй, ард нийтийн хөөрөл доргион намжаагүй тэр алтан мөчид буюу 1940 оны 3 дугаар сарын хуучдаар удирдан чиглүүлэгч хүчин гэх МАХ намын X их хурлыг зарлан хуралдууллаа. Үүний өмнөх IX их хурал 1934 онд хуралдсанаас хойш 6 жилийн хугацаанд их хурлаа зарлаж чадаагүй агаад түүний үндсэн шалтгаан нь улс төрийн удирдлагын хямралтай шууд холбоотойг хэлэх учиртай. Тухайлбал 1928 оны сүүлчээр хуралдсан МАХН-ын VII их хурлаас гаргасан шийдвэр ёсоор тэргүүн дарга Ц. Дамбадорж, дэд дарга Н. Жадамба нарыг баруунтан хэмээн халж ЗХУ-д хугацаагүй нутаг заагаад МАХН-ыг адил эрхтэй гурван нарийн бичгийн дарга удирдах болсноор үндсэндээ тус нам бараг эзэнгүй болж ах нарын хэлснийг үг дуугүй дагах болсон юм билээ. Үүний улмаас намын нэр хүнд нийт ард түмний дунд унаад байлаа. Тийн унах болсон хэдэн үйл хэргийг тоймлон нэрлэвээс:

	— Зүүний нугалаа хэмээх балмад алдаа завхралын уршгийг цэвэрлэх ажлыг удирдан, аядуу зөөлөн чиглэл баримталсан шинэ эргэлтийн бодлогыг санаачлан 1932—1936 оны хооронд хэрэгжүүлж явсан чадварлаг боловсон хүчнийг “хөрөнгөтний чиг шугам баримтлагч, Барууны үзэлтэн” хэмээн хавчин дарамталж албан тушаалаас нь хөөн зайлуулж ажил төрөл цалгардуулсан хэрэг. 

	— Хуучны сурвалжит язгууртан удмын төрийн түшээд, сэхээтэн албан хаагчдыг хийгээд мяндаг зэрэглэлийн эрдэмтэн гавж, хутагт хувилгаадыг нүд үзүүрлэн хяхаж, эд хөрөнгө мал сүргийг нь 1929 оноос хүчлэн хураан тарамдуулаад эцсийн бүлэгт 1937—1940 онд тэднийг толгой дараалан баривчлан хэсэг бөөнөөр нь буудан амь насыг бүрэлгэн харгисаар сүйтгэсэн их хэлмэгдүүлэлтийн жилүүд үргэлжилсэн, 

	— Халх голын дайнаас өмнө хийгээд явцын сацад Ардын Цэргийн удирдах албан тушаалтан, командын ахлах дарга нарыг гаднын улсын тагнуул, эсэргүү дайсан хэмээн нам төрийн зүгээс хэлмэгдүүлэн ихэнхийг устгасан цэргийн гэмт хэрэг гарсаар асан, 

	— Европ дахинд мэргэжил эзэмшсэн хийгээд суралцаж асан хэдэн арван шинэ сэхээтэн идэр залуучуудыг толгой дараалан баривчилж гаднын гар хөл хэмээн гүтгэж олонхыг нь хөнөөсөн,

	— Өөрийн хөдөлмөрөөр хөлжиж, ухаан чадлаа дайчлан мал сүргээ өсгөн чинээлэг ахуйд хүрсэн шударга малчдыг нударган баян, бусдын хөдөлмөрийг мөлжигч хэмээн өөлж шоолж мал хөрөнгийг нь хураасан, заримыг бүр хороож хэлмэгдүүлсэн, болон бас нэрлээгүй том бага, ялих ялихгүй олон нүглийг нэмж тоочъё гэвэл нэлээд цаг зарна. Муугийн уршиг мундах биш, тийн нам, их хурлаа мартах шахаж төчнөөн жилийн хугацаа алдсан хэрэг. Бүх нүглийн ихэнх хувийг зүй нь манай их ах ЗХУ-ын Большевик нам, түүний нөлөөн доорх Олон Улсын Коммунист интернационал (Коминтерн) хуваалцаж л таарна. Тэдгээрийг чухамхүү сайх хоёр байгууллагын заавар шахалтаар юм уу, эсхүл бүр шууд оролцоотой үйлдсэн болохыг түүхчид судлаачид баримтаар гэрчлэн илтгэж бичдэг болсон амуй. 

	 

	МАХ намын X их хурал 1940 оны 3 дугаар сарын 20-ноос 15 хоног хуралдсан агаад Төв хорооны тайлан илтгэлийг Ерөнхий сайд Маршал Х. Чойбалсан, Мал аж ахуйн байдлын тухай хавсралт илтгэлийг Ю. Цэдэнбал нар тавьж хэлэлцүүлжээ. Сүүлчийн хавсралт илтгэлд Монгол Улсын эдийн засгийн үндэс таван хошуу малын тоог 1945 онд 50 сая, 1951—1953 онд 200 саяд хүргэх гаргалгаа хийжээ. 1960-аад оны сүүлчээс эхлэн Ю. Цэдэнбалын зохиолын эмхэтгэлийг долоон цувралаар хэвлэхэд МАХН-ын X их хурал дээр түүний тавьсан илтгэлийг оруулаагүй нь жирийн тохиолдол бус байх аа?! Түүнээс ургуулж эргэцүүлэхэд Их Хурлынхаа индрээс нийтэд зарласан эл уриалгадаа илтгэгч өөрөө итгэж байв уу? гэдэг сонин асуулт гарах л ёстой. Ямар аргачлалаар тооцов, яаж сүргийн эргэлтийг боловсруулсан гэдэг тодорхой бус, бодохул тийм аргачлал тооцоо дульхан байсны учир хоосон тэнгэрийн тоо нэрлэсэн байж таарна. Өнөөдрийн зах зээлийн нөхцөлөөр 50 саяд хүрэх боломж бий авч тэр сацын 26 сая толгойг тавхан жилийн дотор бараг хоёр дахин өсгөж чадах нь юу л бол. Тийн атал бүр 200 сая нь ёстой үлгэрийн тоо, түүндээ Цэдэнбал ч өөрөө, их удирдагч Чойбалсан ч итгэлтэй байгаагүй гэж бодмуй. Тэгвэл цаад учир нь юунд байв. 

	Нэгд: Х. Чойбалсан өөрийн унасан нэр сүрийг сэргээх, түүнчлэн намын гажуудсан нөлөөг авран сэргээх, 

	Хоёрт: Ю. Цэдэнбал өөрийгөө шинээр товойлгон гаргаж ард нийтийн дунд нэр хүнд олох, 

	Гуравт: Хоёул коммунизмын удирдагч И. В. Сталинд тал засаж түүний хэлсэн тоог нийтэд албан ёсоор зарлаж дэмжлэг авахыг хичээсэн, 

	Эцэст нь: Хэн хэн нь улсын хэмжээний нэгдүгээр хүн байх тэмцлийн эхлэл хэмээн нууц утгаараа тооцсон байж болох талтай. Энэ их хурал Цэдэнбалын нэрийг өргөж, өгсөх замын өнгийг зааж өгсөн буй заа. Бас эндээс Цэдэнбал тахин шүтүүлэх арга замын эхний шатанд хөл тавьсан хэмээн үзэлтэй. Бидний үеийнхэн түүнийг 60—80-аад онд тахин шүтэх, бишрэх нь жилээс жилд дэгжин өссөнийг бас ч муугүй мэднэ л дээ. 

	Намын X их хурлаас Төв хорооны Ерөнхий нарийн бичгийн дарга гэх орон тоог шинээр бий болгоод түүнд Юмжаагийн Цэдэнбалыг сонгосноор 12 жилийн турш “эзэнгүй” байсан МАХН сая шинэ удирдагчтай болсон амой. Харин Цэдэнбалын нэрийг Чойбалсан санаачилсан уу, эсхүл Зөвлөлтийн удирдлагын санаа гэдэг нь өдгөө ч тодорхой бус хэмээн Монгол Улсын Түүхийн V ботид бичсэн бий. Юутай ч эл томилолт Монгол Улсад төрийн дээд эрхийг 44 жилийн туршид нэг зүтгэлтэн тэргүүлэх болсон рекорд хугацаа тогтоох замыг нээж өгсөн шинэ үзэгдэл болмуй. Түүхийн ухааны эрдэмтэн, Цэдэнбал судлаач Ц. Жамбалсүрэн бичихдээ “Малчин ард Юмжаагийн хүү мэндлэх тэр үед нэгэн мэргэн ламтан ирж... танайд чинь Тэнгэрийн заяат Богд эзэн мэндэлжээ. Танай хүү чинь бурхан юм байна... их эрдэм ном сурч явсаар байгаад аяндаа л Монгол Улсын Эзэн хааны суудалд суух юм байна даа” хэмээсэн ламын зөнч үг тийнхүү биеллээ олох нь тэр ээ. 

	Нэхэн санахул, нийгэм улс төр, эдийн засгийн асуудлаар 1940—1990 оны 50 жилийн туршид Ю. Цэдэнбалын нэртэй холбоотой ном, товхимол, хэвлэл, түүх бичлэгийг тогтон сонирхвоос түүнийг хөхиүлэн хөөргөсөн магтаал, давхарлан нэмсэн алдар цол гээд хорвоод ховор хүмүүний дүр зураг сэтгэлд буух буй. Тэгээд ч 60 оны дундаас түүний дутагдлыг засах санаатай сануулж үг хэлсэн хүмүүсийг удаа дараа өөрөөсөө холдуулан зайлуулж өөртөө хир хүртээлгүй “цэвэр” явсаар ирсэн хүмүүн. Дээр нь нэр агчийн их, бага, бүгд хурлуудад хэлсэн үг, тавьсан илтгэл, мөн бичсэн өгүүллэгийг түүвэрлэн нэмэх аваас олон боть зузаан зузаан ном болох нь дамжиггүй. Түүнийг МАХН, Монгол Улсын үйл хэргийн төлөө биеийн алжаал тайллыг умартан цаг наргүй нарийн төвөгтэй асуудлыг шийдвэрлэж, цэгцэлж, амжуулдаг нөр хичээнгүй хөдөлмөрч хүмүүн гэдгийг хамтран зүтгэгчид, ойр тойронд нь ажиллаж явсан хүмүүсээс амьд сэрүүн нь өдгөө ч дурсан ярьсаар байх юм билээ. Нэр хүнд нь зөвхөн өөрийн оронд төдийгүй тэр сацын социалист систем гэх коммунист дэглэмтэй орны удирдагчдын дунд өсөн дээшилж, түүнийг өргөн дэмждэг байжухуй. 1966 онд түүний итгэлт хүн, дотносон хүндэлж явдаг Л. Брежнев нь Цэдэнбалыг олон улсын коммунист хөдөлгөөний нэрт зүтгэлтэн хэмээн өргөмжилсөн нь тухайн сацад эрхэм дээд үнэлгээ болж байлаа. Чөлөөт нийгмийн өнөөгийн хүмүүст бол гэнэхэн инээдтэй хийгээд бүр шог хошин үзэгдлийн олзуурхам сэдвийн нэг болох буй заа. Бидний идэр мөчид Ю. Цэдэнбалыг нэрт коммунист Марксист-Ленинч онолч хэмээн өргөмжилж, түүний онолын хийгээд хэлсэн үгийг намын үүрийн шугамаар судалдаг, дэвшүүлсэн уриа лоозонг нь цээжилдэг аснаа санахул 1984 оноос хойш жам ёсоор мартагдсаар өнөөдөр ул мөргүй элэгдэн хангирчээ. Тэгээд ч би бээр Цэдэнбал хэмээх хүний ойр орчинд яваагүй, ганцаарчилж уулзаж учирч үзээгүй, хаяа нэг уулзалт хуралд дарга нарыг дагаж оролцож харснаас цаашгүй өчүүхэн мэргэжилтэн. Харин тэр нийгмийн тогоонд хүмүүжиж, түүгээр амьсгалж ажиллаж өнгөрөөсний хувьд нэр агчийн бодлогын чиглэл, үйл хэргийг муугүй мэдэх болсон гэдгээ хэлэх учиртай. Тиймээс Цэдэнбалыг шагшин өргөмжлөх юм уу, гоочлон дарах атгаг санаа шалтаг угтаа надад байгаагүй, тийм зорилго ч тавиагүй агаад зөвхөн Монгол Улсын түүх үндэсний соёл, тусгаар тогтнолын хийгээд хил хязгаарын асуудлаар түүний баримталж явсан бодлогын үнэн мөнийг дагнан зурваслан бичихийг хичээсэн мину эл буюу. 

	Сайх үзэл суртлын нуршуу бичлэгээс зайлсхийх ялдраа цагтаа нийтэд түгээгүй юм уу, үнэнийг гуйвуулсан, бас нууц байсан зарим сөрөг асуудлыг нийтэд дэлгэн илтгэх, түүнээс үүссэн уршиг яршиг, үр дагаврын талаар эрхэм уншигч абугай нарын мэлмийд илчлэн хүргэюү хэмээн хичээсэн хэрэг. Үүнд, гологдсон монгол бичиг, Чингисээс цэрвэдэг нийгэм, хувийн малгүй малчин, тусгаар тогтнолын хийгээд дархан хилийн асуудал зэрэг эмзэг төвөгтэй үйлийг баримт сэлт түшиглэн хөндөн бичиглэх болмуй. 

	Ардчилсан тогтолцооны эхний жил хуучин нийгмийн нууц хаалт бутран унаж, бурангуй цагийн айдас хүйдэс хүмүүний сэтгэлээс ужгиран хангирч, шинэ мэт олон олон сонирхолтой үйл явдал нээлттэй болох мөчид Цэдэнбалтай хамт Дорнод Сибирийн Эрхүү хотод суралцаж асан сайн нөхрийн барилдлагатай, хожмын Монгол Улсын Гадаад хэргийн сайд, Намын Төв хорооны нарийн бичгийн дарга зэрэг дээд албан тушаалын ажил хааж явсан Намтайширын Лхамсүрэн гуай бие доройтсон хэвтэрт, ярих тэнхэл муутай атлаа Монгол телевизэд чадан ядан ярилцлага өгснийг үзсэн хүн цөөнгүй байх ёстой. Ажиглахад цаг хугацаатай уралдаж болсон үнэн байдлыг нийтэд дуулгая гэсэн чин санаа гэдэг нь харагдаж байж билээ. Тэр бээр, Цэдэнбалыг оюутан ахуйд нь ЗХУ-ын тагнуулын байгууллага өөртөө элсүүлж чадсан, 1938 онд түүнийг дээд сургууль төгсөхөд нь ганцаарыг халамжилж хувцас хунараар хангаад Хар далай, Кавказ нутгаар олон хоног аялуулан амраагаад Москвад хэд хоног саатуулсны эцэст нутаг буцаажээ. Тэнд суралцаж байсан манай оюутнууд Цэдэнбалыг тагнуулын байгууллага элсүүлжээ гэж өөр хоорондоо сэм ярилцаж байсан гэж тэр бээр хэлж билээ. Жич, оросууд 1921—1938 оны хооронд өөрийн дагуул монгол угсаатны Буриад, Халимаг, Тува, Хасаг зэрэг хүмүүсийг манайд ирүүлж Ардын Хувьсгалын үйл хэрэгт туслалцуулж явсан бол 1924 оноос манай дотоод хэрэгт хутгалдан орж, удирдахыг санаархах болсон байдаг. Большевик нам, Коминтерны төлөөний хүмүүс Элбэгдорж Ринчино, Шумяцки мэтийн тусгай байгууллагын төлөөлөгчид олноор ирж Монгол Ардын Намын Их Хурал, Улсын Их Хурлын үйл ажиллагааг өөрийн эрхшээлд зохицуулах оролдлого хийж байв. Эцэстээ тэдний нэр хүнд унаж эхэлсэн нөхцөлд Зөвлөлтийн тагнуулынхан аргаа өөрчилж Монголчуудын дундаас туршуул хайх ажилд гарсан бололтой. Түүний нэг Эрхүүгийн Эдийн Засгийн дээд сургуулийн төгсөх ангийн оюутан Юмжаагийн Цэдэнбал болсон хэмээн Н. Лхамсүрэн гуайн хэлснээр төлөөлөн бодмуй. Монголын цөөн хэдэн оюутнаас юуны учир чухам Цэдэнбалыг сонгох болов гэдгийг тааварлахыг хичээвээс, 

	1. Тэр бээр Монголын баруун хязгаарын Монгол-Оросын хилийн дээс орчмын ямар нэг хэргэм зэрэггүй жирийн малчин ардын хүүхэд, Большевик намын үзэл суртлын үндсэн онолд яг тохирч буй нь яриангүй. Нийслэл хийгээд төвийн нутгийн онцлог, хөгжлийн явцыг үндсэндээ үл мэдэх нэгэн. 

	2. Төв газрын юм уу, сэхээтний хүүхдийг бодвол мэдээлэл муу, үзсэн харснаар харьцангуй бага, эргэцүүлж жишиж бодох зүйлгүйн улмаас дээрээс өгсөн аливаа даалгаврыг дуулгавартай хүлээн авах найдвартай. 

	3. Сурлага, сахилга сайтай, аливаа ажилд махруу зүтгэлтэй, зорьсон зүйлдээ үнэнч тэвчээртэй. 

	4. Коммунист суртлыг шашны бишрэлийн адил шүтдэг, улс төрийн бусад намын суртлыг үл тоомсорлодог зэрэг нь шалгуурын гол үзүүлэлт болсон байх магадлалтай хэмээн бодмуй. 

	 

	Цэдэнбалын албан тушаалын шатлалыг алхмаар бус алгасаж гишгэж ахисаар хоёр жилийн дотор Намын Ерөнхий нарийн бичгийн даргын суудалд хүрснийг юуны өмнө түүний өөрийнх нь шаргуу цуцалтгүй хөдөлмөрийн үр, номын ухааныг эрчимтэй эзэмшсэний шим хэмээн үзвээс зохилтой. Дээр нь Зөвлөлтийн Бүрэн Эрхт Төлөөлөгч хийгээд төрийн байгууллагад ажилладаг сургагч хэмээх оросын хянах тагнах үүрэг бүхий хүмүүсийн дэмжлэг гарцаагүй нэмэрлэснийг нэмж хэлэх хэрэгтэй болов уу. Энд би бээр ноцтой нэгэн асуудлыг ард нийтдээ заавал хүргэх ёстой. 

	БНМАУ гэдэг урт нэртэй бидний буурай улсыг 1946 он хүртэл туурга тусгаар гэдгийг олон улсын эрх зүйн үүднээс зөвшөөрөн хүлээсэн улс гүрэн ганц ч байгаагүй юм шүү. Тэр атугай 1924 онд Монгол улс анхны үндсэн хуулиа батлах, Бүгд Найрамдах засаглал тогтоохоос хэдхэн сарын өмнө ЗХУ-Хятад хоёр улс яаравчлан "Хоорондын асуудал зохицуулах гэрээ" байгуулахдаа Гадаад Монгол Хятадын бүрэлдэхүүн мөн гэж баталгаажуулсан явдал юун тусгаар мантай нөгөө ганц найдлага Зөвлөлт гүрэн маань зөвшөөрөөгүй явсаар 1946 оны нүүрийг үзсэн юм билээ. Манайд суугаа төлөөлөгчөө Элчин сайд гэдэггүй өөрийн холбооны улсуудад суудаг Бүрэн Эрхт Төлөөлөгчийн нэгэн адил нэрлэн буй асан нь дээрхийг албан ёсоор баталгаажуулсан хэрэг бөлгөө. МАХН эл гэрээний тохиролцоог ард түмнээсээ нууцалж байсан ч эцэстээ чадаагүй өдгөө илэрхий болсон. 

	Ю. Цэдэнбал 1940 онд Намын Ерөнхий нарийн бичгийн дарга болсон сацуугаасаа Монгол Улсын тусгаар тогтнолын асуудалд хэрхэн хандаж байв гэдгийг сонирхон судалсан тухайгаа оны дэс дарааллыг харгалзан бичихийг хичээсүгэй.

	 


БИЧИГГҮЙ УЛС, ЧИНГИСГҮЙ МОНГОЛ, МАЛГҮЙ МАЛЧИН

	Нэг. Үндэсний бичиг үсгийн тухайд

	Ерөнхий нарийн бичгийн дарга монгол бичгээ солих ажлыг шахуу шаргуу, нэн эрчимтэй эхлүүлсэн хүн гэдэг нь түүх бичлэгээс харагдах авай. Монголчууд өөрийн үндэсний бичиг болгоод 750-иад жил хэрэглэсэн эртний эл босоо бичиг үсэг, соёлын түвшнээр тааруухан Большивекүүдийн нүдийг хорсгодог асан болов уу. Аливаа улсын тусгаар тогтнолыг цуцлахад юуны өмнө бичиг үсгийг нь устгах ажил нэн тэргүүний чухалчлах асуудал мөн болохыг цаадуул нь Цэдэнбалд чанд чанга ойлгуулсан бололтой. 

	Ерөөс бидний түүхэн хугацаанд монгол бичгийг солих оролдлого гагцаар бус хэд хэдэн удаа гарсан байдаг. Их Хаан Хубилай төвөдийн шашны сажийн урсгалын эрдэмтэн лам Пагваар “Дөрвөлжин” бичгийг 1260—1269 онд зохиолгож Юань гүрний дотор хэрэгжүүлсэн авч бүх нийтэд нэг их дэлгэрч амжилгүй түүний их гүрэн бичгийн хамт унаж, Монгол улс салан задрах замдаа эхлэн орсон бус уу. 

	Ойрадын Зая бандида хутагт Намхайжамц монгол бичгийг ойрад ялгуунд зохицуулан засамжилж Тод бичгийг 1648 онд гаргасан нь зөвхөн Баруун Монголд л хэрэглээд бас л их удалгүй Зүүн Гарын Хаант Улсын хамт унтран мартагдсан биз дээ. Түүнээс хойш Хятадын Шинжааны Монголчууд, Оросын Халимаг монголчууд хэрэглэж байжээ. 

	Халхын өндөр гэгээн Занабазар хутагт “Соёмбо” үсгийг 1686 онд зохиосон, чухам аль хэр дэлгэрснийг бүү мэд бас удалгүй унтарсан, эцэст нь Монгол Улс тусгаар тогтнолоо бүрэн алдсан. 

	Харин гологдсон, ад үзэгдсэн Худам Монгол бичиг үсэг цагийн шалгуурыг давж монголчуудын үндэснийх хэвээр үлдсэнийг хэн хүнгүй мэдмүй. Бас буриад лам Агваандоржийн 1905 онд зохиосон “Вагиндра” бичиг гэж тод үсгийн цагаан толгойд тулгуурлан буриад аялгуунд зориулсан бичиг байжээ. Монголчууд түүхэндээ 10 гаруй бичиг үсгийг зохиож хэрэглэхийг оролдсон авч худам монгол бичгээс бусад нь цагийн шалгуурыг давж гарч чадаагүй тухай судлаачид бичдэг юм билээ. 

	Зүүнтний үед буюу 1929—1932 онд МАХН-аас зарласан 6 зүйлийн компанит ажлын нэг нь латин үсгийн компанит ажил байсан юм билээ. Тэр үед буюу 1930 оны эхнээс дахиад л монгол бичгээр оролдож латин буюу роман бичигт шилжих ажлын комисс байгуулж түүнд баруун орнуудад суралцаж асан Наваан-Юндэн, Цэвэл, Сурмаажав нарын ээрэг хүмүүс ажиллаж байжээ. Туршилтаар жижиг ном хэвлэл гаргаж үзсэн авч тухайн сацад их хэлмэгдүүлэлт, халх голын байлдааны тогтворгүй, түгшүүртэй байдлын улмаас уг бичгийг тууштай боловсруулах ажил эзэнгүйдсэн, удааширсан бололтой, тэгээд комиссын зарим гишүүд баривчлагдаж хэлмэгдсэн нь ажил цалгардахад хүргэсэн буй заа. Эл ээдрээтэй байдлыг гярхай ажигласан Зөвлөлтийн удирдлага роман бичигт зэвүүцсэн юм уу, юутай ч уг хэргийн далимаар орос бичгийг авч хэрэглэхийг шаардах болжээ. Тухайлбал Чойбалсан, Цэдэнбал нарын 1939 оны сүүлч, 1940 оны эхээр ЗХУ-д айлчлах үеэр К. Е. Ворошилов, сурахад бэрхшээлтэй монгол бичгийг сольж орос бичигт шилжихийг зөвлөх нэрийдлээр тулган шаардсан байдаг. Энэ нь Цэдэнбалд сайхан далим болсон байж таарна. Нэр агч Ворошилов гэгч нь Орос оронд Октябрийн хувьсгалын үед буюу 1917—1920-иод онд буй болсон цагаан, улааны хоорондох иргэний дайны улаан талын нэрт жанжин, манайд бол

	хэмээн дуунд алдаршиж олон нийтийн хүндэтгэлийг хүлээсэн хүмүүн шүү дээ. 

	Хрушевын засаглалын үед тэр бээр ЗХУ-ын Дээд Зөвлөлийн Тэргүүлэгчдийн дарга гэх төрийн их албанд томилогджээ. Ворошилов 1957 оны хавар манайд албан ёсны айлчлалаар ирэх үед хөл болж одоогийн Хан-Уул дүүргийн үйлдвэрүүдийн орчимд зориуд ёслолын цагаан хаалгыг босгосон юм билээ. Намайг сургууль төгсөөд ирэхэд тэр хаалгыг “Ворошиловын хаалга” гэж нийтээрээ л нэрлэдэг байв. Бодвол Парисын Триумфал хаалгыг дуурайсан юм болов уу даа. Монголчуудын дунд нэрд гарсан тийм хүний үгийг сонсохоос өөр зам манай удирдлагад байгаагүй бололтой, чухам үүнийг ашиглаж Ворошиловоор шахалт хийлгэсэн болов уу. Айлчлалын гол зорилт нь Улаанбаатар хүртэлх төмөр зам, мах комбинат, цементийн завод барих хэрэгт тусламж авах ажил байсан хийгээд үүнийгээ зөвшөөрүүлэхийн тулд аргагүй орос бичгийг авах тулгалтыг зөвшөөрсөн байж таарсан буй. Эл чанга хатуу шахалт шаардлага дор бас бодвоос сар хүрэхгүй хугацааны дараа Намын Ерөнхий нарийн бичгийн даргаар бэлтгэн буй Цэдэнбалын хүчин нэрмээс орсон байх магадлалтай үед Намын төв хороо, Засгийн Газар тогтоол гаргаж 1941 оны 3 дугаар сараас оросжин кирилл бичигт шилжих ажлыг эхлүүлсэн агаад түүнийг зохион байгуулах комиссын даргаар мөнөөх л Юмжаагийн хөвгүүнийг томилсон байх авай. Тэнгэж латин үсэг бичигтэй болох санаа сэдсэн сэхээтнүүдийн хичээл эрмэлзэл талаар сарниж орос-кирилл шинэ бичиг үсгийг боловсруулах ажлыг яаравчлан явуулж хоёрхон жилийн дотор гэхэд дунд сургуулийн сургалтаас Монгол бичгийг хассан агаад 1944 он гэхэд үндсэндээ бүх нийтийн бичиг үсгийн зэрэгт хүрсэн учир 1946 оны 1 дүгээр сарын 1-нээс эхлэн улсын хэмжээний бүх албан хэргийг кирилл бичгээр хөтлөх болжээ. Гэвч “хөндлөн бичиг сураагүй хөгжлөөс хоцорсон толгой" уйгуржин монгол бичгээсээ хагацаж чадахгүй битүүхэн харамсаж бухимдсан хүмүүс ихэс дээдсээс эхлээд эгэл борчуудын дунд тун ч элбэг байж билээ. Одоо ч бас бий дээ. Ю. Цэдэнбал ч гэсэн уйгуржин монгол бичгээрээ олон зүйлийг тэмдэглэсэн байдгийг судлаачид ярьдаг. Кирилл бичиг нэвтрүүлэх ажилд хэл бичиг, уран зохиолын залуу сэхээтэн эрдэмтэн Цэндийн Дамдинсүрэн гуайг татан оруулсан агаад тэр бээр өмнөх жилүүдэд нь эсэргүү тэрсгүүл хэмээгдэж айдас хүйдэстэй явсан сацад комиссын даргын үгийг үг дуугүй гүйцэтгэж кирилл бичгийн цагаан толгой бичгийн дүрмийг боловсруулсан гэдэг. Үндэснийхээ бичгийг устгалцсан нүгэлтний нэгийн хувьд хожим сэтгэл түвдэж харамсах авч нүглээ наманчилж чадахгүй бухимдуухан явсан болов уу. Тэнгэж өөрийн бичгийн хоцрогдсон, хуучирсан, сурахад яршигтай төвөгтэй нэрийдлээр устгаж аль харийн орос слав угсаатны бичиг үсгийг албан ёсоор авсан түүхтэй ажгуу. 

	Оросжин кирилл бичгийн цагаан толгойг монгол хэлэнд тохируулан боловсруулах явцад гарсан хачирхалтай атлаа сонирхолтой зарим баримтыг толилуул юу. “Үндэсний тойм” сэтгүүлийн 2009 оны нэг дүгээрт... 1940-өөд оны эхээр улс төрийн хэргээр шоронд сууж байгаад гарсан Ц. Дамдинсүрэнд орос цагаан толгой ашиглан монгол үсгийн дүрэм зохиох үүрэг өгчээ. Ажлын явцыг байнга шалгадаг байж. Нэг удаа маршал Х. Чойбалсан ажлын явцтай танилцахаар Ц. Дамдинсүрэнг дуудахад өрөөнд Ю. Цэдэнбал, Зөвлөлтийн сургагч Приходов, Сидоров нар сууж байлаа. Эрдэмтнийг дүрмээ танилцуулж эхэлтэл нөгөө сургагчид зөөлөн (ь), хатуу (ъ) тэмдэг хаана байна гэж нэхэв. Ц. Дамдинсүрэн монгол хэлэнд уг хоёр үсэг тохирохгүй гэдгийг тайлбарлаж цөхөөд, дэмжлэг хүсэн маршал руу харахад цаадах нь  Эдний хэлснээр болъё гэсэн тул орос цагаан толгойн үсэг дээр Ө, Ү хоёрыг нэмээд 35 үсэгтэй кирилл-монгол цагаан толгой бүтжээ1. Бас хэл шинжлэлийн эрдэмтэн Цэвэлийн Шагдарсүрэн бичихдээ... Манайд анх мөрдөх болсон үеэс монгол хэлний эрдэмтэд монгол хэлний онцлогийг гаргаж чадаагүй тул засах шаардлагатай гэсэн боловч Цэ даргатай комиссын “дүрэм”-ийг засах гэлээ гэж зохиогч нь “Үнэн" сонинд бичиж айлган дарамталсаар засуулалгүй одоог хүргэжээ. Тэгээд ч тэр үед монголын сэхээтнүүдийн дунд “... Үйл нь ирсэн хүн үсгийн дүрмээр оролдож үндэсний үзэлтэн...2” болно гэдэг үг гарсан билээ. Мөн төрийн шагналт зохиолч Ч. Лодойдамба абугай зохиолоо монгол бичгээр бичээд дараа нь шинэ үсэгт оруулахаар найрлага нь таг яг гээд байдаг гэж нэг бус удаа Ю. Цэдэнбал даргад хүртэл хэлээд аман дээрээ алгадуулж байсан баримт буй3... гэжээ. 

	Ю. Цэдэнбал монгол бичгийг устгаж, орос бичиг авсныхаа хойно монголын өдөр тутмын ганц хэвлэлийг оросчлохыг санаархсан байдаг. Нам засгийн төв хэвлэл гэх “Үнэн” сониныг 40-өөд онд орос хэлээр орчуулж гаргах даалгавар өгчээ. Гэтэл орчуулах хүмүүс нэн цөөн тул шоронд ял эдэлж суусан, “Японы тагнуул” Бямбын Ринченийг арга буюу суллаж сонины орос хэлний орчуулагчаар ажиллуулжээ. Ингэж Б. Ринчен гуай номын буянаар буудуулах ял, дараа нь өөрчилсөн 10 жил хоригдох ялын аюулаас мултарсан юм гэдэг. Цэдэнбал өөрөө орос хэл бичиг сайн эзэмшсэн хүмүүн тул Ринчентэй мөчөөрхөлцдөг асан юм байх. Нэг удаа нөгөө орос орчуулга сонины өгүүллээс алдаа олж уншаад дарга бээр уурлаж Ринченийг дуудуулжээ. Түүнийг орж ирэнгүүт алдаатай орчуулгыг үзүүлээд “Орос сонинд алдаатай юм гаргалаа. Чиний өнөө орос хэл мэддэг чинь аль вэ?” гэж их л тавлангуй загнахад Ринчен алдаатай монгол сонины эхийг ширээн “Я не могу сделать из монгольского гавна русское золото4” ( Би монгол баасыг орос алт болгож чадахгүй юм аа) гэж хэлээд гараад явчихжээ. Е. н. б. д. сонины орос орчуулгыг их анхааралтай уншдаг нь харагдах агаад монголчуудын дотоод гадаад мэдээг уншдаг гол хэвлэлийг харь хэлээр гаргах шаардлага байгаагүй уншаад ч ойлгохгүй асан цагт орос сонин гарна гэдэг нь монголыг оросчлох Цэдэнбалын ээлжит санаархал хэмээн хэлэхээс өөр юу гэх вэ? 80-аад он хүртэл Монголын радиогоор өдөрт богино авч орсоор нэвтрүүлэг явуулдаг, МОНЦАМЭ агентлагаас орос сонин гаргадаг байв. Хэрэв Монгол Улсын дэлхий нийтэд сурталчлах гэсэн юм бол англи хэлээр гаргах байсан бус уу. 

	Өнгөрснөөс санаа авч эргэцүүлбэл 1939—1940-өөд онд боловсруулж туршиж байсан латин-роман бичгийг авч хэрэглэсэн бол, 1990 онд монгол бичгээ төрийн бичиг болгох шийдвэр ёсоор үндэсний бичиг үсгээ сэргээж чадсан сан бол өнөөдөр эрин сацын соёлын техник технологийг эзэмших гэж гацаж гасалж суух вэ дээ, төрийн албан ёсны бичиг худам монгол, ажлын өдөр тутмын бичиг нь латин л байна биз, тийм ч дийлдэшгүй, давшгүй, бэрхшээлтэй ажил биш баймаар. Дэлхийн II дайны эхний ховор зэвэр хомс тарчиг жилүүдэд зардал чирэгдлийг даван гарч хөрөнгө мөнгийг гаргаад л кирилл бичгийг эзэмшиж амжсан шүү дээ. Замбуулингийн жам ёстой хөл нийлүүлэн цухалдан яваа өнөөгийн эринд үндэснийхээ бичгээ сэргээж чадахааргүй төвөгшөөлтэй тулгарсан юм уу, дийлэхээргүй хөрөнгө мөнгөний гачаалд автсан гэхэд сэхээрсэн сэхээтнүүд итгээгүй, бичиг үсгээ сэргээх тэмцлээ үргэлжлүүлж байх авай. Гацаа нь ганцхан зорилго зориг мохоо ардчилсан хүчний эрх баригчдын шантрал, хуучин сэтгэлгээнээсээ салж чаддаггүй, хойрго хойш татагч дунд сургуулиудын захирал багш нарын санаачилгагүй хэвшилтэй холбоотой, тэдний уршгаар дэлхий дахинд хоёрхон улс гүрэн хэрэглэдэг кирилл бичигтэй ноцолдсоор л суунам, салахыг үзэх юм сан. Хэрэв монгол бичгээ сэргээвэл бидний үеийнхэн бичиг үсэггүйн тоонд багтах авч эзэн хичээвэл зовлонгүй сурах ёстой, сурч л таарна. Өөрийн юм өргүй, ухаан төгс ард түмэн маань богино хугацаанд сурна гэдэгт итгэх ялдраа өөрийн насны мөрөөдөл ирнэ хэмээн горьдлого дүүрэн алхнам буй. 

	Бичиг үсгээ ширвэн хаяж, ширгээж орхисон гашуун үнэнийг Цэдэнбалын нэгэн ноцтой алдаа хэмээн нэрлэсүгэй. Чойбалсанг бас нэмбэл таарна. 

	 

	 

	Хоёр. Чингисгүй Монголын тухайд

	Биднийг бага сургуулийн III ангид 1947 онд санагдана, Монголын түүхийн анхны мэдэгдэхүүнийг заадаг багш Чингис хааны сайн муу аль алиных нь тухай ярина. Хөвгүүд бид Чингис хаан шиг баатарлаг эр болно гээд хөөрцөглөж тоглодог л байсан. Харин бидэнд сурах бичиг нь гэж л байгаагүй юм даг. Дараа жилээс нь буюу 1948—1949 оноос Монголын түүх нэртэй хичээл бага ангид атугай дунд ангид ч байгаагүй сургалтын хөтөлбөрөөс сох хасагдсан байх учиртай. Лав л би бээр 1955 онд 10 дугаар анги төгстлөө Монгол Улсын түүхийг заалгаагүй, тэр талаар анхны олигтой мэдэгдэхүүн ч үгүй дүүргэснээ сайн мэдэх амуй. Дунд ангид ороод дэлхий дахины түүх, ахлах ангид СССР-ийн түүх гэсэн 3 боть зузаан номыг гурван жил бараг цээжлэх шахуу заалгаснаа мартаагүй. Хожим бодох нь ээ энэ нь Улаан намын бодлого хийгээд түүний Ерөнхий нарийн бичгийн даргын хэтийн зорилт, өөрийнх нь зохион явуулсан ажил байж л дээ. Тийн бидний үеийнхэн өөрийн улсын түүх гэдгийг ерөөс үзээгүй, сармагчин лугаа адил үсэрсэн мулгуу дүнхүү хүмүүс болсноо оюутан ахуйдаа оросын хийгээд гаднын бусад оюутнуудтай харилцан ярилцаж байж л ойлгож билээ. Тэд улсынхаа түүхийг сайн мэднэ, тайлбарлан ярина, харин бид түүхээ мэдэхгүй, ЗХУ-ын коммунист намын түүх уншсан улаан хувьсгалчаараа "гайхуулж” нүүрээ улайлгаж, нүдээ бүлтийлгэж олны өмнө шившиг болж яваадаа сэтгэл гутардаг байлаа. Тэр цагаас өөрийн түүхийн талаар бага ч болов мэдлэгтэй болохыг хичээдэг болж билээ. 

	Өмнө хэлсэн улаан намын бодлого, Цэдэнбалын санаачилга гэдгийг дахин цохон хэлмээр, юу хэмээвээс тэр бээр 1949 оны 3 дугаар сард Улс Төрийн Товчооны хуралд хэлсэн үгэндээ “... Чингисийн үеийн Монголын түүхийн хэсэг, бүлэг нь намын үзэл сурталд тохирохгүй, Чингис харгис аллагаараа гайхуулж байснаас өөр юу ч үгүй, Чингис одоогийн Гитлер шиг байжээ” гэсэн дүгнэлт хийж байжээ. Эл гагц өгүүлбэрийг уншаад гадаадад боловсрол эзэмшсэн хүн гэхэд дэндүү өрөвдмөөр гэнэн, бас өөрийн улсын түүх гэдгийг мэддэггүй нь нэвт харагдах нь илт байгаа биз. Сайх асуудлыг лавшруулан гаргасан тогтоолын тухай “МАХ намын товч түүх”-ийн хуудаснаа бичихдээ... Үндсэрхэг үзлийн элдэв илрэлтэй тэмцэхэд НТХ-оос 1949 онд “Ардын унших бичгийн тухай”, “БНМАУ-ын түүх ба утга зохиолыг сургуулиудад зааж байгаа байдлын тухай” гаргасан тогтоолууд их ач холбогдолтой болов. Сургуулиудын Монголын түүхийн хичээл болон түүхийн сэдвээр хэвлэн нийтэлсэн зүйлийн дотор XIII зууны үеийн Монголын феодалын нийгмийн ангийн тэмцлийг дутуу харуулах, Чингис хааны байлдан дагууллын харгис мөн чанарыг бүрхэгдүүлэх, Монголын эртний дэвшилттэй зүйлийг судалж уламжлан авахын оронд бүхэлд магтаж хэтрүүлэн үнэлэх зэргээр үндсэрхэг үзэл илэрч байсныг НТХ буруушаасан байна... 1947—1949 онд драмын театрын уран бүтээлийн байдал, тоглож байгаа жүжгийн талаар авч хэлэлцээд театрт ихэвчлэн түүхийн ба аман зохиолын сэдвээр бичигдсэн зүйлийг голлон, орчин үеийн сэдэвтэй жүжиг цөөн тавьж байсныг буруушаан тэмдэглэв5, хэмээн бичээд түүх, утга зохиолыг намч, зарчимч, ангич байр сууринаас гүнзгий судлан боловсруулж, үндсэрхэх үзлийн элдэв илрэлтэй эвлэршгүй тэмцэхийг заав гэх мэтээр түүхчлэн бичсэн буй. 

	Сайх хоёр тогтоолыг Цэдэнбал өөрөө сэдэн санаачилсан хийгээд Марксист-Ленинист онолын үнэтэй чухал баримт болсон тухай нэлээд хожим сурталчилдаг асан тухай мэдмүй. Үүнээс өмнө төв хорооноос өгч байсан чиглэлийн дагуу монголын түүхийн хичээлийг заахыг зогсоосон асан хийгээд эдгээр тогтоолоор тэрхүү хоригийг баталгаажуулсан хэрэг боллоо. Чингэж монголчууд эзэн Чингисгүй, үндэсний үзэлгүй, дэлхийн түүхэнд алан хядахаас өөр хувь оруулаагүй, харгис дайнч ард түмэн байсан болж таарав аа. Намын тогтоол гарсан тэр мөчөөс бид намч, ангич, зарчимч, даруу төлөв иргэд болж, өөр хоорондоо анги гарлаараа өрсөлдөн тэмцэгч жинхэнэ улаан хувьсгалчид болж амжлаа. Удирдан жолоодох намын шийдвэрийн ёсоор өнгөрсөн түүхээ, шастир намтраа эргэн харж хянах хасах, Эзэн Чингисийн нэрийг, үндсэрхэг үзлээ, дайнч харгис чанараа хуулж хаях хэрэг гарч тогтоол шийдвэрийн заалтад эс нийцсэн бол ном судар соёлын бүтээлийг устгаж болох эрхийг олж авах нь тэр ээ. 

	Нэмж тодруулбаас, бидний улаан хувьсгалчдын нөлөөн дор монголын эртний түүхийн бичиг, ном судар, бичмэл бүтээл, уран барилга, урлагийн баримал зураг, гар хийцийн гойд уран эд хэрэглээ үй олноор шатаалгаж, сүйтгүүлж, эвдүүлж хураалгаж, амь наана там цаана явсан, 30-аад мянган сэхээтэн язгууртан хүмүүсээ, номтой лам нараа, чинээлэг ард иргэдээ хэлмэгдүүлсэн, егүүтгэсэн ард түмэн. Үүнээс тоймтой заримыг нь түүх баримтад тулгуурлан түүж нэрлэн уншигч нарт бээн дуулгах юун хэмээвээс: 

	 

	1. Монголын Юань гүрний сүүлчийн хаан Тогоонтөмөр Бээжингээс хөөгдөж гарсан хойно хятадууд мэдээж хааны ордыг дээрэмдсэн байж таарна. Ордны эд хэрэглэлийг эвдэн сүйтгээд хааны номын сан, архивын сан хөмрөгийн монгол хэл, бичиг дээрх бүх баримт сэлтийг хоёр сар гаруй утаа олгойдуулан галдан шатаагаад, уг ажлыг орон нутагт үргэлжлүүлэн явуулсан гэдэг. Зөвхөн хятад ханз бичгийн бүтээл үлдсэн юм байх. 

	 

	2. Хятадын Мин гүрний цэрэг 1372 онд гурван замаар монголын газарт цөмрөн ирж, Орхон голд тулж тулалдаад ялагдаад буцжээ. 

	 

	3. Мөн Мин-гийн цэрэг 1380 онд дөрвөн замын их хүчээр дайран ирж энэ удаад Харахорум хотыг эзлэн авч дээрэм тонуулаа базаан дуусгаад эцэст нь үнсэн нурам болтол түймэрджээ. Тийн хар хятадууд 1368—1380 оны хооронд Монголын эзэнт гүрэн, Их Юань улсын түүх соёлд хамааралтай бүтээлүүдийг шатааж дуусгаснаар зуу зуун жилийн түүхэн баримт үндсэндээ устсан бололтой. Харахорумд юм уу, магадгүй Бээжинд юм уу “Монголын нууц товчоо"-ны монгол хэлний эх хувь устсан байх магадлал тун өндөр. Үүнээс хойш хэдэн зуунд хятадууд их бага хүчээр монгол нутагт цөмөрч байлдан тулалдаж явжээ. Тэд, монголчуудын түүх соёлын өв бичиг номыг шатааж дуусгаад эцэст нь нүүдэлчид түүх соёлын өв үлдээгээгүй, байсан заримаа нүүж сууж явсаар өөрсдөө үгүй хийсэн мэтээр нийтэд зарлаад, өдгөө хүртэл замбуулинд тараасаар авай. Золоор, манай түүхтэй холбоотой хятад ханз бичгийн ном бүтээлүүд үлдсэн бололтой. 

	4. Манж Чин улсын үед Юань улсаас хойш монголчууд өөр хоорондоо муудалцаж тэмцэлдэн үзэлцсээр товойсон овойсон удаагүй, харин эцэстээ улс гүрэн бүрэн бутран сарниад тэр сацад хүчирхэгжин байсан Азийн нэг том гүрэн зүрчид угсааны Манж улсын бүрэлдэхүүнд аймаг овгоороо уван цуван дагаж орсоор байв. Хамгийн эхэнд 1624 онд Харчин, Дөрвөд, Жалайд, Чорлос аймаг гээд 1636 он гэхэд өвөрлөх хошууд нийтдээ Манжийн захиргаанд оржээ. Хойно нь Ойрад Халхын хоорондох будилаан тулааны улмаас Ар Халх 1691 онд, Зүүн Гарын Хаант Улс унасны дараа 1757 онд Баруун монголчууд даган орсноор монгол үндэстэн бараг бүхлээр Манж Чин улсад захирагдав. Тэр цагаас манж нар монголчуудын эртнээс уламжилсан эх оронч сэтгэлгээг мохоох, өтгөс дээдэс, угсаа удмыг мартагнуулах зорилгоор бид бүгдийн хөтөлж заншсан Гэрийн үеийн бичмэл буюу угийн бичгийг хэвлэж өгөх нэрийдлээр хураан авч шатааж устгаад оронд шарын шашны номыг тавьж олгожээ. Тэд зорилгодоо ч хүрч чадсан, өдгөө гэрийн үеийн бичмэлээ сэргээж чадсан хүн тоотой цөөн бөлгөө. Үүгээр манж нар биднийг нөгөө “бэчин" төрөлд нь буцаах оролдлого хийснийг цохон хэлбэл зохилтой. Дашрамд Олноо Өргөгдсөн Монгол Улсын жилүүдэд 1912—1913 оноос гэрийн үеийн бичмэлийг сэргээж, дахин хөтлөх оролдлого хийсэн авч зөвхөн сурвалжит язгууртан, тайж нарын хүрээнд сэргээсэн агаад жирийн ард иргэдийн бичмэл 220-иод жилд мартагдсаны улмаас тэр бүр сэргээх боломжгүйд хүрсэн байх ажгуу. Харин манжууд манай бичиг үсэгт халдаагүй, тэр атугай монгол бичгийн толгойд тулгуурласан манж бичгийг зохиомжлон хэрэглэсэн гэдгийг тэмдэглэвээс зохилтой.

	 

	5. Аливаа шашинд адил тэгш ханддаг, аль нэгийг нь мухраар шүтэхээс зайлсхийн асан эртний зангилаа XVI—XVIII зууны жилүүдэд алдагдаж, эрчүүдийн тал хувь нь шарын шашны сүм хийдэд шавилан суух болсноор лам нар төвөд хэл бичгийг үндэсний мэт эзэмшсэн гашуун үнэн бий. Сүүлдээ лам нар бүр даварч тангад бичиг эс мэдэх, монгол бичигтэй хүмүүсийг бараг доордод үзэх болсон мөч байсныг зарим соёлтой гавьж нар хуучилдаг байв. Энэ тухай номын их хүмүүн Бямбын Ринчен гуай 1964 онд хэвлүүлсэн “Монгол бичгийн хэлний зүй. Тэргүүн дэвтэртээ, 1900 оны эхэн гэхэд монголын эрчүүдийн 44 хувь нь шарын шашны лам нар байсныг дурдаад тэд цөм төвөд хэлтэй, монгол хэлээ туслах хэл болгон өдөр тутмын аж төрөх, өмсөх идэхийн хэрэгцээнд II зэргийн хэл гэж үзэх хүмүүс ажээ гэж бичсэн байдаг.

	 

	6. Ардын хувьсгалаас хойш 1929—1932 онд МАХН-ын хэт зүүн жигүүрийнхэн оросын большевизмын шууд нөлөөн дор хуучин цагийн сурвалжит сэхээтнүүдийг хар феодал, эрдмийн зэрэг бүхий гавьж нарыг шар феодал, бусдын хөдөлмөрийг мөлжигч хэмээн эд хөрөнгийг нь хураасан, ажил албанаас нь халсан, сүм хийд хурлын ажиллагааг хаасан зэрэг хэрцгий компанит ажлыг зохион явуулсныг түүхэнд “Зүүний нугалаа” хэмээн нэрийдмүй. Муугийн уршиг мундах биш, бичгийн сэхээтэн тайж нарыг албанаас халж, сольсноос түүртэж төрийн ажил доголдох, бичиг хэргийн боловсруулалт, хадгалалт хөтлөлтөд хүртэл нөлөөлсөн байдаг. Зүүний нугалаанаас хойш 6—7 жилийн дараа их хэлмэгдүүлэлт хэмээн хожим нэрлэсэн нийгэм төрийн үймээн самуун дэгдэж бичиг хэрэг архив ямар ч соёлгүй, үзэмжгүй замбараагүй болсныг Дотоод хамгаалах газар буюу “До” яамны тэр үеийн архивын бичиг баримтын зах зухаас шууд харагдах бөлгөө.

	 

	7. Бид ч өөрсдөө 1930—1940-өөд онд Манж, Хятад нараас дутахааргүй соёлынхоо өв санг шатаасан, устгасан сүрхий коммунистууд юм билээ. Шашны төрлийн үй олон мянган боть номыг шатаахыг нь шатааж, булахыг нь булаад зогсоогүй, Ардын засгийн жилүүдэд өөрийн сэхээтэн мэргэдийн бүтээсэн бичиг соёл, урлагийн бүтээлүүдийг устгасныг баримт илчлэх бөлгөө. 1937 оны сүүлчээр МАХН-аас “Эсэргүү нарын үлдэгдлийг илрүүлж арилгах ардын дайснуудын туурвисан ном бүтээлийг хурааж устгах” төв комисс байгуулаад улмаар 1939 онд уг комиссыг шинэчлэн голдуу дотоод яамныхнаар бүрдүүлж дараах чиглэлийг өгсөн байна. Үүнд:
- Эсэргүү нарын зохиол, илтгэл, үг, шүүмжлэл санал, захидал, зураг зэргийг шууд хураан авч хайчлан устгах
- Ном бүтээлүүд дэх эсэргүү нарын нэр, зураг, гарын үсгийг баллаж арилгах
- Коммунист удирдагчид, нэртэй зохиолчдын бүтээлийг орчуулсан эсэргүү нарын нэр, тэдний бичсэн оршил, тайлбар зэргийг хайчлан авч устгахыг заажээ. 

	 

	Энэ тогтоолын дагуу С. Буяннэмэхийн “Малчин Товуудай”, А. Амарын "Монголын түүх”, Ө. Бадрахын “Баруун бөөрөнхийчүүдтэй тэмцсэн ину”, Д. Дамбадоржийн “Толбо нуур” зэрэг зохиолыг шатааж устгажээ. Мөн урлагийн бүтээлүүд, пянзны дуу хөгжмийн бичлэгүүд алдарт дуучин М. Дугаржав, язгууртан хуурч Д. Түдэв, дуучин, эсэргүү Ядамсүрэнгийн гэргий Д. Ичинхорлоо, хөгжимчин-лимбэчин Л. Цэрэндорж нарын 31 бүтээлийг хагалж устгасан агаад завхай дуу гэдэг нэрээр Сумъяа ноён, Хандармаа, Сүнжидмаа, Дуйнхар Да лам, Сийлэнбөөр, Аргагүй амраг, Гантөмөр, Сандуйтай мод, Гоолингоо, Үлэмжийн чанар, Хөх торгон дээл зэрэг дууг МАХН-ын тогтоолоор хориглож байжээ. Мөн Түмэн эх, Урт сайхан хүрэн, Замбуу тивийн наран, Эртний сайхан зэрэг уртын дуунаас феодал ёс, лам нарыг магтсан хэсгийг хасаж засаж дуулахаар заажээ. Сүүлд Дорж мэйрэн, Бат-Очир гүүш нарын хамтран туурвисан "Малчин ардын мал маллагааны арга туршлага, зөвлөгөө” номын нэрийг өөрчилж Ж. Самбуу даргын нэрээр гаргасан гашуун үнэн бий. 

	Сайх баримт сэлт, бичлэгээс үзэхүл монгол бичиг үсэг, түүх бичмэл, архивын хэрэг удаа дараа түйвээгдэн хохирсоор ирсэн авч золоор аль ч удаад нь монгол бичгээ солих устгах ажил хийгээгүй өнгөрч 40-өөд онтой золгосон юм билээ. Кирилл бичигт шилжсэнээс хойш ном бичгийн соёлыг шатаах устгах явдал гарсаар асныг бидний үе гэрчилж чадна. Тухайлбал, Б. Ринчен, Ц. Дамдинсүрэн нарын ном бүтээлийг устгасан тухай хойно тодруулан бичмүй. 

	Эдүгээ бидэнд цаг үетэй холбогдон гарсан нэг асуудал бий. 1940-өөд оноос хойш кирилл бичгээр гарсан, МАХН-ын олон удаагийн төрөл бүрийн хурал зөвлөгөөний материалын эмхэтгэл, ерөнхий нарийн бичгийн даргын илтгэл хэлсэн үг, уриа лоозон гээд олон боть ном хуримтлагдсан. Түүнийг номын сангууд, эрдэм шинжилгээний байгууллагуудад өгөх гэхэд өөрт хангалттай бий гээд авдаггүй, өөрөө хүргээд үнэгүй гээд ч нэмэргүй, бид ямар фашист биш, коммунист биш шатаах зүрх яавч хүрэхгүй, хаялтай биш, номын буян орхино. Ингээд яаж ч чадахгүй болж эрхшээсэн олон сэхээтнүүд байдаг юм билээ. Сайх 40-өөд оноос өмнөх ном соёлын хохирлын баримтыг дурдахын зэрэгцээ түүнээс хойших бичиггүй улс, Чингисгүй Монголын тухайд бол Цэдэнбалгүйгээр сэтгэх арга үгүй, үүнийг түүний бас нэгэн ноцтой алдаа хэмээн нэрлэвээс зохилтой. 

	 

	Гуравт. Малгүй малчин

	Малгүй малчны тухайд Ю. Цэдэнбал монголын малчин ардын хувийн мал сүрэгт насаараа өш хонзонтой явсан нэгэн. Уг нь Юмжаа гуайн буюу өөрийнхөө хэдэн малын сүү сааль, ашиг шимийг 1929 он хүртэл хүртэж хүмүүний зэрэгт хүрсэн баймаар. Гэтэл үгүй юм аа, өөрийг нь тэжээж өсгөсөн хэдэн малдаа, монголчуудыг мянга мянган жилээр тэжээж баяжуулсан таван хошуу сүргээ юуны учир хувийн өмч хэмээн нүд үзүүрлэх, дургүйцэх болов гэдгийг ойлгохыг оролдох учиртай. Түүхийг тогтоон уншихул Ю. Цэдэнбал ерөнхий нарийн бичгийн дарга болоод өөрийн байр суурийг баттай бэхжүүлж авсан тэр мөчөөс хэдэн малтай малчдаа хувийн өмчтөн, хөрөнгөтөн төрүүлэх элемент хэмээн хялайж, ленинч коммунист онолчийн хувьд “Аливаа хувийн өмчтөн цаг минут тутам капиталист элементийг төрүүлж байдаг учир устгах явдал МАХН-ын эрхэм зорилт мөн." гэдэг “мэргэн” үгээ хурал зөвлөгөөнд олонтоо давтах боллоо. Тэгээд хувийн малыг нийгэмчилж оросын колхоз буюу хамтрал хэлбэрийн нэгтгэл байгуулах санал гаргах авч Чойбалсан тэр бүр санал нийлдэггүй, 1930—1932 оны хомон-хамтралын уршгийг сайн мэдэх тэр бээр болгоомжилж цаг болоогүй гэх нэрийдлээр аргацааж хойшлуулдаг асан гэдэг. Уг асуудлаар 1947 онд МАХН-ын XI их хурлаар анхдугаар таван жилийн төлөвлөгөөний төсөл боловсруулах явцад коммунизмын онолоор цэц хаяж маргаж байсан мэдээ бий. Харин 1948 оны төв хорооны бүгд хуралд Цэдэнбал “Манай ардын аж ахуйтан нэлэнхийдээ үйлдвэрлэлийн хэрэгслийг хувьдаа өмчилж байгаа, хувийн өмч дээр суурилсан хамгийн бүдүүлэг хоцрогдсон жижиг таваарын аж ахуй болох учир өөрийнхөө үндэс язгуураар капиталист аж ахуйн нэгэн хэлбэрийн өмч юм. Ийм учир капиталист элементийг төрүүлэх үндэс суурийн эсрэг зогсолтгүй довтлох ёстой" хэмээн малчдыг онолоор доромжлоод улмаар тэдний эсрэг дайрч давшлахыг уриалсан ажээ. Энэ тухайд “үйлдвэрлэлийн хэрэгсэл” гэдгийн нарийн учрын ойлгох эсэх нь тодорхойгүй. Чойбалсан юу бодсон, юу гэж хариулсныг мэдэх аргагүй, тэр бээр монголын жирийн малчдыг “бүдүүлэг, хоцрогдсон”-д нь хүрч хэлсэн илтгэсэн удаагүй болов уу. Чойбалсангийн санаачилгаар малчдын мал сүргээ өсгөх сэтгэлгээг сэргээх, тэдний хөдөлмөрийг дэмжиж 1941—1948 оны хооронд Улсын сайн малчдын зөвлөгөөнийг хэд хэдэн удаа зохион явуулсан, мөн 1945 онд “Улсын сайн малчин” цолоор эхний 976 хүнийг тодруулан шагнажээ. Энэ нь нэг талаас шинэлэг санааны илрэл мэт авч нөгөө талаас 1937—1938 онд өөрийн хийсэн хэлмэгдүүлэлтийг наманчлах оролдлого байх талтай. Ажиглавал дээрх 97 малчдын 30 нь буюу 31 хувь нь Увс аймгаас тодорсныг бас санамсаргүй тохиол гэж үзэхэд бэрх. Энэ арга хэмжээнд Цэдэнбал хэрэг дээрээ хэрхэн хандсаныг мэдэх арга бас алга. Юутай ч нөгөө 97 малчдаас хожим 66 нь хэлмэгдэж шийтгүүлж байсны дотор Увс аймгийн Өмнөговь сумын 25 мянга орчим малтай Бөөрийн Иргэл зургаан удаа баривчлагдсан, мөн Ховд сумын Батын Янжив 5 жил 4 сарын ял авч байжээ. Бас нэг сэтгэл шимшрүүлсэн баривчилгааг 1950 оны битүүний шөнө буюу 2 дугаар сарын 16-нд Төв аймгийн баян, 1500 адуутай Бадамыг “Олон айл зарцалсан нударган” хэмээн баривчилж идээ будааг нь нурааж, хүүхэд эмэгтэйчүүдийг нь уй гашуунд унагасан хэрэг гарсан. Намын төв хорооноос “Бадамыг заавал шийтгэ, тэгэхдээ олон баячуудад айдас төрүүлэхээр хатуу шийтгэ” гэдэг даалгавар өгч байжухуй. Бадамыг7 10 жилийн ялаар тасалж, яс хоригдож эцэст дөнгөн данган амьтай хүн гарч ирээд тэнхэрч чадалгүй удалгүй насан өөд болсон баримт байх авай. 

	Намын X их хурлын Цэдэнбалын 50 сая, 200 сая толгой мал юу болов, угаас тооцоогүй юм тэгсхийгээд л мартагдсан, тэр атугай анхдугаар таван жилийн төлөвлөгөөний 31 саяд ойртоогүй билээ. Энэ ялдарт дурдахад 1948—1952 онд Монгол Улс 31 сая толгой малтай болж улмаар ойрын ирээдүйд 200 саяд хүргэх зорилт дэвшүүлснийг ухаалаг сэхээтнүүд зоригтой эсэргүүцэж ийм үл бүтэх мөрөөдлийг шүүмжилснийхээ төлөө мөн л эсэргүү болж байсан тухай эдүгээ цөөхөн хүн мэддэг бололтой. Жишээ нь МУИС-ийн оюутан Т. Пунцаг энэ талаар ярьж сургуулиасаа хөөгдсөн бол тооны багш Л. Балжир монголын бэлчээрийн талбайн багтаамж 200 сая мал адгуулах боломжгүйг хэлснийхээ төлөө “аавын” хаалга татаж байсан гэдэг. Гэвч мөнөөх Т. Пунцаг алдартай эрдэмтэн болж биотехнологийн хүрээлэнг олон жил удирдаж байв. Л. Балжир гавьяат багш болж олонд алдаршсан билээ. Харин ардчилал эхэлж мал хувьд өгөөд 7 жил болоход л З1 сая толгойд хүрсэн, 50 сая бол өнөөдөр л биелэх боломжтой, харин Сталин, Цэдэнбал хоёрын 200 сая бол зүгээр л МАХН-ын инээдмийн жүжиг. Тэр бээр илтгэлдээ алдсан буруудсан тухайгаа хожим хүлээн зөвшөөрсөн эсэхийг мэдэхгүй, бодвол боловсролтой ухаантай хүн түүнээс сайн сургамж авсан байж л таармуй. 

	Хорлоогийн Чойбалсан 1952 онд насан өөд болсон нь Юмжаагийн Цэдэнбалд өмнө нь өөрийн бодсон сэдсэн асуудлуудаа сэргээж хэрэгжүүлэхэд саад тотгор болох хүнгүй, нээлттэй болсон байх ёстой. Юуны өмнө нь бүдүүлэг хоцрогдсон хэмээн тооцож асан мал аж ахуйтныг Зөвлөлтийн колхоз маягаар хоршоолж Хөдөө аж ахуйн нэгдэл (цаашид ХААН гэх) хэмээх боловсронгуй шинэ зохион байгуулалтад оруулах ажилд шамдан орсон байдаг. Эл зорилгоор 1955 оны эхээр ХААН-ийн тэргүүний сайчуудын анхдугаар их хурлыг хуралдуулж нэгдлийн үлгэрчилсэн дүрмийг баталжээ. Их Хурлаас гаргасан уриалгад “ХААН бол хөдөөд боловсон чинээлэг амьдралыг зохиох ганцхан зөв зам бөгөөд манай ХАА-г социалист үндсэн дээр өөрчлөн хөгжүүлэх зам мөн” гэж тэмдэглэжээ. Гэвч ХАА-г нэгдэлжүүлэх ажлын явц бүтэмж тааруухан, малчдын ахмад насны туршлагатай хэсэг нь 30-аад оны эхний зүүний нугалаа гэх завхралын үед язгууртан, баячуудаас хураан авсан малыг ядуучуудад өгч нийгэмчилсэн комун хамтрал гэдэг нийгмийн өмчийн байгууллага байгуулсан боловч нөгөө гишүүд ядуучууд мал өсгөх, ажил хийх сонирхолгүй, ихэнх нь 2—3 жилийн дотор хувьчилсан малыг идэж дуусгасан гашуун туршлагыг мартаагүйн улмаас нэгдэлд орохыг яарахгүй байжээ. Иймээс МАХН-ын их хурал 1958 оны 3 дугаар сард хуралдаж социалист байгууллын тулгамдсан асуудал бол “Ойрын гурван жилд ардын аж ахуйтны ихэнхийг сайн дурын зарчмын үндсэн дээр хоршоолон нэгтгэх нь зүйтэй" хэмээн заажээ. Ингээд нэгдэлжих хөдөлгөөнийг эрчимжүүлэх уриа лоозонгийн дор нөгөө “сайн дур” шийдвэр гаргасан НТХ ч дээрээс хугацаа яаруулж сандраагаад аймгийн нам захиргааны байгууллагуудыг даалгавраар дарж шахаад байлаа. Ажил юун сайн дуртай мантай, хүчлэл дарамтаар “сайн дурлуулж” гишүүнд элсүүлэх болов. Ингэж нөгөө 37—38 оны хэлмэгдүүлэлт өөр хэлбэрээр давтагдсан агаад малаа хураалгасан малчид бухимдан хэд хэдэн аймагт амиа хорлосон хэрэг гарсныг судлаачид тогтоосон байдаг. Дээрээс дарамталж хүчээр нийгэмчилсэн тухай тэр сацад Дорнод аймгийн намын хорооны дарга асан Зандраагийн Содномцэрэнгийн хууч яриагаар жишээ татъя. 

	 

	- Дорнод аймгийн буриад сумдад мал нийгэмчлэх явдал хүнд байв. Буриадуудад үхэр голдуу цөөхөн сайн малтай, түүгээрээ амьдардаг учир саалийн хэдэн үнээнээсээ салж, доголон нулимстай хоцорсон саальчин олон тааралдаж байсан. Тэгэхэд багийн хурлыг өдөржин шөнөжин хийлгэж нэгдэлд элсэхгүй, малаа өгөхгүй гэсэн малчдыг босгож зогсоогоод шүүх, тусгай хэлтсийн хүмүүсээр байцаалгаж “Та ямар санаатай МАХН, засгийн зөв мэргэн бодлогын эсрэг тэмцэж байна" гэж асуухад арга буюу нэгдэлд элсье, малаа хураалгая гээд бууж өгдөг байв гэж ярьжээ. Мөн “нэгдэлд оролгүй хоцорсон намын гишүүд албан хаагчидтай хатуу ярина шүү” гэсэн үүргийг Цэдэнбал дарга бидэнд өгч байсан учир тэднийг намаас хөөнө, ажлаас хална гэж сүрдүүлээд ч болов аргалдаг л байлаа хэмээн Содномцэрэн нэмж хуучилсан байх авай. 

	Нөгөө цаасан дээрх сайн дур гэдэг намын уриа хэрэг дээрээ ийм дарамт сүрдүүлгийн дунд биелдэг байжухуй. Зандраагийн Содномцэрэнг үндэсний үзлийн яриа гаргадаг, Монгол-Зөвлөлтийн найрамдалд үл итгэдэг, Зөвлөлтийн сэтгэл харамгүй тусламжийг гүтгэн гуйвуулдаг хэмээн УТТ-ын тогтоолоор ажлаас халж цаашид уг хэргийг авч хэлэлцэнэ гэж хэлмэгдүүлж байжээ. Ер нь Ю. Цэдэнбал Лениний сургаал гэж ярихдаа тун дуртай атлаа Лениний бүтээлийг хэр зэрэг судалж байсан нь тун эргэлзээтэй мэт. Яагаад гэвэл хувийн өмчтөнийг хоршоололд хамааруулахдаа зөвхөн сайн дурын зарчмыг чанд баримтлах ёстой гэснийг тэр бээр уншаад ойлгосонгүй юү эсвэл ах нар хөөрхийг шахаж дарамтлаад байсан уу, ямар ч байсан эдийн засгийн албадлагаар малчдыг хоршоолсон гэдгийг хэн бугай ч үгүйсгэх аргагүй билээ. МАХН-ын Төв хороо нэгдэлжүүлэх хөдөлгөөнийг шууд гартаа авч шуурхай ажилласны эцэст 1958 онд 75 хувь нь нэгдэлд элссэн бол ердөө хагас жилийн дотор буюу 1959 оны I улиралд 98 хувь нь нэгдлийн гишүүн болсон байв. Манай манлай нам улаан нэрээ улалзуулан мандуулсан нь тэр ээ. Үүнийгээ 1959 оны 12 дугаар сарын бүгд хуралд хэлсэн үгэндээ Цэдэнбал “Социалист Монголын ухамсартай малчин ардууд бүрэн ХАА-н нэгдэлд хамрагдаж манай ХАА-д социалист үйлдвэрлэлийн харилцаа бүрэн яллаа, энэ нь ач холбогдлоороо 1921 оны Ардын Хувьсгалтай дүйцэх үйл явдал мөн” хэмээн дүгнэн илтгэжээ. Ингэж тэр бээр өөрийгөө манай үеийн баатраар өргөмжилсөн хэрэг. Өнгөн дээрээ ийн ярих авч хэрэг дээрээ нам ард түмэндээ итгэдэггүй айдаг, тэдний дургүйцлийг далдуур мэдээлж байх үүрэг бүхий 50 мянган (50000)8 нууц мэдээлэгчийг олны дунд ажиллуулж байжээ. Уг нь нэгдэлжүүлсний гол агуулга нь мал сүргийн өсөлтийг тогтвортой хангахад чиглэсэн боловч 1960 оноос хойш буюу бараг бүх малыг хоршооллын өмч болгосноор хүсэн хүлээж байсан үр дүнд хүрээгүйгээр үл барам харин ч малын тоо эрс цөөрөх болжээ. Жишээлбэл 1959 онд 23,9 сая байсан бол 1961 оны эцэст 20,4 сая болж хорогджээ. (БНМАУ-ын ХАА 50 жил-статистикийн эмхэтгэл I хэсэг 1974 он, нууц хэвлэл 50 дахь нүүр). Тэр бээр ЗХУ-ыг бүхий л талаар замбуулинд бүхний дээр тавин шүтэн дээдэлдэг, орос хүмүүсийг бүр хааны адил бишрэн хүндэлдэг, харин өөрийн иргэдийн бүтээлч сэтгэлгээ, шинэлэг санааг үл ойшоодог сонин бодолтой хүн гэдгийг ард нийтээрээ түүний бодлого үйл ажлаас нь шууд мэдэрдэг асан амуй. Ойрхон нэгэн жишээ 1963 онд оросын айргийн мэргэжилтэн урьж ирүүлж Төв, Булганы адуучдыг дрожжи буюу хуурай хөрөнгөөр айраг исгэхийг шаардаж байжээ. Айргийн амт атугай барааг нь хараагүй хүмүүс урьж мянга мянган жилийн уламжлалтай ертөнцөд хосгүй монгол айргийн исгэлтийг өөрчлөх гэсэн санаархал нь манай айргийг орос бараашиг болгон гэсэн үг биз дээ. Бодоход хүүхэд мэт гэнэн, дэндүү өрөвдмөөр ч юм уу, гомдмоор ч юм шиг хэлэх үг алга. 

	Нэгдлийн жилүүдэд хувийн малын тоо тогтоосон хязгаартай, Хангайн бүсэд нэг өрхөд 50 толгой, Говийн бүсэд 75 толгой малтай байхыг зөвшөөрдөг, хэрэв хэдэн мал нь өсөж сайх тооноос давсан бол малчин баяжчихна, шинэ хөрөнгөтөн төрнө хэмээн сэрэмжлээд хураан авч нийгэмчлэх жишээтэй. Нэг үгээр хувийн мал өсөх үржих ёсгүй, харин нийгмийн мал заавал өсөх учиртай, өсөх хатуу төлөвлөгөөтэй, үүрэг амлалт авхуулсан агаад эс өсөх юм уу, хорогдуулбал хариуцсан малчин өрх төлнө, төлж эс чадвал нийгмийн хөрөнгийг шамшигдуулсан ялтай, "аавын хаалга” татах нь цөөнгүй. Гэвч байгалийн үзэгдэл ган гачиг, зуд зурхан нь нөгөө Ардын Хувьсгалтай тэнцэх нэгдэлжих хөдөлгөөний ялалтаас айсангүй, зугтсан ч үгүй байдгаараа л байж тохиодгоороо тохиож хааяа хатуухан нэрвээд хэдэн малыг хороож цөөлөөд л орхимуй. Нэгдсэн малчид нөгөө хувийн 50, 75-аасаа төлөөд өөрөө хоосон хоцорч малын хошуу эргүүлж амь зуух боломжгүй ядуурсан өрх гарч л байв. Бас хажуугаар нь дундаас завшиж хөлжиж амжсан сүйхээтэй, овсгоотой хүмүүс мэр сэр байж л таарна. Ажилсаг шударга сайн малчид нь нийгмийн хийгээд хувийн малаа өсгөөд тогтоосон тооноос илүү гарсныг нөгөө ядуурсан малчдын нэр дээр тоолуулаад харилцан ахуй амьдарлаа дэмжиж тэтгэж явсныг би бээр өөрийн ахан дүүсийн жишээн дээр мэдмүй. Нэгдлийн 500—600 толгой мал хариулж адгуулж яваа малчин жирэмсэн эхнэрээ нярайлахад ганц хонь төхөөрөх эрхгүй нэгдлийн дарга, ня-бо нараар цохуулж байж заазын ганц хонь төхөөрч биеэ тэнхрүүлдэг тухай нийтээрээ тэгэхдээ нууцаар ярьдаг л байсан даа. Иймээс л малчид нэгдэл нийгмийн малыг "Ялтай мал” хэмээн нэрлэдэг байж билээ. 

	Энэ завсар сонирхуулах үүднээс нэгдлийн үеийн нэгэн шог яриаг сийрүүлье: 

	 

	Нэгдлийн төвд нэгэн эр өглөө эрт юм шиншилж явсан чонотой таараад

	Эр - Чоно гуай та энэ үүрээр, төвд юу хийж явна вэ?

	Чоно - Идэх юм хайж явна. 

	Эр - Төвд юу байх вэ, хөдөө мал дүүрэн шүү дээ. 

	Чоно - Мал барихгүй хүн иднэ. 

	Эр - Тэгвэл би хүн шүү дээ

	Чоно - Чамайг идэхгүй, өөр хүн хайж явна.

	Эр - Ойлголоо, анчдыг хайж яваа хэрэг, 

	Чоно — Бас үгүй, тэд чинь над шиг эрийн сайнд хоол олж иддэг хүмүүс

	Эр - Тэгвэл ямар хүн байдаг билээ? 

	Чоно – Яагаа вэ, танай нэгдлийн дарга, ня-бо хоёр, 

	Эр - Хэрэггүй тэр хоёр чинь төвөөс гардаггүй, ан ч хийдэггүй хүмүүс

	Чоно - Тэр хамаагүй, тэр хоёр чинь нэгдлийн малыг хуйвалдаж идчихээд намайг идсэн гэж хэлмэгдүүлээд араас анчид явуулж амар заяа үзүүлдэггүй улс  

	 

	гэсэн гэдэг. 

	ХАА-н нэгдлийг бэхжүүлэх, үйл ажлыг боловсронгуй болгох санааны дараачийн шат нь 1978 оноос хувийн буюу амины малыг дахин нийгэмчлэх ажил боллоо. Намын улс төрийн товчооны (УТТ) 1977 оны нэгэн хуралд нийгмийг аюулаас хамгаалах яамны сайд, хожим УТТ-ны гишүүн, ТХ-ны нарийн бичгийн дарга хүртэл дэвшсэн Б. Дэжид гэгч "Манай хөдөөд ялангуяа нэгдлийн гишүүдийн дотор олон зуун малтай малчид, зарим албан хаагчид бий болсон, тэдний балгаар ХАА-н нэгдлийн мал өсөхгүй, малын чанар доройтож байна” гэсэн шинэлэг мэдээлэл хийсэн гэнэ. Эл чухал үгийг Цэдэнбал анхааралдаа авч “Нэгдэлч малчид, мал бүхий албан хаагчдын малын тоо толгойг нягтлан судалж, нормоос илүү мал бүхий иргэдийн малыг дахин нийгэмчлэх нь зүйтэй, шинэ цагийн хөрөнгөлөг этгээд төрөн гарах үүд хаалгыг хаах хэрэгтэй” гэж заавар өгөөд 1978 онд багтаан мал дахин нийгэмчлэх комиссыг байгуулан ажиллуулжээ. Малыг дахин нийгэмчлэн үнэхээр заасан хугацаанд хүч түрэмгийлэн хураан авч дуусгасан агаад ахуй амьжиргаа нь овоо сэргэж явсан малчид иргэдийг дахин сөхрүүлж туйлдуулсан ажил болсон тухай орон даяар малчид төдийгүй удирдах хүмүүс гомдоллон ярьдаг байв. Дахин хүчээр нийгэмчилсэн нэг баримт, Завхан аймгийн Баянтэс сумын малчин Жүгнээгийн малыг хурааж авахаар хилийн цэргийн хүч нэмсэн цагдаа нар очиж, тэр айлын хуцаж давхисан нохойг нь буудаж алаад, хотыг харлуулаад малыг нь хамж туугаад одсон дампуу хэрэг гарч байжээ. Дархан хилээ манах үүрэгтэй дайчдыг дайчилж хилийн дээсийг эзгүй орхиулсан хүн хариуцлага хүлээмээр юм даа. 

	Манай энхрий хайртай МАХН, удирдагч Цэдэнбал Монголын хөдөөг ийм хэлбэрээр, тийм аргаар нийгэмчилж биднийгээ хөрөнгөтөн болох аюулаас аварч, капитализмыг алгасаж социализмын замд шилжүүлсэн түүх тийн билээ. Үүний дүнд монголын мал өссөн үү? Үгүй дээ, өмнөх 23—24 сая толгойдоо эргэлдэж, харин малын жин жижгэрч ашиг шим дордсон хэмээн малчид эрдэмтэд дүгнэдэг ажгуу. 

	Тэнгээд, өмнө хөндсөн гурван сэдэв буюу Үндэсний худам монгол бичиггүй улс, Их эзэн Чингис Хаангүй Монгол, хувийн малгүй малчин иргэд гэдэг ойлголтыг түүх бичлэгт үлдээсэн хар толбо, гажуу үйлдэл хэмээхээс юун Ардын Хувьсгалтай зүйрлэхтэй мантай, харин түүнээс өмнөхөн өнгөрсөн гамингийн гамшиг орчим яривал таарах хэрэг. Эл гаж буруу үйлийг МАХН-ын бодлогын алдаа, түүний ерөнхий нарийн бичгийн даргын өнгөц ухваргүй ажил мөн гээд Ю. Цэдэнбалын сэдэж хэрэгжүүлсэн гурван ноцтой алдаа эндүүрэл хэмээн нэрлэвээс зохилтой.

	 


ТУСГААР ТОГТНОЛ ХИЙГЭЭД ЦЭДЭНБАЛ

	Зөвлөлт Холбоот Улстай нэгдэхгүйгээр хөгжихгүй

	Ийм томьёоллыг 1940-өөд оны дунд үеэс тодорхойлон гаргах болжээ. Нарийсгавал Цэдэнбалыг МАХН-ын ерөнхий нарийн бичгийн дарга болсны 3—4 дэх жилээс гэсэн үг л дээ. Юмжаагийн Цэдэнбалыг Монгол Улсын тусгаар тогтнолыг сахин хамгаалагч хэмээн түүний нэгэн нутгийнхан хийгээд аялдан дагагсад нь дөвийлгөн ярих дуртай бол нөгөө талаас түүнийг өөрийн улсын тусгаар тогтнолыг цуцалж ЗХУ-д найр тавин дагаж орох оролдлогыг удаа дараа горилсон гэх яриа 90-ээд оноос хойш олонтоо гарах болсныг мэдмүй. 

	Миний хувьд эл ам дамжсан ярианд үнэн худлын хувь хэмжээ байж болох авч аль алинд нь итгэл үнэмшил багатай өдгөөг хүрсэн. Харин оюутан ахуйд нэгэн удаагийн уулзалтад түүний "Ганц давстай уул адилхан хоёр социалист орны алинд ч байхад яадаг юм бэ” гэж ширүүхэн омогдож хэлсэн үг цээжинд хадаастай үлдсээр хэдэн арван жил тээж явсныхаа учрыг тайлах сан, үнэнийг олох сон хэмээн зориглоод тусгаар тогтнолын асуудлыг хөндөх ажилд орсон минь эл буюу. 

	Ардчиллын жилүүдээс эхлэн уг асуудлыг сонирхон үнэн мөнийг олох ухаантай үеийнх нь хүмүүсийн дурсамж хууч, түүхэн бичлэг, баримт сэлтийг ухан сөхөх ажлаа эхэлсэн агаад юуны өмнө Цэдэнбал судлалаар ажиллаж байсан нэрт түүхч, эрдэмтэн судлаач Лхамсүрэнгийн Бат-Очир гуайтай уулзаж учраа дуулгасан билээ. 

	Эрдэмтэн бээр, намайг их л ээдрээтэй асуудал сонирхож орооцолдож явна даа гээд өөрийн “Чойбалсан” хэмээх судалгааны бүтээлээ гарын үсэг зурж дурсган өгсөн юм даг. Ном Цэдэнбалд зориулсан бус авч түүний тухай олон сонин асуудлыг тодруулан бичсэн нь чухамхүү миний сонирхон хайж буй баримтууд байсныг уншаад баярласан талархсанаа нэхэн илэрхийлбээс зохимуй. 

	 

	1. МАХН-ын удирдлагын дотор 1940-өөд оны дундаас манай улс ЗХУ-ын бүрэлдэхүүнд багтан орохгүйгээр бие даан хөгжих бололцоогүй гэсэн яриа хүчтэй гарах болсон хийгээд Бүгд Найрамдах Тува Ард Улс гэгч 1944 онд Зөвлөлтөд нэгдсэнээр уг асуудал улам илүү хүчээ авч шаргуу эрчимжиж эхэлсэн байх бөлгөө. Тувагийн ерөнхийлөгч Салчиг Тока нэг удаа манай улсын ерөнхий сайд Маршал Чойбалсантай уулзахдаа биднийг бас ЗХУ-д нэгдэхийг ятган уриалсан агаад Чойбалсан эрс эсэргүүцэж түүнийг алгадсан гэх домог яриа гарсныг өдгөө ч ярьдаг, алгадсан эсэх нь юу л бол, тэгээд ч сонирхоод байх хэрэг биш, харин манай ерөнхий сайд эрс дургүйцэж, эсэргүүцлээ илэрхийлснийг судлаачид үнэнтэй хэмээн нотлон бичих бөлгөө. Тувачууд ЗХУ-д нэгдсэний дараахан 1944 оны зун МАХН-ын Улс төрийн товчооны гишүүн (цаашид УТТ гэх) улсын прокурор Бат-Очирын Жамбалдорж УТТ-нд тавьсан асуудалдаа “... Манай Монгол улс Зөвлөлтийн аугаа их гэр бүлд багтах нь манай улсын цаашдын түргэн хөгжилд их л утгатай бөгөөд цаг нь болсон асуудал гэж би бодно... Зөвлөлтийн гэр бүлд багтах гэдэг санал бол гагцхүү над байгаа бус, олон түмэнд байгаа юм” гэх зэргээр их шаардангуй бичиж “цаг болсон” гэснийг харахул ганц өөрийнх нь санал биш гэдэг нь ойлгомжтой, тэр тухайгаа өөрөө ч дурдсан ажээ. Асуудлыг УТТ-оор хэлэлцээгүй нь Чойбалсанд танилцуулахаас халширч байсных буй заа. Цэдэнбал ерөнхий нарийн бичгийн даргын хувьд танилцсан нь дамжиггүй, гэхдээ саналыг буруушаасан юм уу, няцаасан зүйлгүй, хэрэг дээрээ дэмжсэн ажээ9. Дайны сүүлчийн сац, олон улсын байдалтай холбож үзэхэд Монголыг Зөвлөлтөд нэгтгэх нь олон улсын хууль эрхийн хэм хэмжээ, монголын төрийн бие даасан байдалд харшилсан явдал болох тул дотоодод ч, гадаадад ч дэмжлэг олохгүй нь илэрхий тул Цэдэнбал хэлэлцүүлээгүй байж болзошгүй. Б. Жамбалдоржийн санал гэгч нь үнэндээ Цэдэнбалын Монгол улсыг ЗХУ-ын бүрэлдэхүүнд нэгтгэн багтаах гэсэн түүний анхны оролдлого хэмээн үзэхэд хилсдэхгүй буй хэмээн бодмуй.

	 

	2. Ю. Цэдэнбал ой сайтай залуу боловсон хүчин. Тэр бээр Жамбалдоржийн саналыг дахин сөхөж босгон гаргасаар л байжухуй. Харин өөрөө зохион байгуулж бэлдсэн гэх ойлголтод яах аргагүй хүргээд байх авай. Тэгээд нам улсын бүх эрхийг атгасан тэр цагт ганц нэг буюу хэсэг ч хүмүүс дур мэдэн тусгаар тогтнолоо сул тавьж өгөх асуудлыг боловсруулах ямар ч боломжгүй, бас Бат-Очирын Жамбалдорж бол өөрөө бие дааж тийм хэрээс хэтэрсэн аймшигт асуудлыг санаачлах зориг зүрхтэй хүмүүн биш, бас тийм эгзэгтэй том асуудал боловсруулах хэмжээний мэдлэг боловсролтой нэгэн биш. Хожим биднийг Москвад суралцах сацад, 1956—1957 онд болов уу, элчин сайдаар очсон, нүдэнд хүйтэн, ааш зан яхир, оюутнуудтай ярилцаж чаддаггүй, ёхигоносон хүмүүн байв. Бид хоорондоо ийм хоцрогдсон бүдүүлэг хүн яаж дипломат албанд тохирдог юм бол доо хэмээн хачирхан хөөрнө. Б. Жамбалдорж 1948 онд улс ба хоршоолол олон нийтийн өмчийг ашиглан шамшигдуулж байгаатай тэмцэх хуулийн төсөл боловсруулж НТХ, СНЗ-ийн 5/3 тогтоол гаргуулжээ. Уг тогтоолыг ард түмэн “Жамбалдожийн хар хууль" хэмээн нэрлэсэн бөгөөд түүний өөрийнх нь гарын үсэгтэй ордероор 1949 он гэхэд 2446 хүн баривчлагдаж, 1481 хүн цаазлуулсан байх ажээ. Тэр бээр ийм ажил хийж чадахаас бус дипломат албанд яав ч тохирох хүн биш ээ. Азаар удаагүй жил хүрсэн эсэхийг мартаж удалгүй буцаж санаа амарсан амуй. Бодвол Хрушевын зөөлрөлийн мөчид тэр хэлмэгдүүлэгч хүн элчин сайдаар ажиллахад тохиромжгүй болсон нь илтэд. 1949 оны 8 дугаар сард Чойбалсан ЗХУ-д эмчлүүлж сувилуулахаар явахын өмнөхөн Ю. Цэдэнбал, өнөөх Б. Жамбалдоржийн санал бичгийг гаргаж И. Сталинтай учирвал тэнд тавьсан асуудлаар зөвлөлдөхийг хүссэн байна. Монголыг Зөвлөлтөд нэгтгэх гэсэн тийм санал байгааг урьд нь Чойбалсан тодорхой мэдээгүй бололтой. Гэвч Цэдэнбалын хүсэлтийг хүлээн авчээ. Маршал Чойбалсан уг асуудлыг Сталинтай уулзахдаа хөндсөн, тэгэхдээ гагц Монгол Улсыг бус Ар, Өвөр монгол нэгдэж хамтаар ЗХУ-д холбооны улсын статустайгаар багтан орох боломжийг туршин ярилцжээ. Сталин “Танайх, манай холбооны улс болох хэрэггүй. Бид Гадаад, Дотоод хоёр Монголыг нэгтгэхийг дэмжихдээ Оросын харьяанд ч бус, Хятадын харьяанд ч бус, нэгдсэн нэгэн улс байхыг хүсэж байна” гэсэн сайхан хариу өгчээ. Харин Сталин Монголд нэг их элэгтэйдээ ч биш, цаг үеийн байдал хийгээд Америк, Англитай ч тохирсон хэлэлцээг зөрчиж зориглохгүйдээ тийн хариулсан хэрэг. Чойбалсан угаас нэгдэх асуудлын эсрэг байр суурьтай явсан хүн, тийм эерэг сайхан яриа түүний сэтгэлийг сэргээж зоригжуулсан байж таарна, үүнийг өөрийнхөө хойшдын ажил нотлон харуулсан гэж судлаачид үздэг ажгуу.
Эл хэрэг явдал Ю. Цэдэнбалын Монгол Улсын тусгаар тогтнолыг бусдад найр тавин өгч цуцлах гэсэн хоёр дахь шууд горилго хэмээн үзэх баттай үндэслэл болох буюу.

	 

	3. Ю. Цэдэнбалын хүсэлтээр маршал Чойбалсан Сочи хотод И. Сталинтай уулзсаны хойно нэг жилийн дараа монголын тухайн сацуугийн тэргүүлэх сэхээтнүүд С. Авирмэд, Б. Бадарч, Г. Галбадрах, Д. Төмөр-Очир, Ц. Дүгэрсүрэн, Л. Цэнд нарын нэр бүхий хүмүүс “Манай улсын одоогийн хөгжлийн зарим чухал асуудлыг лавлан асууж хариулт авахыг хүсэн" Чойбалсан, Цэдэнбал хоёрт захидал ирүүлжээ. Тэдний дэвшүүлсэн 9 асуудлын хоёрдугаар нь “Манай улс, Зөвлөлт Холбоот улсын бүрэлдэхүүнд багталцан оролгүйгээр капиталист бус замаар амжилттай хөгжиж ирсэнтэйгээ адил социалист нийгмийг бүрэн төгс байгуулж чадах эсэх? Социализм манай оронд бүрэн ялах явдал зөвлөлтийн холбоонд багталцан орох явдалтай уялдсан байх уу? Үгүй юу? Хэрэв уялдсан байвал СССР-тэй манай улс нэгдэх явдалд саад тотгор болж байгаа гадаад ба дотоодын ямар шалтгаан байна вэ?” гэжээ. Тэд асуудлуудтай холбогдуулан үзэл бодлоо жич бичиж сийрүүлэн хавсаргасан байв. Түүндээ ЗХУ-д орохын зайлшгүйг тал бүрээс нь тайлбарлан нотолсон байжухуй. Цааш нь бичихдээ “... Манай улс өөрийн амьдрал ба хөгжлийн шаардлагаар эрт орой хэзээ боловч тэрхүү холбоонд багталцан орох нь гарцаагүй болж ирнэ” хэмээн шууд хүчлэн шаардаж бичсэн байв. Ийм үзэл санаа, баримтлал чиглэл Чойбалсангийн санаанд огтхон таарахгүй байсныг баримтаас үзэхэд, Чойбалсан захидал бичсэн зарим хүнийг дуудан уулзаж тэдний байр суурийг хатуу зэмлэн буруушааж хариу цохилт өгсөн байна гэж Л. Бат-Очир гуай “Чойбалсан" номдоо цохон тэмдэглэсэн байх бөлгөө. Хатуу гарын дэглэм бүхий тэр сацад нам хэсэг бүлэг хүмүүс өөрсдийн дураар “Сонгино" хэмээх улсын амралтад тусгай гэр бариулан олон хоног сууж улсынхаа тусгаар тогтнолыг цуцлах ноцтой асуудлыг аймшиггүй боловсруулах эрх мэдэл байсан гэж үү, яавч үгүй, үүнийг зөвхөн нам засгийн удирдлага л зохион байгуулж чадах ажил. Харин ерөнхий сайд эсрэг байр суурьтай тул ганц ерөнхий нарийн бичгийн дарга л мэдэх хэрэг бус уу. Бас асуудал гарснаас хойших Чойбалсан, Цэдэнбал хоёрын маргаан үүнийг баталгаажуулж буй нь баримтаар харагдмуй. Цэдэнбал ЗХУ-д нэгдэх асуудлыг дэмжиж “Хэрэв чингэвэл монгол үндэстэн мөхөж сөнөхгүй төдийгүй, харин ч эдийн засаг соёлын талаар цэцэглэн хөгжиж чадахыг Зөвлөлтийн холбооны улсуудын жишээ харуулж байна шүү дээ” гэж ятгахад Чойбалсан уурлаж “Төр улс нь устчихвал яваандаа үндэстэн ястан нь ч усталгүй яах вэ” хэмээн эрс няцааж байв. Цааш нь Цэдэнбал “Зөвлөлтийн харьяат болсноор монгол үндэстэн алга болох гэж байхгүй шүү дээ” гэхэд ерөнхий сайд “Яагаад байхгүй байх вэ, Монгол үндэстэн алга болно гэсэн үг шүү” гэж маргаж байсныг судлаачид олж нийтэлсэн ажгуу. Эл чухал маргаан боловсрол муухан Чойбалсан, өндөр чадвартай Цэдэнбал хоёрын хэн нь, эх орныхоо төлөө цохилох зүрхтэй болох, аль нь алсын хараатай ялгааг тодруулсан хэрэг болсон буюу. Сайх санал боловсруулсан хэсэг хүмүүсийн олонх нь хожим өндөр боловсролтой эрдэмтэн, томоохон албан тушаалд ажиллаж байгаад цаашдаа Цэдэнбалтай санаа нийлэхээс татгалзсан хийгээд түүнийхээ улмаас хэлмэгдэж шоовдорлогдож цөлөгдөж явсан, зарим нь учир битүүлгээр амь насаа алдсан билээ. 
Энэхүү ил тод баримт нь Монгол улсын тусгаар тогтнолыг огоорч, бусдын хатавчинд багтаах гэсэн Цэдэнбалын гурав дахь оролдлого мөн гэдэгт маргах хүн гарахгүй болов уу.

	 

	4. Өргөн түмэн өнгөн дээрээ социализмын их удирдагч хэмээн дээдэлдэг боловч ойр зуурхандаа “амьд эрлэг хэмээн шивнэлддэг байсан И. Сталин 1953 оны 3 дугаар сард насан нөхцөж, МАХН-ын улс төрийн товчоо хуралдаж харуусан гашуудах үеэр Монгол улсыг ЗХУ-ын бүрэлдэхүүнд оруулах асуудал дахин хүчтэй яригдах болжээ. Сайх асуудлаар тогтоолын төсөл боловсруулж ЗХУ-ын коммунист намын төв хороонд яаралтай хүргүүлсэн байдаг. Оршуулгын гашуудлын ёслолд оролцсон Ю. Цэдэнбалыг ЗХУ-ын гадаад хэргийн сайд В. Молотов хүлээн авч харилцсан ярианы эхийг Цэдэнбалын өөрийнх нь гар тэмдэглэлээс сийрүүлбэл10:

	Молотов: ЗСБНХУ-д нэгдэх гэсэн асуудлын тань талаар тантай ярихыг надад даалгасан юм. Танай энэ шийдвэр бол бүдүүлэг алдаа юм... Энэ шийдвэрээ цуцлах хэрэгтэй. Энэ явдал танай төв хорооны нэр хүндэд эвгүй л юм болно. Гэхдээ яах вэ, цуцлах л болж дээ. Танай энэ шийдвэрээс чинь болчимгүй зан ханхалж байна... 
Молотов бас Монголыг өөртөө нэгтгэх асуудлыг хүлээж авах боломжгүй тухайгаа... Зөвлөлтийн империализмын тухай дахиад л ярьцгаах болно... хэмээн болгоомжилсон атлаа сүүлд нь “одоо цаг нь болоогүй” гэж үг алдсаныг харахад зөвхөн цаг ирэхийг хүлээж буй гэдгээ нуулгүй илэрхийлсэн байна. Үүнээс ЗХУ нь монголыг өөртөө нэгтгэхийн эсрэг биш нөгөө гүн ухааны томьёоллоор “Орон зай, цаг хугацаа” болмогц л залгихад бэлэн байжээ гэхээс өөр арга алга. 

	Цэдэнбал миний хэлсэн нь: Шийдвэрээ цуцалъя гэв.

	Молотов: Монголыг Зөвлөлтөд нэгтгэхийг санаачлагч нь хэн бэ?

	Цэдэнбал: Прокурор

	Молотов нэмж хэлсэн нь: Ер нь танайд нэг нь нөгөөгөөсөө илүү зүүн тийш хэлбийх юм. Монголыг зөвлөлтөд нэгтгэхийг санаачлагч нь юутай ч гэсэн улс төрийн бодлоготны хувьд тааруухан хүн юм даа. Та нар жаахан автагдсан байна. Би таныг хүлээж авалгүй жаахан удчихсан. Манайд томоохон өөрчлөн байгуулалт явж байна. Гэхдээ та бол өөрийн хүн шүү дээ. Та үүнийг ойлгож байгаа гэж сануулж байжээ.

	 

	Эл ярианаас үзэхүл Монгол Улсыг ЗХУ-ын бүрэлдэхүүнд нэгтгэх асуудлыг намын улс төрийн товчоогоор хэлэлцээд тогтоол гарсан нь тодорхой ажээ. В. Молотов цааш нь “Зөвлөлтийн империализмийн тухай дахиад л ярьцгаах болно” гэж нэмсэн нь зөвхөн барууны орнууд буюу эсрэг талаас гарах хэл амыг түр хаах, тэдний дарамтаас зайлсхийх аргаа хайснаас бус Монгол Улсын тусгаар тогтнолын асуудал тэдний чин эрмэлзлийн зорилт биш, хэсэг хугацаанд хэл амнаас хол цаг хожих санаа гэдэг нь ойлгомжтой харагдмуй. Мөн эцэст нь "Одоо бол цаг нь биш ээ” хэмээн ам алдсан үг шургуулсныг тэд цаг нь ирэхээр тэртээ тэргүй нэгтгэж авах болно гэдгээ битүүхэндээ ойлгуулж буй хэрэг ээ. Бас “Та бол өөрийн хүн шүү дээ“ хэмээн нэмснийг шууд утгаар нь монголыг аваад ирэх өөрийнх нь төлөөлөгч мөнийг сануулж буй ойлголт өгөхийн хамт томоохон өөрчлөлт хийж буйгаа өөрийн хүнээс нуух юу байх вэ гэж дотноссон санааны шууд илрэл бус уу.

	Тэр бээр шийдвэр, төсөл хоёрыг ялгахгүй будилах хүмүүн бус, тухайн цагтаа олон улсын харилцааны асуудлаар дэлхийн хэмжээний коммунист - улс төрч, дипломатч хүн байсан. Бас Цэдэнбал ч өөрөө шийдвэрээ цуцалъя гэж хариулсан нь үнэхээр тогтоол гарсныг нотолж буй бус уу. Харин сайх тогтоолыг өдгөө хүртэл судлаачид намын хийгээд улсын архиваас хайгаад олдоогүй гэдэг. Магадгүй, асуудал Цэдэнбалчуудын хүссэнээр бус, эсрэг эргэсний учир хойчийн хариуцлагаас мултрахын тул хожим сайх тогтоолыг устгасан гэдэг хардлагыг аргагүй төрүүлээд байх авай.

	Ер нь маршал Х. Чойбалсан 1952 оны эхээр өөд болсноор Цэдэнбалын санаархалд саад хийх хүнгүй болж дураараа загнах замыг нээж өгсөн бололтой, тэгээд зөвлөлтийн тагнуулын байгууллагын өмнө олон жилийн өмнө хүлээсэн үүрэг, авсан өрөө төлөхийг хичээж тэдэнд үнэнч гэдгээ харуулах гэсэн санаачилга болов уу хэмээн бодмуй. Ийм үйл явдал Сталин, Молотов, Берия нар Монгол Улсад үнэнхүү хайртайдаа ч бус дэлхийн II дайны төгсгөлөөр Тагна Туваг өөртөө нэгтгэсний улмаас олон улс орон эрс дургүйцэж байсан тийм нөхцөлд асар их баялагтай өргөн уудам дэвсгэр нутагтай цөөхөн хүн амтай Монголыг авчихваас ЗХУ-ын нэр хүндэд дахин муугаар нөлөөлөхийн зэрэгцээ Америк, Зөвлөлт, Англи гурван улсын Ялтын гэрээг зөрчих тул яаж ч чадахгүй татгалзахаас өөр замгүй байв. Тийн ЗХУ-д нэгдэн орох тухай 1953 оны улс төрийн товчооны тогтоол хийгээд Молотов, Цэдэнбал хоёрын уулзалт ярианы тэмдэглэлийг үндэслээд Монгол Улсын тусгаар тогтнолыг бусдад найр тавин буулгах гэсэн Цэдэнбалын дөрөв дэх удаагийн оролдлого буюу алдаа хэмээн хэлэх бүрэн эрхтэй мэт.

	 

	5. Монгол улсад сууж байсан ЗХУ-ын Бүрэн эрхт төлөөлөгч Ю. К. Приходов гэгч БХК(б)Н-ын Төв хорооны нарийн бичгийн дарга Г. М. Малековт 1949.08.19-нөөр огноолон мэдээлэхдээ “Ю. Цэдэнбал, БНМАУ нь ЗХУ-тай нэгдэх зайлшгүй шаардлагад бодитойгоор тулж ирсэн гэж үзсэн бол Х. Чойбалсан эсэргүүцэж байна” гэж бичиж байжээ. Энэ нь БХК(б)Н-ын Монголын тухай бичиг баримт “1920—1952” III №110, 111-т хэвлэгджээ. Хэрэв Чойбалсан байгаагүй бол цаг нь тулсан гээд л 1949 онд ЗХУ-д нэгдэх байжээ. Жишээлбэл өнөөдрийн Тувархуу юм байж таарна. Жич, тэр сацад Оросууд манай улсад суугаа төлөөлөгчөө өөрийн холбооныхоо улсад суугаа төлөөлөгчдийн нэгэн адил бүрэн эрх төлөөлөгч гэж нэрлэдэг байсан нь харагдана.

	 

	6. Тэртээ 1950-иад оны дундуур ЗХУ-д Сталины хатуу дарангуйллын дэглэмийн засаглал өөрчлөгдөж Никита Хрушев гэгч бас нэг дур зоргоороо эр нам засгийн толгойд гарав. Харин яамай, тэрээр өнгөрсөн харгис бурангуй сацыг шүүмжлэн, олон мянган гэм зэмгүй хүмүүс амь насаа алдсаныг сөхөн цагаатгаж, цагийн аясыг арай зөөлрүүлснээр эрин сацуугийн улс төрийн дулаарлыг эхлүүлж билээ. Сталины үеийн нам засгийн нэрт зүтгэлтэн, өмнө нэр дурдсан нөгөө В. Молотов өндөр албан тушаалаасаа халагдаад улмаар манайд элчин сайдаар томилогдон ирлээ. Бодвол түүнийг Цэдэнбалтай сайн харилцаатай, хэл амаан ололцох хүмүүн, тэгээд ч хоёр улсын хилийн газар нутгийн маргаантай хэсгийг өөртөө ашигтайгаар шийдэж чадах балмад түрэмгий нэгэн хэмээн үзсэн юм уу, ер нь тэр том большевикийг Хрушев чухам хэрэгтэй л гэсэн газраа томилон явуулсан байж таармуй. 
Цэдэнбал Монгол Улсыг ЗХУ-д нэгтгэх ажлыг хэд хэдэн удаа оролдоод бүтэхгүй болохоор аргаа өөрчилж улс орноо бүтнээр нь бус хязгаар нутгаас бага сагаар таслан өгвөл үр дүнд хүрнэ хэмээн өөрийн төрсөн Увс аймгийн Давст сумын нутгаас эхэлж өгөхөөр шийдсэн бололтой. Тэр бээр үүгээрээ нөгөөдүүлдээ үнэнчээ харуулж улам бүр итгэл олохыг хичээсэн байхыг үгүйсгэх аргагүй. 

	 

	Өгүүлэх ину: 1921 онд Тагна уулын хязгаарын Тува түмэн тусгаар улс гэдгээ зарлаж Тоглоомын Бүгд Найрамдах засаглалыг тогтоосон бөгөөд 1926 онд Монгол Улстай найрамдлын гэрээ байгуулжээ. Жич тувачуудын тухай тодруулбал тэд түрэг угсаатны бүлэгт багтах, нэн эртнээс Тагна Соёны нуруу, Алтайн зүүн биеэр нутаглаж явсан ард түмэн. Христийн тооллоос ч өмнө монгол аймгуудтай зэрэгцэн оршиж үе үедээ захиргаанд нь багтаж явжээ. ХVII—ХVIII зуунд Монголын Зүүн Гарын Хаант улсын захиргаанд багтаж байв. Манжийн засаглалын сацууд тува нарыг Алтайд 3 хошуу болгон Ховдын манж сайдын газарт захируулсан байжээ. Сайх газар нутаг бол угаас монголчуудын нутаг дэвсгэр асан тул хожим хил хязгаарын асуудлаар маргаан гарсан учиртай. Тувачууд түүхийн зай завсрыг ашиглан 1921—1944 оны хооронд тусгаар нэртэй байгаад 1944 онд Автономит мужийн эрхтэйгээр Зөвлөлт Орос улсын бүрэлдэхүүнд багтан орсон гэдгийг өмнө тэмдэглэсэн. Газар нутгийн хэмжээ нь 170 мянган хавтгай км, хүн амын тоо 220 мянга орчим гэдэг. 

	Монгол-Тувагийн хилийн маргаантай газрын асуудлаар хоёр тал 1930 оноос эхэлж олон удаа хэлэлцэж ярилцсаны эцэст 1932 онд тохирч гарын үсэг зурсан бөгөөд хоёр тал уг протоколыг түр баримтлахаар тохиролцсон ажээ. Харин Монгол Улсын Бага хурал сайх протоколыг хоёр орны ард түмний эрх ашгийг зөв тусган харгалзаж чадаагүй гэж үзээд баталгаажуулаагүй учир протокол хүчин төгөлдөр бус болсон байна. Дараа нь 1940 онд шинэ комисс байгуулан ажилласан авч үр дүнд хүрч чадалгүй дахин хойшилсон ажээ. Түүнээс хойш удаан хугацаа өнгөрсний хойно буюу 1957 онд ЗХУ-ын Засгийн Газраас Монгол Улс, Тува муж хоёрын хилийн хэлэлцээг сэргээх асуудлыг манай Засгийн Газарт тавьсныг МАХН-ын УТТ 1957 оны 11 дүгээр сард хуралдаж авч хэлэлцээд хилийн шугамыг тодруулан тогтоох хэлэлцээ хийхдээ түүхэн баримт сэлтийг голчлон үндэс болгохоос гадна ард түмний одоогийн амьдралын шаардлагыг харгалзан гүйцэтгэх чиглэл өгсөн 387 дугаар тогтоолоо баталсан амуй. 

	Сайх тогтоолын дагуу мөн өдөр Сайд нарын Зөвлөлийн тогтоол гарч хэлэлцээ хийх Монгол Улсын Засгийн Газрын төлөөлөгчдийн бүрэлдэхүүнийг батлаад даргаар Гадаад явдлын яамны сайд Содномын Аварзэдийг томилон ажиллуулах болов. Хэлэлцээний явц анхнаасаа эхлээд маргаан ихтэй удаашрах төлөвтэй болсон агаад тэр мөчид зөвлөлтийн төлөөлөгчдийн тэргүүн элчин сайд В. Молотов 1958 оны 1 дүгээр сарын сүүлчээр МАХН-ын төв хорооны нарийн бичгийн дарга Д. Дамба, Сайд нарын Зөвлөлийн I орлогч дарга Л. Цэнд нарт ЗХУ-ын коммунист намын төв хорооны мэдэгдэх хуудсыг гардуулжээ. Мэдэгдлийн утга нь Монгол Улс ба Тува мужийн хилийг 1932 оны протоколоор түр баримтлахаар тогтоосон протоколын дагуу шийдвэрлэхийг шаардсан байв. 

	Монгол Улсын парламент хэлэлцээд батлаагүй хойшлуулсан, олон улсын хэмжээнд хүчин төгөлдөр бус протоколыг баримтлах тухай зөвлөлтийн коммунист намын тэрхүү мэдэгдлийг тулган шаардсан сүрдүүлэг, хүчээр зөвшөөрүүлэх их гүрний тулгалт хэмээн үзэхээс өөр замгүй. Магадгүй тэр тухай сайх сацад ЗХУ-д удаан хугацаагаар байсан Цэдэнбалтай ч урьдчилан эчнээ тохирсон ч юм уу, юутай их л шаргуу шаардсан нь илтэд авай. Уг мэдэгдлийг манай тал УТТ-гоороо хэлэлцээд хоёр талын уян хатан байдал хангалтгүйн улмаас удааширч буйг тэмдэглэхийн зэрэгцээ 1932 оны хүчин төгөлдөр болоогүй протоколын заалтыг баримтлах нь учир дутагдалтай гэж үзээд Цэдэнбалын саналыг сонссоны дараа ЗХУ-ын коммунист намд хариу өгөхөөр тогтжээ. Цэдэнбал хүний нутагт байхдаа тогтоолтой танилцаад — Анхнаас хил орчмын ард түмний ашиг тусыг баримталж байсан юм. Түүх гээд их хол явчихжээ гэж УТТ-ны 387 дугаар тогтоолыг буруушаасан өнгө аястай цохолтыг хийсэн байжээ. Цэдэнбалыг нутагтаа ирсний хойно, 1958.02.17-нд УТТ-оос ЗХУ-ын коммунист намын төв хороонд хариу өгөх тухай хэлэлцэхэд Цэдэнбал хэлсэн үгэндээ Тува мужтай залгасан хилийг тодотгох тухай хоёр талын ажиллагаа эхлээд 2 сар гаруй болж байна. Энэ хугацаанд хэлэлцээний байдал удаашран зөрөх байдалд орсон байна. Үүнийг Зөвлөлт-Монголын найрамдлын амьсгалаар шийдвэрлэх хэрэгтэй. Манай хоёр улсын хооронд шийдвэрлэж болохгүй асуудал байгаагүй, ялангуяа одоо бүр ч байж болохгүй юм гэж хэлээд түүнд заавраа чиглүүлсэн байх бөлгөө. Манай Засгийн Газрын төлөөлөгчдийн тэргүүн, Сайд нарын Зөвлөлийн орлогч дарга, ГЯЯ-ны сайд С. Аварзэдийг эзгүй өвчтэй байх мөчид ЗХУ-ын коммунист намд явуулах хариу тогтоолын төслийг Л. Цэндээр яаралтай хийлгээд хоёрдугаар сарын 26-нд элчин сайд Молотовт албан бичиг гардуулсан байдаг. Молотов хариу хэлэхдээ

	— Энэ бол чухал баримт бичиг, үүний дотор дурдсан тодорхой газруудын талаар одоо би юм хэлж чадахгүй. Үүнийг нөхөдтэйгөө ярилцана. Ер нь хоёр талд харилцан ашигтайгаар тохиролцож болох байлгүй дээ гэжээ. Тэр бээр НТХ-ны нарийн бичгийн дарга Д. Дамбад хэлэхдээ дотроо их л додигор, санаандаа хүрсэн хүмүүний дүртэй агаад С. Аварзэдийн тухай нэмж хэлэхдээ... Зарим асуудал дээр хэтэрхий нэг талыг барих явдал байсан. Энэ нь залуугийн гэм ч байж болох юм. Тувачуудыг хорсон үзэх явдал байсан. Бид тийм үг сонсоно гэж огт бодоогүй байсан юм... гэж гомдол гаргасан байх авай. Молотовын эл үг Аварзэдийн хойшдын хувь заяанд сөрөг нөлөө үзүүлснийг УТТ-ны дараагийн шийдвэр харуулав. Нэг талаас Цэдэнбал, Молотов, нөгөө талаас Дамба, Аварзэд нарын үзэл баримтлалын зөрчлөөс үүдэн удалгүй Аварзэдийн асуудал гэгчийг УТТ-гоор хэлэлцээд түүнийг хилийн хэлэлцээ хийх комиссын даргаас төдийгүй түүний өөрийнх нь эрхэлсэн ажил сайд нарын зөвлөлийн орлогч дарга, гадаад явдлын яамны сайдын албан тушаалаас огцруулсан байдаг. 

	Баримтыг баривал Цэдэнбал, УТТ-ны хилийн тухай урьдах тогтоолуудыг өөрчилж Л. Цэндийг комиссын даргаар томилж ажиллуулсан нь тэрхүү 1930 оноос хойш удаан хугацаанд олон удаа хэлэлцээд баталгаажуулж чадаагүй, хууль бус протокол болон Молотовын тулгасан төслөөр хилийн гэрээг байгуулсан хийгээд тийн Увс аймгийн Давст сумын хойд захын зарим газар Давст уул Монгол Улсын газрын зургаас бүрмөсөн арчигджээ. Л. Цэнд Монгол-Тувагийн хилийн маргааныг ердөө ганцхан сарын дотор шийдвэрлэж 1958.03.26-нд В. Молотовтой гарын үсэг зурсан ажээ. Үүнийг Цэдэнбалын ажил гэхээс өөр тийш зайлуулж яавч чадашгүй, нөгөө Л. Цэнд бол түүний гарын үзүүрийн хүүхэлдэйн үүргийг гүйцэтгэсэн хүмүүн. Эл ялдраа, сайх асуудлыг өмнө хөндөж тэмдэглэсэн ЗХУ-тай нэгдэх нэгэн санаатай холбон үзэх зүйтэй мэт. Л. Цэнд хэсэг сэхээтний хамт 1949 оны сүүлчээс боловсруулж Х. Чойбалсан, Ю. Цэдэнбал нарт өгсөн нөгөө саналыг нь Ю. Цэдэнбал зоригтой сөхсөн байх. Тэгээд л Цэндийг комиссын даргаар томилоод улмаар гарын үсэг зурахыг намын нэрээр даалгаж шахсан байж болох талтай. Үүнийг өнөөдөр бид нотолж чадахгүй ч бас үгүйсгэж хэрхэн чадах билээ. Үүнийг нэхэн бодоцгооё. Тэр бээр өөрийнхөө хожмын хэлмэгдлийг төсөөлөөгүйн зэрэгцээ бас нэр олох гэсэн ч юм уу, эсхүл Сайд нарын Зөвлөлийн I орлогч даргын хувьд тулгагдсан юм уу, юутай ч тэр “Хар” хэмээн нэрлэж болох хэлэлцээрт гарын үсэг зурсан байх бөлгөө. Өдгөө Юмжаагийн өвөлжөө, Цэдэнбалын төрсөн нутаг хүнийх болсон гэдэг. Эрхэм уншигчид Монгол Улсын 1937 оны газрын зургийг өдгөөгийн зурагтай зэрэгцүүлэн харвал хуучин Увс нуур бүтнээр барахгүй нэлээд хойгуур хол хилийн дээс харагдах бол одоо нуурын хойд зах харийн нутагт зурагдсан байх бөлгөө. Туурга тусгаар улсын нутгийн аюулгүй байдлыг хийгээд газар нутгийн халдашгүй зарчмыг зөрчиж харийн гүрэнд нутгаасаа тастаж өгсөн гэрээний хариуцлагыг хэн хүлээвээс зохилтой вэ, эл ээдрээтэй асуудлын гол гогцоог олоход үнэхээр хүндрэлтэй нь ойлгомжтой. Хэн нэг нь хариуцлага хүлээдэггүй юм аа гэхэд буруу үйлдлийнхээ төлөө ард түмний өмнө ёс зүйн зэмлэл үүрэх л ёстой. Миний бодлоор хэн нэг гэхээс өмнө тухайн бурангуй нийгэм юуны өмнө түүний чиглэлийг удирдан явуулдаг намын төв хороо үүрвээс зохино. Дараа УТТ-ын хоёр ч тогтоолын заалтыг өөрчлөх санаачилга гаргаж гурав дахь тогтоолыг гаргуулсан Е. н. б. дарга хийгээд түүнийг дагалдан зөвшөөрсөн товчооны гишүүд бас үүрэх ёстой. Эцэст нь гэрээнд гарын үсэг зурсан намын гишүүн гэм зэмгүй хоцорч болохгүй, ёс зүйн зэмийг хүлээлцэж л таарна, тэгэхдээ өөрийнхөө санаачилгаар бус шийдвэр хэрэгжүүлсний хувьд хөнгөлөлт эдлэх ёстой хэмээн бодмуй. Хэрэв Л. Цэнд газар шорооныхоо төлөө сэтгэл зүрхээ зориулсан бол гарын үсэг зурахаас татгалзаж, С. Аварзэдийн адил төлөөлөгчийн тэргүүнээс огцрох зам түүнд байсан бус уу. Сүүлчийн бүлэгт монголын ард түмэн түүний дотор Увс аймгийн иргэд л хохирч хоцорсон. 

	Эл хэлэлцээрийн бүрэн эхийг манай ахмад хилчин, дэслэгч генерал Базарын Цэдэн-Иш гуай өөрийн хоёр ч номд хэвлүүлсэн агаад тэр бээр бичихдээ11... Манай талын зохих байгууллагууд хилийн хэлэлцээнд урьдчилан бэлтгэсэнгүй, Монгол Тувагийн ардуудын бэлчээр нутгийн эзэмшилт, ашиглалтын урьд ба эдүгээгийн бодит байдал, айл зэргэлдээ орших ах дүү ястан ардуудын ашиг сонирхлыг тэгш харгалзан үзэж шийдвэрлэх зайлшгүй шаардлагатай асуудлуудыг манай талын комиссын нөхөд тэр үед зөв тусгаж чадаагүй, хэлэлцээний үед хэлэлцэгч талаас гарч байсан зөв зүйтэй, ашигтай саналыг хүлээж авсангүй, хэлэлцэгдэж байгаа тодорхой газраа ч гүйцэд мэдэхгүй зэргээс Давст сумын дэргэд байгаа тус сумын нэртэй уул, арав гаруй айлын олон жил эзэмшсэн өвөлжөө хашааг хилийн шугамаар тасалж орхигдуулсан явдал гарсан боловч асуудал шийдвэрлэгдэж 1958 оны 3 дугаар сарын 26-нд Улаанбаатар хотноо хилийн гэрээ байгуулав гэж бичсэн байдаг. Тэр арав гаруй айлын өвөлжөөний нэг Юмжаа гуайн өвөлжөө байж л дээ. Б. Цэдэн-Иш гуай үүнээс өмнө 1990 онд “БНМАУ-ын хил хязгаар бүрэлдэн тогтож ирсэн түүхэн сурвалж баримт бичгүүдийн эмхэтгэл” гэдэг ном хэвлүүлсэн байна. Түүндээ бас сайх хилийн гэрээний бүрэн эхийг бас оруулсан. Харин эл хоёр номд 1930 оноос эхэлсэн Монгол-Тувагийн хилийн хэлэлцээ, 1932 онд хоёр талын түр баримтлахаар тохирсон авч Монгол Улсын парламент баталгаажуулаагүй хойшлуулсан протокол, мөн ЗХУ-ын шаардлагын дагуу МАХН-ын УТТ-ны 1957 оны 11 дүгээр сарын хилийн хэлэлцээ явуулах Монголын төлөөлөгчдийг баталж даргаар нь Сайд нарын зөвлөлийн орлогч дарга бөгөөд Гадаад явдлын яамны сайд С. Аварзэдийг томилсон тогтоол, хоёр талын хэлэлцээний явц удааширсан зэрэг асуудлуудын талаар нэг ч үг дурсалгүй орхижээ. Бодвол дээрх хоёр номд зөвхөн хоёр талын албан ёсоор баталгаажуулсан хүчин төгөлдөр гэрээ, протоколыг багтаасан, харин парламентаар батламжлаагүй бусад хэлэлцээр баримт бичгийг оруулаагүй бололтой. Манай нэрт хилчний эл үйлдэл, Цэдэнбал, Молотов хоёрын хүчин төгөлдөр бус протоколыг баримтлан байгуулсан гэрээг шүүмжилж байна гэсэн ойлголтод хүргэж буй амуй. 

	Жич, Базарын Цэдэн-Иш хэмээх эрхэм хүмүүний тухай цөөн өгүүлбэр орхивоос юуны өмнө нэн өнө удаан жилийн насыг элээсэн нэгэн, аль өнгөрсөн зууны эхэн буюу 1906 оны улаан морь жилд төрөөд бүтэн 103 жилийн ойтойгоо золгоод 2009 оны зун насан хальсан агаад сүнс гэж бий бол Мөнх тэнгэрийн хүчинд нэгдсэн байх ёстой. Цэл залуу 27 наснаасаа Монгол Улсын хил хязгаарын албаны ажилд хүчин зүтгэж, ээдрээтэй олон асуудлын дотор эргэлдэж мэргэшсэн жинхэнэ хилчин байжээ. Түүнд Монгол Улсын гавьяа шагналаас хүртээгүй цол хэргэм бараг л үгүй болов уу, Онц хилчнээс эхлээд Сүхбаатарын ганц бус, дээр нь бүх зэрэглэлийн одон медалиар шагнуулсан. Онц бүрэн эрхт элчин, гавьяат хуульч, хөдөлмөрийн баатар гээд тоолбол олныг тоочиж болох буй заа. Тэдний хүргэн нэрт зураач Намнандоржийн Арвис түүний зургийг сайхан зурсан, 80-аад онд тэр хөргийг гадаадад гарсан үзэсгэлэнд сонирхон үзэж явсан, бодвол манай аль нэг музей, галерейд байгаа л байх. Тэдний охин Цэдэн-Ишийн Янжмаа нь гадаад эдийн засгийн харилцааны мэргэжилтэй, Москвад Олон улсын харилцааны дээд сургууль төгссөн боловсрол тэгш хатагтай. Бид гадаадтай эдийн засгаар харилцах улсын хороонд олон жил хамт ажилласан бие биесээ сайн мэдэх анд нөхөд. Тэр бээр цуцашгүй хөдөлмөрч, буцашгүй зүтгэгч, аливаа хэргийн эцсийг үзэж байж л санаа нь амардаг ажил хэрэгч нэгэн. Нэг гэм бас бий, маш их яаруу, бага хугацаанд ихийг хийх гэж хичээгээд суугаад бичээд эсхүл энд тэнд гүйж харайгаад заримдаа алдаж ч явсан л байх, яаруугаараа бид хоёр төстэй, үзэл бодол санаа нийлж сайхан ажиллаж явснаа мартаагүй. Өдгөө нас сүүдрээ үл харгалзан өөрийн сайн эзэмшсэн англи, орос хэлний орчуулгын ажилд хүчээ сорьсоор яваа эрхэм л дээ. 

	Хөндсөн эл төрийн гэмт хэргийн шинж бүхий түүхийн хар толбыг Монгол Улсын албан ёсны түүх бичлэгт буюу 1969 оны гурван боть, 2003 оны таван ботид нэг ч өгүүлбэр дурдаагүй, ард түмнээсээ нуусаар буйг юу гэж үзвээс зохих буй? Цэдэнбалын, бусдын шаардсаны дагуу газар нутгаасаа дур мэдэн сул тастаж өгсөн үйлийг түүний нүгэл хөллөсөн алдаа хэмээн хэлээд зогсохгүй, урьдчилан тохирсон зорилтот ажил гэж үзэлтэй. Уг нь 26 жилийн тэртээх, олон улсын эрхзүйн хүчин төгөлдөр бус протокол гэдэг нэр томьёоллыг дөрөөлөн санаачилгатай, олигтойхон хэлэлцсэн бол газраа аврах боломж нөхцөл байсан гэмээр. Тэр боломжийг ерөнхий нарийн бичгийн дарга хаагдуулсан байна. Хэлэлцээ явуулсан байдал хийгээд эцэст нь яаравчлан тохирсон мөчийг цаг хугацаагаар задлах аваас юуны өмнө Цэдэнбал 1957—1958 оны өвөл удаан хугацаагаар буюу бүтэн гурван сар нутагтаа байгаагүй, тэр сацууд зөвлөлтийн талаас ямар заавар зөвлөгөө авсан, юу тохирч байгаа бол гэх хардлага хар аяндаа нүдэнд буугаад байх, тэгээд ч УТТ-ны шийдвэрт хийсэн цохолт, хойноос ирэнгүүтээ өөрөө асуудлыг яаравчлан шийдсэн, комиссын даргыг эрхэлж байсан бүх ажлаас нь халж газар зааж хөөсөн явдал өнөөх хардлагыг баталгаажуулаад буй бус уу. 

	Эл ялдарт, Цэдэнбалын удирдлага дор, намын төв хорооны хэлтсийн эрхлэгч, ЗХУ-д элчин сайдаар сууж асан Ц. Гүрбадам “Ю. Цэдэнбал”12 хэмээх номд юу бичсэнийг сонирхуулбал  Цэдэнбал, ЗХУ-ыг дуурайх, амыг нь хардаг явдлаа хэтрүүлэн туйлшруулж байснаас Монгол Улсын нэр хүндэд төдийгүй, ЗХУ-ын нэр хүндэд ч сөрөг нөлөө үзүүлэх шинж төлөв цухалзаж эхэлсэн гээд Зөвлөлтийн хүмүүстэй зөвлөлгүй толгой дааж шийдсэн олон улсын томоохон нэг ч асуудал монголын дипломат албанд байсангүй гэж бичсэнийг манай ахмад дипломатч, ГЯЯ-ны сайдаар олон жил ажилласан М. Дүгэрсүрэн зөвшөөрөн үнэн гэж хэлж байжээ. Их бага ямар ч асуудлаар зөвлөлтийн хүмүүсийн саналыг асуух, хуралд тавих илтгэл, хэвлэлд нийтлүүлэх өгүүллээ хүртэл тэдэнд үзүүлж засуулах болсон юм. Тэдний ямар ч албан тушаалын хүний хэлсэн албаны болон хувийн чанартай үг бүхэнд итгэж зөвшөөрдөг болсон. ЗХУ-тай онцгой харьцаатай гэдгээ харуулахын тулд олон улсын дипломат ёслолын тогтсон дэг журам, хэм хэмжээг ч тоохоо больж билээ гэж Ц. Гүрбадам цохон бичсэн байна. Олон жил Цэдэнбалын ойр орчим ажиллаж, түүний илтгэл, хэлэх үгийг орос хэлээр бичиж боловсруулж явсан эрдэмтэн, элчин сайд сайх эрхэм хүмүүний бичлэг миний өмнө хэлсэн хардлагад нэмэлт үнэмшил төрүүлж буйг тэмдэглэвээс зохилтой. 

	Түүнчлэн Давст уулын талаар Цэдэнбалын нэг удаагийн хэлсэн үг санаанаас гардаггүй, сэтгэл сэвтээж явдгийг хэлэх учиртай. Хрушевын дулаарал зөөлрөл гэх үе 1957—1958 онд манай том дарга нар Москвад сурч байсан оюутан бидэнтэй хааяа уулздаг болж билээ. Бид Москвагийн Нисэхийн технологийн дээд сургуулийн их танхимд голдуу цугларч, хурал уулзалт хийдэг байв даа. Тэр сацад бидэнтэй Ю. Цэдэнбал хоёр ч удаа, УТТ-ны гишүүн Сайд нарын зөвлөлийн I орлогч дарга С. Лувсан гуай, НТХ-ны нарийн бичгийн дарга Ч. Сүрэнжав гуай нартай тус бүр нэг удаа уулзсан юм даг. Ард түмэнтэй ойр дотно байж хэл амыг нь сонсож яваа ухаан нь тэр гэх өнгөтэй ав ч цаад утгаараа 1956 онд Унгарт болсон Зөвлөлтийн эсрэг дуулиантай хэрэг явдлын нөлөөний халдвараас биднийг урьдчилан хамгаалж яваа нь тэр байж. Унгарын залуучууд оюутны, зөвлөлтийн эсрэг дэгдсэн хөдөлгөөн жагсаалыг оросын цэрэг дайран орж хүчлэн дараад Засгийн Газрын тэргүүн Имре Нади-ийг баривчлан хорьсон байв. Харамсалтай бүрэн тусгаар тогтносон нэг улсын Ерөнхий Сайдыг эрээ цээргүй цаазалсныг хэвлэлээр сүржигнэн зарлаж байсныг санамуй. Тэр жил Москвад сурч байсан бүх унгар оюутнууд нутаг буцсан юм даг. Цэдэнбал даргын эхний уулзалт 1957 оны өвөл болсон санагдана, түүнтэй хамт элчин сайд Санжийн Батаа ирээд даргын айлчлалын тухай товч танилцуулаад оюутнуудын саналыг сонсох болов. Олон оюутан ам булаалдан үг хэлж шүүмжлэл шууд ширүүхэн өрнөсөн агаад бичгээр ч олон асуулт өгснийг элчин сайд урьдчилан авч үзээд заримыг Цэдэнбал даргад өгөөд ихэнхийг нь өөрөө давхарлан дарж тавих харагдана. Үг хэлсэн оюутнуудын дийлэнх нь урьд ажил хийж байгаад очсон төгсөх юм уу, дээд ангийн оюутнууд байсны дотор Тимирязевын ХАА-н академийн оюутан “Цагаан” хэмээх А. Цагаанхүү, Барилгын дээд сургуулийн Д. Лхамсүрэн хоёр ширүүхэн үг хэлснийг тодхон санах бөлгөө. Оюутнууд, манайх түүхий эдээ, Зүүнбаяны нефтийг боловсруулахгүй түүхийгээр нь гаргаж их алдаж байгаа, боловсруулах үйлдвэр байгуулж бүтээгдэхүүн гаргавал ашигтай, хөрөнгөтөн оронтой ч худалдаа хийж болно гэх зэргээр эдийн засгийн хөгжил, ахуй амьжиргаагаа сайжруулах тухай их ярилаа. Сүүлдээ элчин сайд Батаа тэсэхээ байсан бололтой уурлаж, та нараас Унгарын үнэр ханхалж байна гээд л загнаж гарав. Цэдэнбал дарга асуултад хариулахдаа нэг их зөөлөн байгаагүй ч элчин шиг уурлаж загнаагүй санагдана. Уг нь оюутнууд улс төрийн талаар яриагүй, Унгарын асуудлыг сануулахаар юм гаргаагүй л юм даг. Эцэстээ Батаа гуай биднийг баахан буруутгаж загнаад тарааж билээ. Мартсанаас тэр уулзалтад Хүнсний үйлдвэрлэлийн дээд сургуулийн оюутан, даргын хариулсан үгийг дэмжиж үг хэлсэн бөгөөд хожмын Улаанбаатар хотын МАХН-ын I нарийн бичгийн дарга, УТТ-ны гишүүн болсон Б. Алтангэрэл тэр хүн шүү дээ. 

	Ю. Цэдэнбал дарга хоёр дахь удаагаа 1958 оны намар уулзсан байх. Тэр уулзалт оюутнууд Давст уулын талаар сонирхож газар нутгаа айлд таслан өгснийг хурцхан шүүмжилж билээ. Хэд хэдэн оюутан үг хэлсний хойно Цэдэнбал тэсгэлгүй уурлаж “Ганц Давстай уул ах дүүгийн найрамдалтай хоёр социалист орны алинд ч байхад яадаг юм” гэж ёстой орилох шахам зандарч билээ. Тэр эх оронч бус болчимгүй үг өдгөө ч миний зүрхийг шимшрүүлсээр буй бөлгөө. Бодоход газар нутгаасаа тастаж бусдад өгчхөөд түүнийгээ зөвтгөх гэж бачимдаж явдаг туурга тусгаар улсын нэгдүгээр хүмүүн хорвоогийн түүхэнд байсан болов уу? Сонсоогүй л явмуй. Бидний үед 1958 оноос хойш манай том дарга Москвад оюутнуудтай дахин уулзсан эсэхийг эс санах бөгөөд уулзсан дарга нарын дотроос Сономын Лувсан гуай их төлөв аядуу, элэгсэг харилцаатай, оюутны асуултыг чөлөөтэй өрнүүлж хүний сэтгэлийн хөөрлийг зөөлрүүлэх хариулт өгч байсан санагдмуй. Уулзалтын дараа Лувсан гуайг яасан сайхан төвшин, боловсон харилцаатай хүн бэ гээд л магтан хөөрөлдөж байж билээ. 1990-ээд онд Лувсан гуайн тухай сайхан дурсамж сонссон маань Их хэлмэгдүүлэлтийн жилүүдэд тэр бээр сурвалжит язгууртан том лам нарын хөрөнгө хураах ажлаар одоогийн Төв аймгийн Мөнгөн Морьт суманд ажиллахдаа Сэрээтэр бэйс хэмээх айлын хөрөнгийг хурааж л дээ. Тэрхүү Сэрээтэр нь бидний сайн анд онц бүрэн эрхт элчин сайд Юмбуугийн Сандагийн гэргий, их эмч Намсрайн Ладмаагийн өвөг эцэг нь юм билээ. Түүний авга ах С. Цэрэндорж гуайн дурсамжаар, тэр бээр хураалгын ажлыг маш тайван эмх цэгцтэй бүртгээд хураах үлдээх эд барааг ялгаж аятайхан зохицуулж, элдэв сүржин сүрхий зан гаргаагүй ажилласан, хэдийгээр хөрөнгийг нь хураасан ч хүний хувьд муугүй сэтгэгдэл төрүүлж үлдээснийг дурсан ярьсан байдаг. Хэрэв Цэдэнбалын хэртэй боловсрол эзэмшсэн бол ямартай ч сайн л дипломатч байвал зохих хүмүүн хэмээн би ч бас бодмуй. 

	Ч. Сүрэнжав гуайн хувьд өөр, бүдүүн баараг, оюутан биднийг үл тоомсорлосон байдалтай зандарч сүрдүүлсэн айхтар хатуу шаардлагатай хүмүүн байв. Асуусан оюутныг дарамталж загнаад үнэнийг хэлэхэд бүдүүлэг гэх сэтгэгдэл үлдээснийг нуух хаах юун билээ. Цаг үеэн аргагүй л өнгөрөөжээ хэмээн бид ярьцгааж хоцорсон. Түүнээс хойш нэг их удалгүй удирдах ажлаасаа чөлөөлөгдсөн хэмээн дуулдсан юм даг. 

	Нэмж бас өмнө дурсан тэмдэглэсэн оюутан А. Цагаанхүү, Д. Лхамсүрэн нарын хувь заяаны талаар бэсрэг маягаар өгүүлбээс, Амгаагийн Цагаанхүү гуай намайг төгсөөд ирэхэд ХААЯ-нд ажиллаж байсан. Сайх яам гурван Цагаанхүүтэй, эхнийх нь миний дурсан буй “Цагаан” хэмээх Цагаанхүү, хоёр дахь нь “Хар” хэмээх Цагаанхүү, гурав дахь нь "Шар” хэмээх Цагаанхүү, бүгд л Москвад сургууль дүүргэсэн хүмүүс. Хар нь эдийн засагч, шар нь геодез газар зүйч, өдгөө гурвуул бидний дунд алга, бодвоос тэд мөнх тэнгэрийн оронд очсон байх ёстой. А. Цагаанхүү чадвартай боловсон хүчин, ажил албанд дэвшин намын төв хороонд зааварлагчаас хэлтсийн даргын албаны үүргийг гүйцэтгэж явсан хүмүүн. Нэлээд хожим түүнийг Лоохууз, Сурмаажав нарын намын эсрэг бүлэг гэдэг хэрэгтэй холбоотойг илрүүлж нутаг зааж цөлсөн хийгээд бодвол цагаадсан байх ёстой. Эрдэнэтэд амьдарч байгаад 1996 онд гэнэт учир битүүлэг өвчний улмаас насан өөд болсон хэмээнэ. А. Цагаанхүү гуайн хэлмэгдсэн явдал шууд нөгөө элчин асан С. Батаа гуайтай шууд холбоотой. Тэр үед Батаа гуай НТХ-ны захиргааны буюу тусгай албаны хэлтсийн даргаар олон жил ажилласан Цэдэнбалын санаанд тохируулж аливаа хэргийг шийдэж явсан, түүний ойрын тойрон хүрээлэгч хүн. 1957 оны тэр сүр дуулиантай хэргийг марталгүй явсаар хэрэгтэй үед нь Цагаанхүүг хэлмэгдүүлсэн хүний нэг. Бас намын хянан шалгах хорооны дарга, ард олонд “төрийн заазуур” Лувсанравданы орлогчоор хавсран ажиллаж, хоёул нийлж гэм зэмгүй олон сэхээтнийг хэлмэгдүүлсэн тухай мэдэх хүмүүс ярьдаг. Төв хорооны захиргааны хэлтэс гэдэг нь Батлан хамгаалах яам, Аюулаас хамгаалах яам хийгээд шүүх, прокурор хуулийн бүх байгууллагын ажилд хяналт тавьдаг тухайдаа маш чухал үүрэгтэй хэлтэс гэдгийг ахмад үеийнхэн андахгүй. Түүний шууд оролцоотойгоор Залуу жанжин хэмээн дуунд алдаршсан Халх голын баатар, хурандаа генерал, Батлан хамгаалахын сайд Ж. Лхагвасүрэн, Халхын домогт баатар Л. Дандар нарын нэрийг гутааж явсан хүмүүн гэж цэргийн ахмад зүтгэлтнүүд ярьдаг юм. Нөгөө ширүүхэн шүүмжилсэн оюутан Дамдины Лхамсүрэн урьд нь МУИС-ын тоо физикийн ангид суралцаж явсан ахмад оюутан, сургууль төгсөх жилдээ буюу 1948 онд улс төрийн хэргээр өөр хоёр оюутан Д. Базарсад, Т. Пунцаг нарын хамт 3 жилийн ял эдэлсэн хүн байжээ. Онц сурлагатан Д. Лхамсүрэн сургуулиа төгсөж ирээд Барилгын зургийн институтийн захирал хүртэл нарийн мэргэжлийн удирдлагын алба хааж яваад бас л халагдаад эцэстээ насан өөд болсон гэдэг. Нөгөө улс төрийн хэрэг гэдгийг тайлбарлахад тун хялбархан, 1947 онд анхдугаар 5 жилийн төлөвлөгөө батлахад малын тоо толгойг 31 саяд хүргэхээр заасныг бүтэхгүй хэрэг гэж МУИС-ын хэсэг оюутан маргалдаж математикийн аргаар тооцоод, бас хажуугийн нөлөө бүхий олон малтай малчдыг албан татвараар хавчих бодлого нь угтаа сайн малчдын идэвхийг сулруулна, нэгэнт ихэнхийг голлон бүтээгчид тэднийг дэмжихгүй мал өсөхгүй, өслөө гэхэд малчид тооны хойноос хөөцөлдөж удмын чанарыг алдагдуулна ч гэж маргаан үүсгэж л дээ. Гэтэл тэр яриаг байранд хамт байсан оюутан Равдансамбуу унтаж байгаа дүр үзүүлж тагнаж аваад Дотоод яаманд мэдээлсэн гэнэ. Тэгээд намын бодлогыг эсэргүүцсэн, Лениний хоршооллын төлөвлөгөөний онолыг үгүйсгэсэн улс төрийн хэрэгтэн болж шийтгүүлсэн юм байж. Нөгөө Равдансамбуу нь Увс аймгийн уугуул, Дотоод яамны мэдээлэгч байж. Сургууль төгссөний дараа улсын төлөвлөгөөний комисст хариуцлагатай ажилтан, Үйлдвэрийн яамны дэд сайд зэрэг ажилд томилогдож явсан нь сайн мэдээлэгчийн шан нь байж л дээ. Малын тоо толгойны хувьд оюутан Д. Лхамсүрэн намын алдаатай бодлогыг нэмж харьцуулж тооцоолоод таван жилд 31 саяд хүрч чадахгүй гэсэн нь үнэн болж 5 жилд биш 50 жилийн дараа юм уу, зах зээлийн чөлөөт нийгэмд мал хувьд очсоны үр дүнд 1997 онд л хүрсэн шүү дээ. Анхдугаар таван жилийн төлөвлөгөөг 50 жилийн өмнө үнэн зөв тооцоолон үнэнийг хэлсэн хүнийг улс төрийн хэргээр ялтан болгож хорьж чадах хэн бэ? Ард түмнээ хуурсан намын бодлогыг зөв голдиролд оруулахыг санаачилсан хүмүүнийг ялтан болгохыг коммунистууд л чадах байх даа. 

	Хилийн Давст уул, Увс нуурын хойд зурвас газрын талаарх хэлэлцээг тэргүүлж ажилласан хүмүүсийн хувь заяаны тухай гэвэл эхний хохирогч нь гарцаагүй Содномын Аварзэд мөн. Тэр бээр 1950-аад оны дундуур Москвагийн Олон улсын харилцааны дээд сургуулийг дүүргэсэн. Тухайн сацуудаа гарын 5 хуруунд тоологдох мэргэжлийн дипломатч хүн. Мэдлэг чадвар сайтай, франц, орос хэлийг төгс эзэмшсэн, бодвол англи хэлтэй л байгаа биз, тэр бээр сургууль төгсөж ирмэгцээ Хэрэг эрхлэх газрын даргаар томилогдож төдий л удалгүй Сайд нарын Зөвлөлийн орлогч дарга, Гадаад явдлын яамны сайдын албан тушаалд хүрсэн цөөн хүний нэг агаад хилийн хэлэлцээнд Октябрийн хувьсгалын удирдагчдын нэг Молотов хэмээх улааны арслан заантай тулалдана гэдэг залуу хүнд хямд ажил биш, гэхдээ сөөм ч ав газар шорооныхоо төлөө нүцгэн үзэлцээд дийлдээгүй л хүн дээ. Эл хэлэлцээний тухай Монголын эрин сацуугийн нэртэй нийтлэгч, сүүлийн жилүүдийн түүх судлалын томоохон төлөөлөгч Баабар Батбаяр13 бичихдээ: "В. Молотов Монголд элчин сайдаар ирэв. Тэр өөрийн байгуулалцсан большевик намаасаа хөөгдсөн байлаа. Тэр бээр 1957 оны 6 дугаар сард ирэнгүүтээ л хилийн асуудлыг сөхөн тавьжээ. Молотов Аварзэдтэй муудалцаад (Аварзэд түүхэн нөхцөл байдлыг урдаас нь тулгаад зөрөөд байж): “Түүх мүүх ямар падтай юм. Бид социалист лагерийг тэр чигээр нь хамгаалж байна. Танайх үүнд хувь нэмрээ оруулах ёстой. Та нар СССР-ийн бүрэлдэхүүнд оръё гэж саяхан өргөдөл барьж гүйчхээд юун хил мил мантай" гэж загнажээ. Аварзэд түүнд: Энэ бол 1939 он биш 1957 он шүү гэж, бодвол Риббентроп-Молотовын нууц хэлэлцээрийг хэлсэн бололтой. Тодруулбал ЗХУ, фашист Герман хоёр 1939 онд нууц гэрээ байгуулж тэнд хоёр улсын Гадаад хэргийн сайд нар Молотов, Риббентроп хоёр гарын үсэг зурсан хийгээд гэрээний үндсэн утга нь Европыг хуваан эзэмших санаархал байжээ. Хожим сайх эзэрхий гэрээний нууц задран илрэхэд дэлхий нийтээрээ “Риббентроп-Молотовын гэрээ" гэж товчхон ёжлон нэрлэх болсон ажээ. Цэдэнбал "Наадахыг чинь цагтаа Ерөнхий Сайд Цэрэндорж өгөхөөр тохирчихсон юм гэнэ лээ. Чи зүгээр л гарын үсэг зурчих" гэж ятгаж байжээ... Сүүлдээ асуудал Хрушевт хүрч Хилийн шугам тодотгох хэлэлцээнд Монголын талыг толгойлж байгаа хүний байр суурийг ойлгохгүй байна хэмээн тэр дураараа эр омогдсон байна. Цэдэнбал, Аварзэдийг хусаж хаяад, газар нутгаа хамгаалсан гэж буруутгаж чадалгүй Унгарт элчин сайдаар томилоод жилийн дараа дуудаж авчраад ХАА-н нэгдлийн дарга, хэдэн жилийн дараа бүр жолооч болгосон. Бусад жолоочоос ялгаатай нь машиныхаа бүхээгт байнга франц ном уншиж суудаг байжээ. Ийнхүү Тувад 2321.7 ам км нутгаа СССР-т алджээ гэж тэмдэглээд цааш нь нэмж... хил тогтоох ажил 1962, 1976 онуудад дахин сэдэрч, харилцан комисс гарган 250 гаруй жилийн түүхтэй демаркацыг14 эргэн харлаа. Ингээд энэхүү 3 удаагийн тодотголоор Тувад 2321.7 ам км, Буриадад 120.7 ам км нийт 2442.7 ам км нутгийг СССР-т алджээ" хэмээн түүхийн эрэн сацын судлаач Баабар гайхан бичсэн байх авай. 

	Социализмын үед Улсын хөдөлмөр цалин хөлсний хороо С. Аварзэдийн чадварыг ашиглахаар нэгдлийн жолоочийг нийслэлд авчирч хөдөлмөрийн хуулийн шинэ хувилбарыг боловсруулах ажилд татан оруулсан бөгөөд коммунист дэглэмийн сацуугийн сүүлчийн хөдөлмөрийн хуулийн эзэн нь Содномын Аварзэд хэмээн судлаач Зоригтын Лонжид нотолдог юм билээ. С. Аварзэд ... онд машинд шүргүүлж учир битүүлгээр халуун амиан алдсан, сэхээтэн бидний харамсан дурсах хайран хүмүүний нэгэн. 

	Говь-Алтай аймгийн Цогт сумаас төрийн сайд ердөө хоёрхон төрсөн, хоёулаа дипломат албанд зүтгэж явсан, яг ч үгүй төр улсын хамгийн чухал Гадаад харилцааны яамыг тэргүүлж байсан С. Аварзэд, Л. Ринчин нар л даа. Судлаачид сэхээтнүүдийн дунд” Цогт сумаас хоёрхон сайд дипломатч төрсөн, нэг нь мэргэжлийн дипломатч, нөгөө нь “Балын дипломатч” хэмээх шог яриа дэлгэрсэн байчухай. 

	Сайх хилийн хэлэлцээний асуудалд холбоотой 2 дахь хүн нь Лувсанцэрэнгийн Цэнд. Тухайн сацад тэр бээр УТТ-ны гишүүн, сайд нарын зөвлөлийн I орлогч даргын алба хааж байхдаа Цэдэнбалын шийдвэрээр Аварзэдийн оронд хилийн хэлэлцээний төлөөлөгчдийг тэргүүлж, богино хугацаанд Молотовтой хэл ам нийлж “БНМАУ ба ЗСБНХУ-ын хооронд өрнө талдаа Асгатын давааны хярын оройгоос эхлэн дорно талдаа Их Саяны нуруу хүртэлх хэсэгт байгаа Монгол-Зөвлөлтийн хоорондох хилийн тухай гэрээ”15 нэртэй тохиролцоонд В. Молотовын хамт гарын үсэг зурж хэрэгжүүлжээ. Гэрээний албан ёсны дэлгэрэнгүй хавсралтад 2 улсын хилийн шугамын газрын цэг бүрийг тун нямбай нэрлэн бичсэн байх бөлгөө. Цэнд өөрөө хэзээ нэгэн цагт золиосонд орж золигт гарна гэж тааварлаагүй нь ойлгомжтой. Өөрийн эрдмийн хийгээд төрийн их ажлын хажуугаар Цэдэнбалын ажилд тусалж түүний санаачилсан хоёр ч удаагийн хэрэгт зүтгэж яваад нүглийн ачаа тээсэн хар үйл үйлдсэн хүмүүн, ЗХУ-д аспирантурт суралцах ахуйдаа Цэдэнбалын санаачилгаар 1950 онд ЗХУ-тай заавал нэгдэж байж хөгжинө гэсэн онолын маягтай асуудлыг мөн аспирант Д. Төмөр-Очир хийгээд бусад хэдэн сэхээтэнтэй хамтарч боловсруулаад Х. Чойбалсан, ерөнхий нарийн бичгийн дарга Цэдэнбал нарт хаяглаж барьсан. Харин асуудлыг санаачлагч Цэдэнбалын нэрийг тоглоомын жүжиг хэлбэрээр оруулсан бололтой. Туурга тусгаар улсын төрийг буулгаж бусдын эрхшээлд оруулах санал боловсруулалцсан хүнийг нүгэлгүй хэмээн яахан хэлэх билээ. Л. Цэндийн анхны нүгэл үнэхээр тэр санал мөн. Тэгээд ч эрдмийн зэрэг хамгаалж ирээд Сайд нарийн Зөвлөлийн орлогч дарга, Улсын төлөвлөгөөний комиссын даргаар шагнуулжээ. Улмаар СНЗ-ийн I орлогч болсон хойноо бас л Цэдэнбалын даалгавраар Молотовтой хилийн гэрээ байгуулж, газар нутгаасаа айлд тастан өгч хоёр дахь нүглээ үйлдсэнийг баримт нотолно. Эл хэргийн дараа түүнийг Сайд нарын Зөвлөлийн даргаас дэвшүүлж Намын төв хорооны II нарийн бичгийн даргаар томилсон нь бас л шагнал хэмээн үзэлтэй. Гэхдээ эдгээр үйл хэргийн гол нүгэлтэн нь даалгавар биелүүлсэн түүнээс илүүтэй санаачилсан хүнд ноогдохыг Мөнх Тэнгэрийн хүчний шүүлтээр шигшигдсэн л байх хэмээн итгэмүй. Төрийн эрхийг гартаа атгасан намын тэргүүн, дэд дарга хоёрын хооронд ажил төрлийн арга барилын ялгаа, хэтийг төлөөлөх бодлын хувьд зөрөө гарахад гайхах зүйлгүй, нэг талаас эрдэм ном эзэмшсэн чадвар сайтай боловсон хүчин, нөгөө талаас удаан хугацаанд ганцаарчлан захирч явсаар шинийг сэтгэх сэхээ дордсон, ном эрдмийн талаар аяндаа ухрах араандаа орсон хүмүүн хоёрын хооронд зөрчил гарч, эрх мэдлийн тэмцэл цагаа ирэхээр гарах ёстой байж. Тэргүүн дарга өөрийн байр суурийг ганхуулах хүмүүсээс сэргийлэх, тэгээд ч Цэндийг ашиглаж дууссан гэдгээ ойлгож түүнийг ажлаас халж орон нутгийн ажил нь унасан Тосонцэнгэлийн модны үйлдвэрт томилон явуулсан нь үнэндээ цөлсөн хэрэг. Харин эцсийн бүлэгт нүгэл буяны дэнсийг түүх бичлэг ялгаж дүгнэж цэгнэсэн байх бөлгөө. Монгол Улсын түүхийн 5 ботид бичихдээ Л. Цэнд НТХ-ны УТТ-ны хурал дээр Ю. Цэдэнбалын алдаа дутагдлыг шүүмжилж байсан хийгээд ЗХУ-ын коммунист намын том даргад тэр тухайгаа дуулгадаг болсон байв. Цэндийг ажлаас халах тогтоолд16, хорт бодлогоо биелүүлэхийн тулд хууран мэхлэх, хоёр нүүр гаргах, мушгин гүтгэх, айлган сүрдүүлэх, хүмүүст мөнгөөр тал засах муу аргыг олонтоо хэрэглэж байжээ гэж тэмдэглэжээ. Гэтэл тэр бээр дуу цөөнтэй, маш хашир, ноён нуруутай хүн байсныг хамт ажиллаж явсан хүмүүс нэг дуугаар батлах төдийгүй дээр дурдсаныг нотлох баримт бүгд хурлын материалаас олдоогүй байна. Түүнчлэн үндсэрхэг үзлийн илрэлийг битүү нарийн аргаар эвийг тааруулан дэмжиж байсан хэмээн дүгнэсэн нь Д. Төмөр-Очиртой үзэл бодлын хувьд нэг санаатай байсныг илтгэнэ хэмээн буруутгасныг түүх бичиг тодруулж байна. 

	Л. Цэндийн тухай түүнийг Улсын төлөвлөгөөний комиссын дарга ахуйд хэлтсийн даргаар ажиллаж явсан манай ах Ж. Ичинхорлоо 2005 онд дурсахдаа түүнтэй хамт ажиллаад хөдөө орон нутгаар хамт явж ажиллаж үзсэн, ухаалаг авхаалжтай ажил зохион байгуулах ур чадвартай, хэнтэй ч адил тэгш харилцаатай төлөв төвшин хүн байсан. Намын эсрэг ямар нэг муу юм хийх хүн биш. Удирдлагын хоорондох зөрчил байсан байх гэж ярьсныг нь өөрийнх нь дуртгал номд оруулсан. Түүхийн сайх бичлэг хийгээд дурсамж ярианаас үзэхэд ажлаас халах тогтоолд тэмдэглэсэн шалтгаан нь ихэнхдээ зохиомол болохыг нотлох бус уу. 

	Судлаачдын ном бүтээлээс уншихул ЗХУ-д мэргэжил эзэмшсэн, эрдмийн зэрэг хамгаалсан, эрдэм номд боловсорсон боловсон хүчин тэднийг 50-аад оноос эхлээд сүр дуулиантай удирдах албан тушаалд дэвшүүлэн ажиллуулж байгаад хэдэн жилийн дараа үл ялих шалтгааныг далимдуулан таарах таарахгүй тохирсон эсэхээс хамааралгүй нэр хоч зүүгээд ажлаас нь халах, нутаг зааж цөлөх ажил эхэлсэн агаад хэлмэгдүүлэлтийн эл шуугиан 60-иад онд улам ширүүсэж зуугаар тогтохгүй олон сэхээтнийг хэлмэгдүүлсэн. Тэд зөвхөн ахуй амьдралаараа хохироод зогсохгүй гэр бүлээрээ оюун санааны дарамтад явсаар зарим нь амь насаараа хохирсон, эрүүл мэндээ алдсан нь олонтоо. Ардчиллын жилүүдэд ийм баримт жишээ нотлогдон хэвлэл номоор өргөн түгэх болсон бус уу. 

	Тэдний эхнийх нь болох хилийн асуудлаас хол авч Чингисэрхэг үндсэрхэг үзлээрээ хоёр дахин суга дэвшиж төдий чинээ оргүй буусан, эцэстээ бүр учир битүүлгээр хороогдсон нэрт эрдэмтэн ШУА-ийн жинхэнэ гишүүн Дарамын Төмөр-Очир агаад өдгөө ч түүний хэлмэгдлийн асуудал яригдсаар, бусдын гарт амь алдсан хэргийн нууц тайлагдаагүй дарагдсаар буй бөлгөө. Тэр бээр УТТ-ны гишүүн, ТХ-ны нарийн бичгийн дарга, Намын түүхийн институтийн захирал байхдаа Их Эзэн Чингис Хааны 800 жилийн ойг ёс төгөлдөр тэмдэглэх ажлыг зохион байгуулж түүний хөшөө дурсгалыг төрсөн нутаг нь болох Хэнтий аймгийн Дадал сумын Гурван нуурын амралтын газрыг түшиглэн цогцлон босгосон болмуй. Эл чухал ажил түүхэн үнэн мөнийг сэргээх, монголчуудыг замбуулинд үзэгдээгүй их гүрний сууринд гаргасан суут хүний дурсгалыг хүндлэн дээдлэх Монгол туургатан түмний иргэншил хийгээд соёл урлагт томоохон хувь нэмэр оруулсан урлагийн бүтээл болсон билээ. Гэтэл Ю. Цэдэнбал угаас соёлын түвшин ядмаг, үндэсний соёл урлагаа тоодоггүй, хүндэтгэн үздэггүйгээр барахгүй түүхийн нэгэн агшинд бидэнд ялагдсан орос славчуудын нүдээр баримжаалдаг нэгэн агсны тул магадгүй тэднээс ч дор оросуудыг хуулбарлан дуурайж Эзэн Их Хаанаа яргачин алуурчин хэмээн зарлан хараагаад дээрх хөшөө дурсгалыг зохион байгуулсан, бүтээн босгосон сэхээрсэн сэхээтнүүдийг “Үндсэрхэх, үгүйсгэх үзэлтэн" гээд улаан намд итгэл алдсан хүмүүсийн хар дансанд бүртгэн авсан билээ. Эл гамшигт хэргийн хүндийн төвийг чухам л Д. Төмөр-Очир үүрч гарсныг түүх тэмдэглэн үлдээсэн. МАХН-ын 1962 оны III бүгд хурал17... “Д. Төмөр-Очироос намын эсрэг үйлдсэн ажил явуулгын тухай" хэлэлцэж гаргасан тогтоолдоо... Эрх тушаал ахихыг оролдсон, намын удирдлагын нэр хүндийг гутаах... Б. Ринчений сүүлийн үеийн зохиолууд дахь зарим харш үзэл санааны тухай 1959 оны НТХ-ны чухал тогтоолыг дахин хянан өөрчлөх асуудлыг нэг биш удаа тавьж байсан. Монголын дундад зууны үеийг хөрөнгөтний үзэл сурталчид лугаа адил элдвээр дөвийлгөн тавьж цуст байлдан дагуулагч Чингис Хааныг ангийн бус байр сууринаас шагшин магтаж түүнийг тахин шүтүүлэхийг улайран хөөцөлдсөн" гээд л олон зүйлээр зэмлэн буруутгажээ. Төмөр-Очирын хамсаатан хэмээж хэд хэдэн эрдэмтэн сэхээтэн нарыг ажлаас нь халж нутаг зааж цөлжээ. Хөшөөний уран бүтээлийг удирдсан уран барималч Л. Махбалыг бас доромжлон гутааж ажлаас нь халж хөөгөөд ахуй амьдралаар нь хохироосон байдаг. 

	Тэрчлэн Д. Төмөр-Очирын “Үндсэрхэг, чингисэрхэг” үзлийн хоморгод хэлмэгдсэн уран бүтээлчийн нэг нь их зураач, түүх угсаатан зүй судлаач, ардын уран зураач Үржингийн Ядамсүрэн гуай мөн. Түүнийг Төмөр-Очиртой үгсэж Чингисийн 800 жилийн ойд зориулан блок марк зурж хэвлүүлсэн, Чингис хааны хөргийг нууц нэрэн дор зурсан үндэсний үзэлтэн хэмээн нэр сүрийг нь гутаахыг оролдсон гэдэг. Харамсах нь Ү. Ядамсүрэн гуай урин цагийн аясын агаараар амьсгалж амжилгүй 1986 онд насны сүүдрээ орхисон хүмүүн. Ерөөс, Чойбалсан, Цэдэнбал хоёрын хэлмэгдүүлэлт утга санаа, уг зорилгоороо нэгэн адил авч хэрэгжүүлэх арга нь цаг хугацааны эрхээр өөр, Чойбалсан шууд л бууддаг бол Цэдэнбал нутаг заан цөлж насаар нь шар махтай нь шарлаадгаараа өнгө ялгарах төдий. 

	Аль ч улсад сөөм газар чухал хэрэгтэй гэдгийг би нүдээрээ үзэж л явлаа. "Миний нутгаас харийнханд сөөм ч газар бүү өг" хэмээсэн өвөг дээдсийн минь захиас үнэхээр үнэ цэнтэй юм даа гэдгийг тэр сацад би бээр дуулаагүй мэддэггүй байсан минь түүх судлаагүй соёлгүйнх үү, бидний үед монголын түүх гэдэг хичээл ор тас байгаагүйн буруу юу хэмээн бодох авч тэр өнгөрсөн. Сургууль төгсөж ирээд удаагүй байхдаа 1960-аад оны эхээр улсын хил албан бусаар ямх ямхаар хумигдаж буйг чихээрээ сонсож нүдээрээ үзсэн хүмүүн. Дорнод аймгийн Эрээнцавын САА-д албан томилолтоор туршлагатай хүмүүсийн хамт ажилласан юм сан. Улз гол баруун зүгээс урсаж ирээд хил даван Оросын талд урсгалаа үргэлжлүүлэх нь ойрхон харагдана. Голын хойд эргээр Монгол Зөвлөлтийн хилийн шугам хагалсан зурвас газар байх агаад Зөвлөлтийн тал хилийн заставтай, жил бүр зурвасыг шинэчлэн хагалахдаа нэг анжисны мөр газраар түрсээр байгаад ийм ойрхон болсон, уг нь хэдэн жилийн өмнө нэлээд цаана энэ зурвас харагддаг байсан гэж нутгийн хүн хуучиллаа. Манай тал адилхан зэрэгцээд хагалж болдоггүй юм уу хэмээн асуувал манайд хилийн застав байхгүй, хариуцсан хүн ч байхгүй үнэнч ах нартаа найдаад хилээ даатгаж орхисон хэмээн тайлбарлаж билээ. Замбуулинд хамгийн том газар эзэмшсэн тэр зөвлөлт их гүрэнд манай алга дарам төдийхөн ч газар хэрэгтэйн тод жишээ тэр буюу. Оюутан цагтаа Алтанбулаг, Сүхбаатар гээд хоёр талын хилийн харуул хатуу шалгаж өнгөрөөдөг боомт байсныг сайн мэднэ. Харин бас 60-аад оны эхээр Сэлэнгэ мөрөн гүүргүй байхад үерлэж хойд хилийн Зэлтэрийн САА-д хүрэхэд Алтанбулаг боомтоор хил даваад Зөвлөлтийн нутгаар баруун зүг жар далан км яваад Сэлэнгийг гүүрээр гарч буцаж Зэлтэр голыг гаталж нутагтаа орж ирдэг байлаа. Биднийг буцаж ирэхэд хоёр тал ямар ч харуул шалгуур байгаагүй өнгөрөөсөн юм даг. Ах дүүгийн барилдлагатай тийм л “сайхан" хил байж дээ. Харин тэнд хилийн дээсийг дотогш гадагш хагалсан гэх яриа сонсоогүй юм даг. 

	 

	Өмнөд хилийн гэрээ буюу Цэдэнбалын зүтгэл

	Ой мод урттай богинотой олон хүмүүн сайнтай муутай хэмээх ардын үг хувь хүнд нэгэн адил хамааралтай. Бурхны сургаалаар хүмүүн төрөлтөн бурхан хийгээд буг хоёрын аль алины анхаарлыг татсан ухаант бодгаль, та сайхан сэтгэж сайныг хийхийг хичээвээс бурхан таныг дэмжээд ажил хэрэг тань бүтэмжтэй, хэрэв харалган бодолтой, хааш яаш явдалтай аваас буг таныг бурхнаас булаагаад авчих чадвартай өрсөлдөгч юм байх. Мөнх тэнгэрийн сайх аксиомоос хэн ч зайлах аргагүй, Цэдэнбал ч зайлаагүй дайраад гарсан хэрэг. Тэр бээр бурхан буг хоёрын аль алины анхааралд өртөж цаг хугацааны орчинд дан цагаан үйл хийж чадаагүй, умард хилийн хувьд онож алдаж явсан авч өмнөд хилийн хувьд оновчтой гэрээ байгуулсан түүхэн зүтгэлтэн хүмүүн билээ. Монгол-Хятадын хилийн түүхийн товч мэдээллийг Манай хилийн “Нэвтэрхий толь" хэмээгдсэн Базарын Цэдэн-Иш гуайн "Монгол улсын хил хязгаар бүрэлдэн тогтсон түүхээс18" хэмээх номыг түшиглэн он дарааллаар өгүүлэхийг хичээсүгэй. 

	Манж Чин Улсын засаглалын сацад Монгол, Өвөр Монгол, Хятад бүгд л тэдний мэдэлд багтаж явсан тул улсын чанартай хилийн томоохон маргаан байгаагүй, зөвхөн хошуу отог хоорондын малын бэлчээр, тариалангийн талбайн орон нутгийн чанартай маргаан гардаг л байж. Жишээлбэл Ар Монгол, Өвөр Монголын ноёд бэлчээрийн газар нутаг булаалдаж Манжийн төрд гомдол гаргасан баримт цөөнгүй ч эцэстээ өөр хоорондоо тохиролцох юм уу Манжийн захиргааны шийдвэрээр зохицуулаад л намждаг байв гэдэг. Харин Манжийн төр унасны хойно тусгаар тогтнолоо зарласан Монгол, Хятад хоёр улсын хооронд хил хязгаарын ноцтой зөрчил маргаан гарах болжээ. Хятадууд Манжийн төрийг уламжлан авсан улс хэмээн өөрсдийгөө тооцож Монгол Улсыг өөрийн бүрэлдэхүүн хэмээн үзсэнтэй холбоотой агаад түүнийгээ 1915 онд хаант Орос оронтой, 1924 онд ЗХУ-тай тохирсноос үүдэж ширүүхэн маргаанд хүрдэг байжээ. Монгол Улсын тусгаар тогтнолыг хөндсөн харийн гүрнүүдийн нэгэн гэрээ бий. Зөвлөлт, Хятад улсын хооронд 1924. 5. 31-нд байгуулсан, “Асуудал зохицуулах гэрээ”-гээр бидний Монголыг Хятад улсын бүрэлдэхүүн хэсэг гэж золиослоод өөрсдөө хоорондынхоо олон жилийн ээдрээтэй асуудлаа зохицуулж чадсан гэдэг. Тусгаар тогтносон Монгол Улсыг ЗХУ-ын зүгээс доромжилсон гэрээний агуулгыг МАХН түүний Е. н. б. дарга Цэдэнбал ард түмнээсээ нуусаар ирсэн хийгээд бодвол нам засгийн том албаныхан юм уу, судлаачид л мэддэг байсан болов уу. Уг гэрээний 5 дугаар зүйлд “ЗСБНХУ нь Гадаад Монголыг ДИУ( Дундад Иргэн Улс)-ын бүрэлдэхүүн хэсэг гэж хүлээн зөвшөөрч ДИУ-ын тэндэх бүрэн эрхийг хүндэтгэнэ” гэж Монголын статусыг тодорхойлжээ. ЗХУ-ын тусламжтайгаар ДИУ-тай хэвийн харилцаа тогтоон тусгаар тогтнолоо хүлээн зөвшөөрүүлэх гэсэн Монгол Улсын хүсэл эрмэлзэл энэ удаа талаар өнгөрлөө. Монголын ард түмний тусгаар тогтнох эрхийг харийн гүрнүүд өөрсдийн зоргоор шийдсэн, Зөвлөлт Хятадын гэрээг Монгол Улсын Засгийн Газар эрс эсэргүүцэж байжээ. 

	Уг гэрээг “БНМАУ-ын түүх” 1969 оны 3 ботийн 3-рт Монгол Улсын эрхийг хөндөөгүй мэт ойлголт өгөхөөр бичсэнийг уншаад гайхах сэтгэгдэл төрөх бөлгөө. Монголын ард түмэн түүнийг одоо ч мэдэхгүй, МАХН мэдүүлэхийг хичээдэггүй бололтой. Байдал иймээр дэлхийн II дайны сүүлчийн жилтэй нэгэнтэй золгож гурван Их гүрний Яалтын хэлэлцээрээр Монгол Улсын тусгаар тогтнолыг хүлээн зөвшөөрсөн авч Хятадын Чан Кайшигийн Засгийн Газар үүнийг хууль бус хэмээн Монгол Улсын тусгаар тогтнолыг хүлээн зөвшөөрөхөөс элдэв аргаар татгалзсаар байв. Харин, Монгол Улсын нийт ард түмэн 1945.10.20-нд тусгаар тогтнолынхоо төлөө 100 хувь санал өгсөн баримт хийгээд Зөвлөлт Холбоот Улсын шахалтаар Хятадын Засгийн Газар Монголыг туурга тусгаар улс болохыг аргагүйн эрхэнд хүлээн авч 1946.1.5-нд төдгөө Хятадын нийслэл Чуньцин хотноо гэрээ байгуулж, албан ёсны харилцаа тогтоосон ажээ. Гэвч Хятадууд их гүрний дээрэнгүй үзлийн доор 1946 оны дундаас гэрээний заалтыг зөрчих болж, Байтаг Богд уулын чанадах Хөв усанд байрласан цэргийн анги Хасгийн тэнэмэл дээрэмчдийг зэвсэглэж Байтаг уулын оройгоор хил давуулан турхиран оруулсныг манай хилчид хэд дахин тулалдаж хөөж гаргаж байв. Хятадууд, Байтаг Богдыг бүхэлд нь авах оролдлогоо ийн зохион байгуулсан зорилго нь тодорхой. 

	Тэр цагаас хойш Хятад Улсад томоохон өөрчлөлт гарч 1949.10.1-нд төрийн мэдэл коммунистуудын гарт шилжин Мао-гийн дэглэм тогтсон авч байдал дээрдсэнгүй. Хятадын чөлөөлөх арми нутгийнхаа зарим хэсгийг чөлөөлөхөөр давшихдаа манай хилийг зөрчих болж 1949.6.10-нд Эрдэнэ Цагааны хилээр, 1950 оны 5 дугаар сард Байтагийн Олон Булгаар манай хилд халдан харилцан буудалцаж маргах гомдол гарсаар байв. Хоёр тал харилцан тохиролцсоныг үндэслэн Монгол Улс 1953 онд хилийн цэргээ татан буулгаж, ах дүү “Найрамдлын хил”-тэй болсны дараа ч газар нутаг булаалдах явдал үргэлжилсээр байжээ. Жич, манай улс хилийн цэргээ татан буулгасныг том алдаа гэж цэргийн мэргэжилтэн эрдэмтэн судлаачид тэмдэглэдэг бөгөөд эл ажилд нам засгийн тэргүүн Ю. Цэдэнбал мөн л холбоотой хэмээн үздэг юм билээ. МАХН-ын XII их хуралд (1954) Ю. Цэдэнбал хэлэхдээ БНХАУ байгуулагдсанаар манай гадаад байдал сүрхий бэхжилээ. Манай хил нь энх тайван, эв найрамдал, харилцан хүндэтгэлийн хил мөн гэдгийг бид асар их сэтгэл ханамжтай тэмдэглэж байна гэжээ. Ийм итгэл дор хоёр хөрштэйгөө хил хязгааргүй коммунист нийгэмд шилжин орж буй нь тэр юм болов уу даа. Мао-гийн шинэ засаглалын сацууд 1954—1956 онуудад Хятадын талаас манай улсын хилийг давж монголын нутаг дэвсгэрт хайгуул шинжилгээний ажил явуулах, баялаг ашиглах, мал бэлчээрлүүлэх, орон сууц, хашаа барих, худаг гаргах бүр хүүр оршуулгын газрыг сэргээх хүртэл ажил зохион байгуулах болжээ. Энэ нь хэтийн зорилготой, хэзээ нэгэн цагт Хятадын нутаг гэж харагдахаар ул мөр үлдээх санаа нь тэр байж. Баримт жишээ татвал 1955 онд Байтаг Богдын Хужиртын голд тэжээлийн цэг, зохиомол хээлтүүлгийн хашаа байшин барьсан. 

	1956 онд Их Хонгорж уул ба Алаг уулын ар талаар геологи хайгуулын ажил явуулж газар хэмжих гадас хатгах, нүх малтах зэргээр зүй бусаар авирлаж байв. 

	Дорноговийн Үзүүр Шувуутаар хилийн шугам дээр геологи хайгуул хийх, хил давуулж өрөмдлөгийн аппарат суурилуулж байв. 

	Дорнод аймгийн Матад сумын Баянмодны Цагаан толгойд хил дээр болон хил давуулан бригадын суурин байгуулсан. 

	Сулинхээрийн Тахилт овооны баруун талаар хил давуулан 40- өөд барилга байшин барьж хятад цэргүүд байрласан. 

	Баянхонгор аймгийн нутагт хилээс дотогш 100 км гаруй газарт Эхийн Усанд хятадууд хар тамхи тариалах гэж байгаад хөөгдсөн гэх зэрэг олон зөрчил гарч, тухай бүр хөөгдөх, нутаг буцсан олонх тохиолдолд хятадын тал гомдол гаргаагүй өнгөрч байжээ. 

	Бас нэг сонин тохиол: хилийн дээсийг давж нэг өвөр монгол малчин манай нутагт буусан байв. Манай хилчид тэднийд очиж буцаж нүүхийг шаардвал тэр айлынхан ер учир ойлгосон шинжгүй гайхах зуурт газрын зураг дээр хилийн дээс хаагуур байгаа, тэднийх хаана буусныг тодорхой зааж тайлбарласны эцэст ойлгов бололтой. Манайх энэ нутгийнх биш ээ, энд газар зааж буулгасан, бид Монгол Улсын нутаг гэж мэдээгүй, та нар сайхан тайлбарлаж ойлгууллаа. Үнэхээр буруутсан юм байна, одоохон нүүнэ ээ гэж зовсон байдалтай хэлээд гэрийн эзэгтэй, ахан дүүсийн цус махны тасархай Ар халхуудтайгаа анх нүүр учрахад юун сайхан юм вэ гээд дуу алдан олзуурхан байсныг хилчид хуучилсан байх бөлгөө. 

	Энэ мэт олон жишээ баримтыг сэргээж татаж болох авч хэт сунжирахаас зайлсхийж үүгээр хязгаарлав. Хятадад коммуннистууд ялж засгийн эрхэнд Мао Зедун гарснаар манай хоёр улс ирээдүйд коммунизм байгуулах нэг системтэй хамтран зүтгэх бас нэг их хөрштэй болсон гэж манай гэнэхэн ард түмэн дуу хоолойгоо өргөн, Нам Засгийн удирдлага нь тааламжтай хүлээн авсан цаг бий. Социализмын хоёр их гүрний хүрээн дунд багтан орсон явдал нөгөө бидний дайсан Америк, Англи мэтийн хөрөнгөтөн ангийн дайснаас айх, хамгаалах аюул үгүй болсон хэмээн сэтгэж, хил хязгаараа хамгаалах цэргээ хүртэл татан буулгасан гашуун туршлага гарсныг өдгөөгийн залуу үеийнхэн тэр бүр мэдэхгүй өнгөрч буй бөлгөө. Гэтэл "Сахил хүртээд шал дордов” хэмээх ардын үгийг санагдуулахаар ахан дүүсийн коммунист Мао-гийн улааныхан нөгөө хөрөнгөтөн ангийн дайсан Чан Кайшигийн үеэс дордож, хил хязгаарын аюулгүй байдлыг зүгээр харж суух аргагүйд хүрсний улмаас хилийн хэлэлцээ хийх төлөвлөгөө боловсруулахыг засгийн газраас ГЯЯ, НАХЯ (Нийгмийг Аюулаас Хамгаалах Яам)-нд даалгав. Монгол Улсын Засгийн Газраас Монгол-Хятадын хилийг одоогийн хилээр тодотгон тогтоох хэлэлцээ явуулах санал тавьсан нотыг 1957 оны 11 дүгээр сарын 21-нд Хятадын засгийн газарт анх удаа гардуулжээ. Хятадын Засгийн Газраас 1958 оны 3 дугаар сарын 28-нд ирүүлсэн хариу нотдоо “Монголын Засгийн Газрын одоогийн хил” гэсэн хил тогтоох зарчмын үндэс болно гэж зөвшөөрснөөр хэлэлцээ эхэлж 1960 он хүртэл хэвийн явсаар үргэлжилж байжээ. Гэтэл 60 оноос Мао-гийн түлхээсээр хятадын гүнээс шинээр айл нүүлгэж ирүүлж хилд ойртуулах, манай нутагт нэвтрэн бууж хашаа барих, худаг ус сэлбэх зэргээр өөрийн эзэмшил гэх ул мөр үлдээх оролдлогоо дахин давтах болсон ажээ. Учир иймд Монгол Улсын Засгийн Газраас хятадын талд, газар түрж эзлэх явдлаа зогсоох, хилийн хэлэлцээг түргэвчлэхийг 1960 онд ерөнхий сайд Жоу Эньлайд мэдэгдсэн хийгээд 1962 оны эхээр Ю. Цэдэнбал хятадын элчин сайдыг урьж нутаг түрж эзэмших явдлыг буруушааж анхааруулсан байна. Хятадууд, Энэтхэгийн хилийг 1961 оноос дайран довтолж байлдааны ажиллагаа эхэлсэн хэрэг манай хилийн хэлэлцээг яаруулахын дохио болсон хийгээд хэлэлцээ тасраад 5 жил болсны дараа хилийн маргаан зөрчил тэмцэл дээд цэгтээ хүрсэн үед 1962 оны 4 дүгээр сард шинэ хэлэлцээ эхлүүлж эрчимжүүлсэн ажгуу. Хоёр талын ажлын хэсгийн хэлэлцээний явцад манай экспертүүд 7 жилийн туршид хилийн байдлыг газар дээр нь судалж гаргасан баримтаар хятадын талаас гаргасан зөрчлийг илчилж няцаасан хийгээд хятадын талын баримталсан газрын зураг, баримт бичгийг нягтлан үзээд тэдгээр нь зохиомол болохыг нотлон хариу өгөхөөр бэлдсэн ажээ. Мөн хоёр талын хэлэлцээний явцад хатуу зогсож хамгаалах газрын нэрс, бас хоёр талаас харилцан буулт хийх нөхцөлд эргэж харах газрыг тодорхойлж баримтжуулан хэлэлцээ эхлэхэд бэлэн болсон байв. Хоёр талын албан ёсны комиссын бүрэлдэхүүнийг Гадаад явдлын яамны орлогч сайд нар тэргүүлэн, хэлэлцээ 1962.10.12-нд Улаанбаатар хотод эхэлсэн агаад Монголын комиссын даргаар ГЯЯ-ны I орлогч сайд Сандагийн Сосорбарам, гишүүдэд ГЯЯ-ны консулын хэлтсийн дарга Б. Цэдэн-Иш, генерал Д. Батаа, элчин сайд Б. Цэрэндорж, мэргэжлийн хуульч Б. Содовсүрэн нар хийгээд эксперт 13 хүн хэлэлцээнд оролцсон байна. 

	Хэлэлцээний явцад хоёр талаас хэлэлцэн тохирох, эс тохирох олон асуудал гарсан ч тухай бүрд нь шуурхай шийдвэрлэх үүднээс нэн шаргуу ажилласны дүнг хоёр комиссын дарга нар 12 дугаар сарын дундуур тохиролцож, протоколоор гарын үсэг зурж баталгаажуулжээ. Протоколыг, тийн хоёр Улсын Засгийн Газрын Ерөнхий Сайд нарын түвшинд хэлэлцүүлэхээр тохирсон амуй. Хэлэлцээ Бээжин хотод хагас сар шахам үргэлжлээд БНХАУ-ын Төрийн Зөвлөлийн Ерөнхий Сайд Жоу Эньлайн урилгаар БНМАУ-ын Сайд нарын Зөвлөлийн дарга Ю. Цэдэнбалыг Хятад Улсад айлчлах дээд хэмжээний айлчлалын хугацаанд байгуулахаар шийдвэрлэв. Гэрээг 1962 оны 12 дугаар сарын 26-ны өдөр Бээжин хотод гарын үсэг зурсан агаад уг баримт бичгийн нэр нь “БНМАУ ба БНХАУ-ын Хилийн Гэрээ“ хэмээнэ. Энэхүү Гэрээг байгуулахаар өөрсдийн бүрэн эрхт төлөөлөгчдөд БНМАУ-ын Ардын Их Хурлын Тэргүүлэгчдээс БНМАУ-ын Сайд нарын Зөвлөлийн дарга Юмжаагийн Цэдэнбал, БНХАУ-ын даргаас БНХАУ-ын Төрийн Зөвлөлийн Ерөнхий сайд Жчоу Эньлай нарыг тус тус томилов гэсэн, төр төмбөгөр ёс ёмбогор сайхан заалт гэрээнд бий. Гэрээнд хилийн дээс шугамын газрын нэр цэг бүрээр ангилан заагласан дэлгэрэнгүй тэмдэглэсэн дөрвөн бүлэг гэрээний эцэст БНМАУ-ын Ардын Их Хурлын Тэргүүлэгчдээс эрх олгосноор Цэдэнбал, БНХАУ-ын даргаас эрх олгосноор Жоу Эньлай хэмээн гарын үсэг зурсан байх бөлгөө. Сайх дээд хэмжээнд байгуулсан гэрээ ину Монгол Хятад хоёр Улсын хооронд олон зуун жил, магадгүй хэдэн мянган жилийн туршид зөрчилтэй будилаантай бас маргаантай явсаар ирсэн хилийн асуудлыг нэг мөр шийдвэрлэж чадсанаараа түүхэнд мартагдашгүй томоохон чухаг баримт бичиг болсон бөгөөд бидэнд ямагт санаж явбаас зохилтой баримт болмуй. 

	Чухамхүү эл түүхэн гэрээний тухай бичиглэн буй яг эл мөч зуур Монголын үндэсний радиогоор зохиолч Авидын Шартолгойн "Гал чулуу” гэв үү, Монгол Хятадын Хилийн маргааны тухай уран зохиолын уншлагатай таарч манай хилчид хилийн зурвасыг өөрийн гэх баримтаар мөчдөж мухардахдаа нутгийн нэгэн өндөр настай хэвтэрт шахам өвгөнийг гуйж авчирч тэрхүү маргалдаж буй хэсэг газрыг манайх болохыг овоо чулуу, хотгор төвгөрөөр нэрлэж өөрийнх нь төрж өссөн газар, эцэг өвгийнх нь нутаглуулсан газар мөнийг маргах аргагүй нотлон буйг уран хэллэгээр бичсэнийг сонсож зохиол байтлаа амьдралд тохиосон баримт мэт илэрхийлж бичсэний уран уншлага миний бичлэгтэй давхцаж буй нь бэлгэ дэмбэрэлтэй хэрэг болов хэмээн дотроо сэтгэл баясан өег суувай. 

	Монгол Хятад хоёр улсын хилийг тогтоосон түүхэн гэрээнд гарын үсэг зурсан явдал Ю. Цэдэнбалын Монголын ард түмний өмнө байгуулсан их зүтгэл, жинхэнэ ёсоороо магтах, гавьяатан хэмээн давтан хэлбээс зохимуй. Б. Цэдэн-Иш гуай, хилийн комиссын хэлэлцээний явцыг Цэдэнбал дарга сонирхож тогтмол танилцдаг байлаа. Тэр бээр бидэнд баримталбал зохих зөвлөмж, зөвлөгөө өгч ажлын урам зоригийг нэмдэг байв гэж дурсан бичсэн байдаг. Бидний эс мэдэх хийгээд мэдэх хилийн харилцаа ялангуяа 1950 оноос хойших Мао-гийн үеийн манай өмнөд хилийн асуудал, хил хязгаарыг хамгаалах үйл ажлын өрнөлтийн явц, Хятадын зүгээс 1961 онд Энэтхэг улсын хилд зэвсэгт халдлага хийсэн, хожим 70-аад онд Вьетнамын хил, ЗХУ-ын хил Доманы аралд халдан довтолсон зэргийг нэхэн санахул тэр 1962 оны гэрээг алгуурласан юм уу хойшлуулсан бол манайд ямар хор уршиг тарих байсныг төсөөлөхөд бэрх, ямартай ч сайн сайхныг авчрахгүй нь ойлгомжтой. Учир иймд гэрээ байгуулах ажлыг яаравчлах талаар шат дараалан тавьсан асуудал, эцэст нь Хятад улсын Ерөнхий сайдад хоёр ч удаа чухалчлан хандсаны дүнд гэрээ байгуулсныг Ю. Цэдэнбалын төрийн бодлогын хүчин зүтгэл, тухайн сацыг гярхай олж харжээ хэмээн дүүрэн хэлэх үндэслэлтэй. Гагцхүү хилийн харилцаагаар ч бус ерөөс БНХАУ-тай хэрхэн ажиллах асуудлаар Цэдэнбал нэн хянамгай болгоомжтой хандаж, түүхийн зүй тогтолцоонд тулгуурлан, нухацтай бодож шийдвэр гаргадаг байсны жишээг баримт гэрчлэн харуулмуй. Дундад Иргэн Улсын дотоод байдал 1940-өөд оны сүүлчээс нэн тогтворгүй, коммунистуудын тэмцэл дайралт үргэлжилсээр нөхцөлд Чан Кайши юм уу, Мао Зедун хоёрын хэн ялсан нь мөн л Ар Монголыг өөртөө нэгтгэх асуудал тавина гэдэгт ЗХУ-ын удирдлага тодорхой мэдэж байлаа. Үүний тод нотолгоо нь Мао гарч ирэнгүүтээ л Монгол Улсыг шууд сонирхож эхэлсэн явдал мөн. Ю. Цэдэнбал 1952 онд Бээжинд Мао Зедунтай уулзаж ярилцахад тэр бээр “Монголыг бид 300 жил дарласныхаа өрийг төлнө” хэмээн Мао хэлсэн. Монголчууд бас Хятадыг 300 жил дарласныхаа, хойшоо харах юм бол Та бид будилаанд орно. Урагш харж хоёр ардчилсан орны хувьд найрамдлаа хөгжүүлье хэмээн би хэлэхэд Мао дуугүй болсон. Энэ нь надад хахуул өгч худалдан авах бодлого байсан юм19” хэмээн хувийн тэмдэглэлдээ бичиж үлдээжээ. Эл ялдраа, Цэдэнбал судлаач, түүхийн эрдэмтэн багш Ц. Жамбалсүрэнгийн “Ю. Цэдэнбал ард түмэндээ хүргэх үнэн өчил" 1996, Ю. Цэдэнбал эрин зууны түүхэн элч” 2007 эл хоёр судалгааны номын хуудаснаас Монгол-Хятадын хилийн гэрээний тухай олж уншаагүйдээ гайхах юун билээ. Уг нь тэрхүү магтаал сайшаалыг дагнан судалсан чамбай бүтээлд цаг үеийг хожиж байгуулсан сайх чухал гэрээний талаар тусгай байр суурь эзлүүлэн бичих ёстой баймаар, бодвол хил хязгаарын асуудалд нэг их ач холбогдол өгөөгүй юм болов уу даа.

	 


ОЙРТОН НЯГТРАХ “ОНОЛ” ХИЙГЭЭД ОРХИСОН ЭХ ОРОН

	Зөвлөлт Холбоот Улсын бүрэлдэхүүнд багmан орох тухай Цэдэнбалын 1940 оноос хойших удаа дараагийн оролдлого тухайн сацуугийн олон улсын байдал, цаг хугацааны хөг аянд нийцээгүйн улмаас сонсох хүнгүй болж, бүтэлгүйтэж унасаар 1970-аад онтой золголоо. Хуучин нэгдэх асуудлаа шинэ нөхцөл байдалд сэргээхийн тулд Цэдэнбалд өөр томоохон “Симфони" зохиох хэрэг гаргаж түүнийгээ “ойртон нягтрах” гэх нэр томьёоны дор дэвшүүлэн гаргах болов. Ер нь Ю. Цэдэнбалын гадаад бодлогын үндсэн зарчим нь түүний нүдлэн судалсан Марксист-Ленинист онол хийгээд түүнээс хойших зөвлөлтийн коммунист удирдлагын үзэл суртал, лоозонгийн чанартай сүржин уриалга “онол” гэдэгтэй шууд холбоотой нь нийтэд илэрхий. Жараад оноос нам дотор хөл хөдөлгөөн ихсэж, хэл ам ширүүхэн гарах болсон явдал ану МАХН-ын улс орныг удирдан жолоодох бодлого “Догма” шинжтэй зогсонги байдалд орсон, түүний тэргүүн Ю. Цэдэнбалын арга барил хоцрогдож, шинэ үеийнхний шаардлагад нийцэх бус, саад тотгор болохуйц шатанд хүрснийг сэхээтэн хүмүүс өргөн утгаар нь шүүн хэлэлцэх болсонтой холбоотой. Тэд асуудлыг дэл сул яриагаар бус намын үүр хороодын хурал улмаар НТХ-ны бүгд хуралд тавьж намын дотоод ардчиллын хүрээнд хэлэлцүүлэх зорилго тавьжээ. Гэвч тэдний тавьсан асуудал санал шүүмжлэл аажимдаа бишдэж, Цэдэнбал хийгээд түүнийг тойрон хүрээлсэн намын удирдлагын зүгээс хатуухан зэмлэл хүртэх нь тэр. Тухайн сац бол Ю. Цэдэнбалын хувьд нам засгийн ажил албаны толгойд бүр дасал болоод бүгдийг мэдэх ганц дархалсан удирдагч мэт өргөмжлөгдөх цаг гэлтэй. Зүйрлэвээс даншгийн дархан аварга бөх унах ёсгүй өрсөлдөгч нь давах хүч тэнхээтэй авч их аваргад бууж өгч л сална. Хэрэв аварга уначихвал тахимаа өгөхгүй дахин барилдана гээд л бөхийн дэвжээнээ даналзаж харагдах вий. Социализмын үеийн нам засгийн тэргүүн, УТТ-ны гишүүд чухам ийм л эрх дархыг эдлэх зуршилтай мөч гэдгийг нэхэн саная. Хэрэв тэд халагдаж солигдох юм уу, шүүмжлүүлж өөлүүлбэл ард түмэн үзээгүй юмаа үзсэн мэт гайхацгаадаг тийм л тогтолцоо зүй тогтол мэт ноёрхож байлаа. Ийм нөхцөлд монголын сэхээрсэн сэхээтнүүд эрдэмтдийн дунд Монгол Улсын хөгжил дэвшил социализмын бусад орноос хоцорч яваа, МАХН-ын удирдлага улс орны хөгжлийг удирдан залж чадахгүйд тулж буйг илчлэн шүүмжлэл өрнүүлэх болов. Тэд ард түмний аж амьдрал сайжрахгүй нь нийгмийн эрчимтэй бодлого илт дутагдаж байгааг намын удирдлагатай холбож үзээд ХАА-н талаар алдаатай бодлого явуулж малчдын материаллаг сонирхлыг хавчин хяхаж буйг шүүмжлэн хэлэлцэж, мал аж ахуйн гаралтай түүхийн эдийг боловсруулах үйлдвэр болон ашигт малтмалын үйлдвэрийг хөгжүүлэх өргөн хүрээтэй саналыг дэвшүүлэн тавих болов. НТХ болон УТТ тухайлбал Цэдэнбал эдгээр санал шүүмжлэлд дүгнэлт хийж ажлын зорилт чиглэлээ сайжруулан зохион явуулахын оронд, бүр дээд албан тушаалын хүмүүсээс эхлэн олон эрдэмтэн сэхээтэн нарыг хяхан хавчиж, нийцэх нийцэхгүй нэр хоч өгөөд ажлаас нь халах, газар нутаг зааж цөлөх, тэдний сэдсэн үйл хэргийг таслан зогсоох ажлыг хэдэн жилийн турш тасралтгүй явуулжээ. Юуны түрүүнд намын ахмад удирдах ажилтан Д. Дамбыг улс төр үзэл суртлын талаар хоцрогдсон, зарчимч бус үйл ажиллагаатай гэж доромжлоод бүхий л албан тушаалаас нь халж хаясан хийгээд түүний хамсаатан хэмээгдэх Б. Дамдин, Д. Ламчин, Ч. Сүрэнжав, С. Балган, Д. Самдан нарыг намын удирдлагаас зайлуулжээ. Удалгүй, өмнө нэр дурдсан Д. Төмөр-Очир, Л. Цэнд нарыг нам засгийн өндөр албан тушаалаас хөөн зайлуулсан агаад тэр шуурганы хоморгод Төмөр-Очирын намын эсрэг явуулга гэдэг зохиомол хэрэгт хамааруулж эрдэмтэн сэхээтнүүд Ш. Бат-Очир, Д. Юмжав, Д. Доржсүрэн, Ж. Төмөрбаатар, Т. Чогсом нарыг ажлаас нь халж хөдөө нутагт хөөн гаргажээ. Олон сэхээтэн мэргэжилтэн нарыг өргөн хүрээтэй хамарсан дуулиантай хэрэг нь 1964 оны Ц. Лоохууз, Б. Нямбуу, Б. Сурмаажав, Н. Гунгаажав, А. Дашнамжил нарын намын эсрэг бүлэглэл байлаа. Эл “бүлэглэл" гэгчид үндэсний нэртэй сэхээтнүүд болох 200 гаруй хүн холбогдож ажил төрөл ахуй амьдрал, ар гэрээрээ, хамаатан саднаараа хохирч хэлмэгдсэн, хэрэв тэднийг нэг бүрчлэн тоолсон бол нийт хэлмэгдэгсдийн тоо лавтайяа 2000 хүрнэ. Олон гэм зэмгүй хүүхэд залуучууд сургууль боловсролоороо хохирч мэргэжилгүй хоцорсон. МАХН-аас зориуд зохион байгуулж өргөн хүрээнд явуулсан зохиомол хэргийн гамшиг түйтгэрийг түүх л үнэн дүрээр нь бүрэн утгаар нь авч үлдэх ёстой. Харин 20-оод жил үргэлжилсэн тэр гашуун хэргийн гэрч бид улааны аюулын улбаа бүрэн унтраагүй шүү гэдгийг залуу үеийнхэндээ сануулсаар ахул зохистой. Монголын оюуны уран бүтээлчид эрдэмтэн мэргэд улааны дайралтыг тойроогүй, хуурай ч хоцроогоогүй, улс төрчдийн адил хамуулж өртсөн хүмүүс. Их хэлмэгдүүлэлтээс хойш ч тэднийг мөрдөн мөшгөх хэрэг үргэлжилж ажил төрлийг нь амар жимэр хийлгэхгүй үймүүлээд л байлаа. Их эрдэмтэн зохиолч Бямбын Ринченийг 50-иад оноос, их эрдэмтэн зохиолч Дамдинсүрэнг 60-аад оноос дахин оролдож эхэлсэн, тэдний бүтээлийг хаасан, мөн билиг танхай яруу найрагч, хосгүй авьяастан зураач, хөгжимчин Ринчиний Чойном, нэрт яруу найрагч, орчуулагч гүүш Мишигийн Цэдэндорж, өнгөрсөн зууны манлай найрагч алдар цуу нь түгсэн зохиолч Дэндэвийн Пүрэвдорж нарын зарим зохиол бүтээлийг хэвлэн нийтлэхийг хориглосон, улмаар Л. Чойномыг баривчлан байцааж эцэст нь амь насанд нь хүрснийг өдгөөгийн ахмад гэгдэх бид юу эс андах. Ийм маягаар нэлээд хэдэн жил үргэлжилсэн сөрөг хүчнийхээ үйл хэргийг үг дуугүй дарж аваад Цэдэнбал ёстой Даншгийн аваргын адил тахимаа өгөөгүйгээр үл барам дархалсан даргын өндөрлөгөөс өөрийн эс мартах ЗХУ-тай нэгдэх санаагаа шинэчлэн сэргээж ул суурьтай “ойртон нягтрах” “онол” нэр томьёог тэр сацын хоёр системийн харилцааны давалгаанд шургуулан гаргаж амжив. 

	МАХН-ын XVII их хурал 1976 оны 6 дугаар сард хуралдав. Тухайн сацуугийн НТХ-ны эдийн засгийн хэлтсийн эрхлэгч, эрдэмтэн, элчин сайд Цэрэнгийн Гүрбадам “МАХН XVII их хуралд тавьсан тайлан илтгэлдээ Цэдэнбал ЗХУ-тай ойртон нягтрах талаар тусгай бүлэг оруулж их дэлгэрэнгүй ярьсныг нь бусад намууд их сонирхож байсан юм. Социалист зарим улсын удирдагчид ЗХУ-тай нэгдэх яриа тэр үед гардаг байсан бөгөөд түүнийг нь ЗХУ-ын удирдагчид битүүхэндээ дэмжиж байсан нь одоо нууц зүйл биш болжээ20”. Тэрхүү их хурлын талаар МАХН-ын товч түүхэнд бичихдээ “МАХН-д ард түмэн хязгааргүй үнэнч байгаа учраас манай нам хүчтэй дайчин чадвартай түүний улс гэрийн бодлого үр нөлөөтэй байна21” гэснийг нэхэн санахуул тэр бурангуй сацын нэг намын дарамт, хөндий лоозон нүдэнд дүрээрээ буух агаад ард түмний хязгааргүй үнэнч юм уу, нам хүчтэй дайчин чадвартай гэдэг нь юу л бол гэж тэр мөчид бодож явснаа өнөөдөр нуух хаах юун учир. Цэдэнбал илтгэлдээ юуны түрүүнд Зөвлөлт Холбоот Улстай бүхий л аргаар нягтруулах явдлыг хүчтэй болгохыг улам хурцаар шаардаж байна гэж уриалан дуудсан байх авай. Энэ үг түүний орост нэгдэх санаархлын тод илэрхийлэл эргэлзээгүй мөн. Ойртон нягтрах асуудлаа намын их хуралд илтгэж нижигнэтэл алга ташуулсандаа ташаарч ард түмэн өөрийнх нь дэвшүүлсэн санаачилгыг дэмжиж буй гэх ойлголттойгоор жил бүрийн амралтын зуршил ёсоор ЗХУ-д очжээ. Бодвол саяхан хуралдсан намынхаа их хурлаар ойртон нягтрах асуудлыг хэлэлцсэн тухай, өөрийн тэр тухайн чин эрмэлзлэлээ Зөвлөлтийн Коммунист намын удирдлагад танилцуулж санал солилцсон л буй заа. Тэр үед Болгарын коммунист Намын тэргүүн Тодор Живков ЗХУ-тай нэгдэх асуудлаа шаргуу хөөцөлдөж хэлэлцэж явсан цаг юм байх. ЗХУ-тай нэгдэх дур хүсэлтэй хоёр удирдагчид харилцан ярилцах асуудал их байгаа биз. Цэдэнбал тэндээсээ Болгарт очиж хар далайн эргийн Варнад амралтаа үргэлжлүүлэв. Тэнд олон хүнтэй уулзсан нь дамжиггүй, түүний нэг нь ЗХУ-аас Болгарт суугаа элчин сайд В. Э. Пазовскийтай уулзсан тухайгаа Цэдэнбал хувийнхаа тэмдэглэлд “Варнад амарч байхад 1976 оны 8 дугаар сарын 21-нд Зөвлөлтийн элчин сайд В. Э. Пазовский далайн эрэг дээр надад дор дурдсан зүйлийг хэлсэн, үүнд: Нөхөр Живков Болгарыг ЗХУ-тай нэгтгэх асуудлыг тавьж байгаа юм. Нөхөр Брежнев 1973 онд энд ирээд хариулахдаа Югослав, Румыныхан буруу ойлгож магад, та нар яарах хэрэггүй. Танай Улсын өмнө талд урьд эрх чөлөөгөө олсон Монгол Улс байгаа юм. Тэд яараагүй байна шүү дээ, хэмээсэн юм гэв. Би үүнийг сонсоод өнгөрөв. Ямар нэгэн зүйл хэлээгүй22” хэмээн тэмдэглэн үлдээжээ. Тэмдэглэлийг тогтож унших аваас

	Нэгд. Улс хоорондын ийм нууц чухал асуудлыг аль нэг элчин сайд өөрийн сонирхлоор ярина гэдэгт итгэх арга алга, тийм эрх мэдэл тэдэнд байхгүй цаг. Тиймээс Брежневийн юм уу НТХ-ны даалгавраар зориуд ярьсан гэдэгт эргэлзэх зүйлгүй. 

	Хоёрт. Болгар Улс ЗХУ-д нэгдэх асуудлаа тавьсан гэдгийг шууд мэдээлж буй хэрэг. 

	Гуравт. Танайх Болгараас өмнө нэгдэх ёстой улс, асуудлаа тавь гэсэн санаа гэж ойлгох үндэслэлтэй. 

	Дөрөвт. ЗХУ бусад улсыг өөртөө нэгтгэн авахаас эс татгалзах агаад нөгөө барууныхны бичдэг “Улаан империйн" бодлогын үргэлжлэл мөнийг нотолгоожуулж буй хэрэг. 

	Ийнхүү бие хүмүүний гарын шууд бичлэгээс үзвэл “ойртон нягтрах” гэх нэр томьёо бусад улсад аажмаар найр тавин нэгдэх гэсэн санаа биш биз хэмээсэн миний эмзэглэн зовниж явсан хардлага зөв болохыг баталгаажуулав. XVII их хурлаас хойших бүгд хурлуудад хэлсэн үгэндээ Е. н. б. дарга ойртон нягтрах асуудлаа улам бүр лавшруулсаар ирсэн агаад эцэст нь МАХН-ын 1981 оны XVIII их хурал “намын XVII их хурлаар дэвшүүлсэн ах дүү социализмын орнууд юуны өмнө ЗХУ-тай БНМАУ-ыг бүхий л талаар ойртуулах чиг шугам үр нөлөөтэй бат орших чадвартайг өнгөрсөн жилүүд нотлон харуулав” хэмээн дүгнэв. Ю. Цэдэнбал 1981, 1982 оны зун Крымд Л. Брежневтэй уулзахдаа дээрх сайх асуудлыг хөндөн ярьдаг байсан нь мэдээж, улмаар цааш Болгарт очиж амардаг Тодор Жиковтой хүж барьсан ахан дүүс мэтээр мэдээлэх болсон нь өчүүхэн хүмүүн миний далд бодлыг улам бухимдуулж түгшээж явдаг болж билээ. Бидний ярих 70, 80-аад он бол тэртээ 40, 50 он бус, ард түмэн нь соён гэгээрч, сэхээтнүүд олширсон, олон улсын байдал өөрчлөгдөж Монгол Улсыг гадаадын улс гүрэн мэр сэр мэдэх болсон цаг учир нөгөө шууд “нэгтгэнэ”, “нийлнэ” гэж ярих аргагүйд хүрсний эцэст “МАХН ойртон нягтрах” гэдэг нэр томьёо олсон хийгээд... ЗХУ болон социализмын бусад оронтой гэж нэмэх болсныг өнгө дарсан халхавч төдийхөн үг хэмээн үзвэл зохино. Гэхдээ... “юуны өмнө ЗХУ-тай” гэдэг цохолт нь нөгөө урьдын нэгдэх үгтэй утга дүйх бөлгөө. Харин өдгөө зарим судлаачид шинэ нэр томьёог өөр өнцгөөс харж бичих бөлгөө. Түүхийн эрдэмтэн профессор Цэенноровын Жамбалсүрэн "Монголын тусгаар тогтнолтой холбоотой, бид үнэн зөвөөр ойлгож мэдэх ёстой өөр нэг асуудал бол 70, 80-аад онд нам, төр засгийн удирдах команд ЗХУ болон социализмын бусад оронтой бүх талаар ойртон нягтрах асуудлыг манай орны хөгжлийн бодит зүй тогтол мөн гэсэн онол үйл ажиллагааны шинэ чиглэл дэвшүүлж эхэлсэн явдал23” хэмээн бичжээ. 

	Мэргэд судлаачид чухамхүү 70-аад оны сүүлч 80-аад оны эхийг Цэдэнбалын эрүүл мэнд доройтсон, ажлын эрч хүч суларсан үе хэмээн бичдэг юм билээ. Намын Төв Хорооноос нухацтай боловсруулсан шийдвэр гаргахын оронд “Даргын даалгавар" эсхүл "Албан захидал" нэртэй аар саар ажлаар хөөцөлдөж аргацаах хэлбэрт шилжсэн хэмээн тэд үздэг. Тэр сацад нэхэн санахад инээдтэй гэмээр юм уу, яршигтай гэж нэрлэмээр хоёр лоозон гарсныг залуу үеийнхэндээ үг өгүүлбэрээр нь дараалан сонирхуулбал зохилтой. Нэг нь "Хүн бүр бага балчраасаа эхлэн туйлын аж ахуйч, арвич хямгач, социалист өмчийн эс ширхэг бүрийг алхам тутамдаа нүдлэн хамгаалагч, хөдөлмөрийг бишрэн шүтэгч байх ёстой”. Хоёр дахь нь ”Хир буртаг өчүүхэн ч хүргэхгүй нандигнан тахин шүтэж байх зүйл маань нэгд нийгмийн өмч, хоёрт социалист өмчийн эс ширхэг болсон зүйлийг нүдний цэцгий мэт хайрлан хамгаалж байх явдал мөн", энэ лоозонг “Дарга“ орос хэлээр боловсруулж зохиогоод монгол хэлэнд буулгасан тухай хуучин төв хорооны хүмүүс хуучлах амуй. Хоёр уншлагыг орон даяар хөдөө хотгүй, хүүхэд үүхэдгүй маань мэгзэм мэт цээжлэх үүрэгтэй, төрийн албан ажилтан бид орос, монгол эхээр нь зэрэгцүүлж цээжлэх ёстой бөгөөд ажлын ширээ албан хэргийн шүүгээн дээр хоёр хэлээр бичиж наахыг намын үүрээс шаардана. Дунд сургуулийн сурагчид хичээлдээ ирээд л олноороо зэрэг унших жишээтэй. Сүүлдээ бүр хошин шог яриа нийтийн дунд гарах болжээ. Ямар сайндаа багш сурагчаасаа лоозон уншихыг шаардахад сурагч “Багш аа, Бага балчраасаа эхлэх үү, Хир буртгаасаа эхлэх үү?” гэх инээдмийн шог үүсэх вэ. Зарим албан газарт лоозонг зөв сайн унших уралдаан зохион явуулж дүгнэсэн яриа байлаа. Иймэрхүү нийгмийн дотор жүжиглэн идэр насаа илээснээ нэхэн инээмсэглэн санамуй. Инээдмийн хоёр лоозон “Дарга“-ын хамт огцроод ор тас мартагдсан, зориуд бичиж үлдээхгүй аваас хожим мэдэх хүмүүс эс олдохыг бодож ийн сэргээн бичлээ. 

	Их бүтээлийн гэх 70-аад оноос ЗХУ-ын сэтгэл харамгүй тусламж болон зээлийн хэмжээ эрчимтэй нэмэгдсэн бөгөөд тэр хөрөнгөөр Нийслэл, Эрдэнэт, Дархан хотод олон тооны үйлдвэр, үйлчилгээний барилга байгууламж, орон сууцны өргөн хүрээний барилга баригдсанаар хотын хүн амын 50 хувь тохилог сууцанд орж ахуй нөхцөлөө дээшлүүлснийг бид мэдэх агаад өдгөө ч тэдгээр сууц нийтийн нүдэнд буусаар бөлгөө. Харин нийслэлийн эл их барилга байгууламж гурав дахь ертөнцийнхний нүдэнд Зөвлөлтийн Зүүн Сибирийн хязгаарын мужийн төв лүүгээ адил нэгэн хэв маягийн уйтгартай барилга шавсан хот хэмээн шүүмжлүүлж байсныг санах агаад энэ тухай М. Горбачөв ерөнхий болохоосоо өмнө 1981 онд манайд айлчлах үедээ шүүмжлэн сануулж байсан тухай хожим олж уншиж билээ. 

	Эл ялдарт санахул сайх өргөн хүрээний барилга байгууламжийг Зөвлөлтийн олон мянган барилгачид инженерүүд зохион байгуулалттай ирж барьсан агаад Монголчууд бид үндсэндээ хажуугийн ажиглагчид гэхэд хилсдэхгүй. Үүнтэй холбоотой шог яриа гарсныг сонирхуулбал: Замбуулингийн заншлаар цагаан нь харыгаа зардаг жамтай харин ганцхан монголчууд л цагааныг зардаг гэдэг үг байв аа. 

	Эл их хөрөнгө зээлийг өгч авч байсны учир хийгээд эцсийн зорилго нь нэг л битүүлэг мэт авч үүнийг нөгөө ойртон нягтрахтай холбоотой хэмээн хардмуй. Цэдэнбал ЗХУ-тай нэгдэхийг санаархаж явсныг бодохул зээл тусламжийг авч л бай, эцсийн бүлэгт төлөх биш гэх ойлголт нийтэд түгсэн, бүр аймшигтай нь их хэмжээний зээлийг тэртээ тэргүй төлж дийлэхгүй их гүрний саварт эдийн засгийн хувьд орж хараат болно, сүүлдээ нэгмөсөн нэгдэж таарна гэх далд утга агуулгатай хэмээн эмээдэг байж билээ. Тэр үед Зөвлөлтийн барилгын олон байгууллагууд манайд ажиллаж 70-аад оны бүтээн босголтын гол цогц ажлын хүндийг үүрч байлаа. Тэдгээр барилгын байгууллагын удирдлага манай нутагт биднээс илүү дураараа туйлдаг байсныг зах зухаас нь би мэдмүй. Ганц жишээ 70-аад оны сүүлчээр болов уу, Зөвлөлтийн Гадаадтай эдийн засгаар харилцах хорооны орлогч дарга А. Гольцов ирж манай Гадаад эдийн засгийн хорооны дарга Д. Салдантай хамтын ажиллагааны асуудлаар ажлын уулзалт хэлэлцээ хийлээ. Дараа нь Дархан хотод очиж, тэнд ажиллаж байгаа Зөвлөлтийн барилгын трестийн ажил байдал, барьж буй барилга байгууламжтай танилцав. Ажил дууссаны хойно амралтын хоёр өдөр алсхан гарч цэвэр агаарт амрахыг трестийн дарга урьсны дагуу бид ч явах болов. Бодвол оросууд урьдчилан тохирсон биз дээ. Трест өөрийн мэдлийн бидний царцаа ногоон гэж нэрлэдэг АН-2 маркийн онгоцтой, хаана л бол хаана бууж ниснэ. Баруун зүг нэлээд нисээд мод хад нь тэгширсэн сайхан уулсын дундуур урсах голын дагуух хэсэг цагаан зурваст газардав. Онгоцны нисгэгч голын нэрийг Чулуут гэх төдийхөн хэлээд хаанахын ямар гэгч газрыг эс мэднэ гэнэ. Голын нэрээр Архангай аймгийн нутаг, 9 дүгээр сарын сүүлчээр өвс цайсан цаг, онгоцноос буугаад харвал дуу чимээгүй ёстой онгон атар газар, тэртээ хярд хэдэн үхэр харагдлаа, бас бидний бууснаас саахалт зайтай нэг айл, ойр орчимд уул уснаас өөр харагдах зүйлгүй. Хоёр дарга, Зөвлөлтийн ЭСЯ-ны ажилтан, Трестийн дарга нар шууд загасны хэрэгсэл агсаж аваад гол руу явахад онгоцныхон майхан босгож, гал түлш бэлтгэх завсар би бээр нөгөө айлд очвол ерөөс ганц гэр нэгдлийн цөөн хонь үхэртэй, Архангай аймгийн Жаргалант сумын Хоолт багийн нутаг, Чулуут голын адаг орчимд бууснаа сая мэдэх нь тэр. Эргэн тойрон мод хадан хүрэмтэй сүрлэг сайхан уулс, өвлийн цагт л аймаг сумаас хаа нэг 69 машин үзэгдэхээс бусад улиралд дөрвөн дугуйт нэвтрэх газар биш гэнэ ээ. 

	Нар хэвийх сацад загасчдын зарим ганц хоёр жижиг загас, хоёр сайхан тул барьсаар баяртай ирж хөөр найр болж Оросуудын хээрийн хоол “ухо” хэмээх загасны амттай шинэ шөл ууж идэж хонож билээ. Тэр сацад би бээр загас барьж сураагүйдээ сэтгэл жаахан дундуур, багад минь загас барихаар оролдоход эмээ маань загнаж бэлдсэн дэгээ гох уургыг хугалж хаяснаас дахин загасны ангууд зүглээгүй юм сан. Улаанбаатар, Эрдэнэтэд ажиллаж байсан барилгын томоохон Трестийн удирдлага бидний өөрсдөө үл мэдэх байгалийн сайхан нутагт дуртай газраа чөлөөтэй очиж амардаг гэдгийг ийн мэдэж билээ. Хожим бодох нь ээ Зөвлөлтийн барилгын олон нүсэр байгууллагын зардлыг манай зүгээс хэн яаж хянаж тооцож байсан бол, 14 сая ам долларын хэдэн хувийг эзэлж байв гэх бас бус хардлага төрөхийн ялдарт сүүлд тэр их өрийг хүчингүй болгох ахуйдаа Оросууд гарлага зарлага, ашиг орлогоо нягт нямбай тооцож байж л шийдсэн байж таарна хэмээн бодож билээ. Ингэж л хүний гар харж суугаад эцсийн бүлэгт цааш давахааргүй өрөнд унасан улс. Гэхдээ Монгол Зөвлөлтийн эдийн засгийн хамтын ажиллагаа манай ард түмэнд томоохон бүтээн байгуулалтын барилга байгууламжийг босгосон ач холбогдлыг мартах юм уу, бууруулж яав ч болохгүй. Хамгийн наад жишээ нийслэлийн хүн амын ихэнхийг эсгий гэрээс салгаж өгсөн нь өдгөө нүднээ илхэн. Тэдний барьсан хэдэн том эмнэлэг өнөөдөр ч нийслэлийн хүн амын эрүүл мэндийг хариуцаж байгаа шүү дээ. 

	Ю. Цэдэнбалын санаачилсан ойртон нягтрах “Онол” нь Монголын тусгаар тогтнолд харш хийгээд түүний ЗХУ-д нэгдэх насан туршийн мөрөөдлийн эцсийн санаархал хэмээн үзэлтэй. 

	Монголчууд хорвоогийн нэгээхэн буланд XX зууны 2 дугаар хагасыг дэгэс догос сэм гэлдэрсээр 1984 оны зун цагтай золголоо. Үндэсний наадмын дараа нөгөө энхрий хайртай намын мөнхийн удирдагч Ю. Цэдэнбал ЗХУ-д амрах сувилуулахаар явсан юм байх. Тэр завсраар МАХН-ын бусад удирдлага Цэдэнбалаас салах санаа сэдэж арга чарга хайсаар 8 дугаар сард намынхаа ээлжит бус бүгд хурлаар түүнийг эрхэлж буй нам төрийн бүхий л албан тушаалаас нь огцруулах асуудлыг зориглон хэлэлцээд ёсоор болгон тэтгэвэрт гаргажээ. Тэрхүү эгзэгтэй мөчид манайх гадаадад ажиллаж, ахуй амьжиргаа залгуулах авч эх нутаг ар гэрийнхэнтэйгээ ямагт холбоотой байж сайх сонирхолтой мэдээг авч сэтгэл сэргэн дотор уужуухан алхах болж билээ. Юмжаагийн Цэдэнпил хэмээх баруун хязгаарын давжаахан банди хожим Цэдэнбал нэрийн дор, коммунизм социализмын уриа дор, ЗХУ-ын сүр дор Монгол Улсын эрх мэдлийг 44 жилийн туршид тасралтгүй бариад эцэст нь эх нутаг эрхэм соёлоо орхин гадаадад явахдаа нөгөө Ойртон нягтрах онолоо өвөрлөж гараад монголчуудын заяа түшиж буцаж ирээгүйг Мөнх Тэнгэрийн хүчний гэсгээл хэмээн итгэх авай. Тэнгэж нэгдэх, нягтрах, ойртох асуудал дуусгавар болж сэхээтнүүдийн сэтгэлийг амраасан хийгээд сайх муу зүгийн нэр томьёо өнөөдөр зөвхөн түүхийн хуудаснаа үлдэх болсон үйл ийн бөлгөө. 

	Уншигч олноо Цэдэнбалын бага хөвгүүн Зоригттой ярьсан зүйлийг хувийн тэмдэглэлээс нь сэргээж танилцуулах аваас “ Зоригтой ярьсан зүйл

	Тэр – Та нар яагаад монгол хэл сургаагүй вэ?

	Би хэллээ — Ээж чинь (би ч бас) чамайг Монгол хүүхдүүдтэй нийлж халдварт өвчин авчихаас айдаг байсан юм. 

	Тэр — Та битгий ээж рүү түлх л дээ. 

	Би — Би, чамтай үргэлж сайн харилцан ямагт тоглож хошигнож байсан биз дээ. 

	Тэр — Над Таны хайнга хандаад байдгийг чинь би хэдийнээс мэдэрсэн юм. Та бидний харилцаа сайн байсан гэдэг чинь миний л гавьяа шүү дээ. Намайг, эрх тушаалыг чинь гутаачих байх гэж та айдаг байсан”. 

	Эл ярилцлагын утгыг төдгөө цагийн, ахуй нөхцөлтэй зэрэгцүүлэн бодохул дээд эрх мэдлийн хүмүүний хувьд монгол хүүхдүүдийг өвчтэй эмгэгтэйг мэдсээр байж юуны учир эмчлэх эрүүлжүүлэх ажилд санаа тавьсангүй вэ? Энэ талаар дорвитой арга хэмжээ авахын оронд өөрийн хүүхдийг тэднээс тусгаарласан төдийхөн үйлийг хувиа хичээсэн гэж үзэх үү. Бас албан тушаалдаа нөлөөлнө гэж хүүгээсээ хүртэл цэрвэж буйг эрх мэдэлд шунасан хүн, түүнээсээ салахаас айдгийн илрэл бус уу гэх таамаглал аяндаа төрөх авай. Тэмдэглэлийн эхийг түүнтэй уялдуулж өөрийн бодлыг дуулгаад, эцэг хөвгүүн хоёрын ярианы тэмдэглэлээс үүдэн уншигчид маань ч өөр өөрийн санал сэтгэгдлээ илэрхийлэх буй заа. 

	Номын шувтрах сацууд би бээр мэргэн уншигч нартайгаа хэдэн зүйлийн асуудлаар санал солилцохыг зорином буй. 

	 

	Нэг. Их эзэн Чингис Хааныг цуст алан хядагч, харгис аллагаараа гайхуулж байснаас өөр юу ч үгүй, Чингис одоогийн Гитлер шиг байжээ хэмээн Цэдэнбал мэдэмхийрсэн. Үүнээс Тэр бээр Монголын түүхийг ерөөс уншаагүй судлаагүй гэдэг нь харагдах агаад энэ түвшний томьёолол түүхийн үнэнд нийцэх үү, үнэхээр алж хядахаас өөр зүйлийг бүтээгээгүй хүн үү гэж гайхахад хүргэнэ. Харахаас, ялагдсан гүрнийхний хорслын үг засваргүй дүрээрээ байна гэхээс өөр хэлэх үг алга. Арван гуравхан насандаа гадаад яваад арваад жил тэнд суралцсан хүн өөрийн улсыг яаж мэдэх вэ дээ, тэгээд ч мэдэхийг хичээгээгүй хүн. 1947 оноос дунд сургуульд Монголын түүхийг заахыг зогсоосон, чухам хэдэн оноос сэргээснийг мэдэхгүй, лав л арваад жил заагаагүй амьд гэрч нь би өөрөө үүнийг бичиж суумуй. Бидний үе тэнгийнхэн ийм л харанхуй хүмүүс, түүний хариуцлагыг МАХН болоод Е. н. б дарга Цэдэнбалд хариуцуулбал нүдээ олсон эцсийн цэг нь тэр мөн. 

	 

	Хоёр. Монголын босоо бичгийг устгахад гол үүрэг гүйцэтгэсэн хүн санаандаа хүрсэн эсэх, ерөөс монголын үндэсний соёлд хэрхэн хандаж байв хэмээвээс, би бээр Ю. Цэдэнбал гэж шууд хариулаад хүрсэн хүрээгүй гэх хоёр тодотгол өгнө. Замбуулингийн хосгүй бичиг Монгол Улсын тусгаар тогтнолын бэлгэ тэмдэг худам монгол бичгийг харийн бичиг үсэг болох Европ дахинд л хоёрхон гүрэн хэрэглэдэг кирилл бичгээр сольсон явдал дэлхий дахинд биднийг тусгаар улс мөн эсэхийн эргэлзээнд хүргэсэн шалтгийн нэг. Өдгөөг хүртэл үндэснийхээ бичгийг сэргээж чадаагүйг бодвол Цэдэнбал санаандаа хүрсэн, ямартай ч тийм бодолтой насыг элээсэн байх. Гэвч монголын сэхээрсэн сэхээтнүүд хуучин бичгээ сэргээх тэмцэл өрнүүлсээр буйг харахул эрт орой нэгэн цагт сэргээж л таармуй. 

	Соёлын өвөө устгуулсан тухай өмнө нэлээд тодруулан бичсэн агаад 50-иад оноос хойш ч ном бичиг бас хэлмэгдсэн гэдгийг цөөн өгүүлбэрээр дуулгавал зохилтой. Их эрдэмтэн Ц. Дамдинсүрэнгийн “Орос Монгол толь" анх 1969 онд хэвлэлээс гарч эхний өдрүүдэд худалдаанд их л гүйлгээтэй байв. Сүүлд дуулах нь ээ II ботийн “1000 жилийн харьцуулсан хүснэгт”-ийг УТТ үндсэрхэг үзэл, шашны суртал нэвт шингэсэн, Ленин, VIII Богд Хаан хоёрыг нэг зиндаанд тавьж улс төрийн хараа алдсан хэргээр хүчингүйд тооцож худалдаанд гаргасан бүх номыг буцааж татан хүснэгтийг салган авч устгах шийдвэр гарсан хийгээд хүснэгтийг 1970 онд шатаажээ. Сайх толь, харьцуулсан хүснэгтийн хамт цөөн хэдэн хүмүүнд үлдсэний нэг нь би болж үнэ цэнтэй ховор номтойдоо өдгөө бахархан авай. Дараа нь 1966 онд хэвлэсэн их эрдэмтэн Б. Ринчений “Монгол бичгийн хэлний зүй “хэмээх дөрвөн дэвтэр эрдэм шинжилгээний суурь томоохон бүтээлийн III дэвтрийг бас л үндсэрхэг, хуучинсаг хэмээн үзэж шатаан устгажээ. Бүр хожим 1990-ээд онд чөлөөт нийгмийн үед Ю. Цэдэнбалын илтгэл, хэлсэн үгийн эмхэтгэл VI ботийг устгасан гэдэг. Ном соёлын бүтээлийг устгах муу зуршил хорвоод бүү үзэгдээсэй хэмээн залбирсугай. 

	Ц. Дамдинсүрэн гуайн “1000 жилийн хариуцуулсан хүснэгт"-ийг 1995 онд баяжуулан нэмэлт хийж тусгай товхимлоор хэвлүүлсэн нь тун удалгүй худалдаанд үзэгдэхээ больсон. Б. Ринчен гуайн “Монгол бичгийн хэлний зүй”-ийн III ботийг 2006 онд болов уу, дахин хэвлэн гаргасан. Харин Ю. Цэдэнбалын VI ботийг дахин хэвлэх болов уу даа, хэвлэсэн ч цөөн судлаачдаас бусад нь худалдан авах эсэх нь эргэлзээтэй. Цагаа элээсэн бурангуй жилүүдэд мөн ч олон сайхан эх оронч уран бүтээлчид хэлмэгдэж бүтээлээ устгуулсны дотор сод яруу найрагч Ринчиний Чойном, түүхч эрдэмтэд Г. Сүхбаатар, Л. Жамсран, нэртэй уран зураачид Ч. Ядамсүрэн, О. Цэвэгжав, П. Балдандорж, Г. Соосой, Г. Дунбүрээ, сэтгүүлч Г. Жамьян, Г. Дугар, Ж. Дашдондог гээд нэмж олон бүтээлчдийн нэрийг дурдаж болмуй. 

	 

	Гурав. Олон улсын харилцааны асуудалд хэрхэн хандаж байв, ЗХУ-ыг бурханчлан шүтдэг гэдэг үнэн үү? Минийхээр олон улсын харилцааны аливаа асуудлыг социалист системийн орнуудын хүрээний дотор эргэлдүүлдэг байжээ. Гурав дахь орон буюу чөлөөт нийгмийн бусад орон хөгжингүй гүрнүүдийн тухайд ЗХУ-ын коммунист намын гадаад бодлогын хялбарчилсан хувилбарыг л баримтална, нэмж бодох сэтгэх гэж зовох хэрэггүй. Тэднийг, хөрөнгөтөн харь сурталтан, бусдын хөдөлмөрийг шулан мөлжигч гэх хөндий ойлголтоор л харах жишээтэй. Өдгөө аваас Хойд Солонгосын бодлоготой ойролцоо юм уу даа. 

	ЗХУ-ыг бурханчлан шүтдэг нь гарцаагүй үнэн, судлаачид эрдэмтэд байтугай миний нүднээ илхэн бичлэг мэт буух бөлгөө. Зарим хүмүүсийн бичсэнийг давтан сэргээвээс эхлээд манай хуучин нийгмийн сүүлчийн удирдагч Жамбын Батмөнх "... Түүний биширдэг гол зүйл бол Монгол-Зөвлөлтийн найрамдал. Үүнд буруу юу байх вэ. Гэвч түүнийг ажил хэрэгч байдлаас нь хэтрүүлж бурханчлан шүтэх субьектив хандлагад хэт автагдсан. Энэ нь яваандаа хүссэн хүсээгүй үндэсний боловсон хүчний гүйцэтгэх үүргийг дутуу үнэлэх, түүнд үл итгэж хоёрдугаарт үзэж байгаа мэт ойлголтыг буй болгож тэдний бүтээж туурвих идэвхийг боогдуулахад нөлөөлсөн тал байсан” гэжээ. Нам засгийн удирдлагад нэг хоёрдугаар зэрэгт олон жил хамтран зүтгэж өөрсдийн бодол санааг нэвт ойлгох болсон улс төрч эрдэмтэн хүмүүний бодит дүгнэлт гэхээс өөр нэмэх зүйл алга.

	Бас олон жил МАХН-ын үйлдвэрийн бодлогын хэлтсийн эрхлэгчээр ажиллаж, Цэдэнбалын илтгэл, хэлэх үгийг боловсруулалцаж үйлээн үзэж явсан эрдэмтэн, элчин сайд Цэрэнгийн Гүрбадам "Америкийн Нэгдсэн Улстай дипломат харилцаа тогтоохдоо Цэдэнбал ихээхэн болгоомжилж ЗХУ-аас байн байн асууж байсан төдийгүй зарим үед шалтаг заан хэлэлцээг хойшлуулж ч байжээ. Мөн “Цэдэнбал гуай ЗХУ-д өөрийнхөө эх орноос ч дутуугүй элэгтэй, хүүхдүүдээ цөмийг нь тэндхийн харьяат болгосон, хүргэн нь бөгөөд Молотовын хэлснээр ЗХУ-ын хувьд өөрийн хүн шүү дээ” хэмээн бичжээ. Би бээр сайх номын хүмүүсийн бичсэн дүгнэлтээр өөрийн бодлыг халхлах санаа сэдээгүй, гэхдээ Цэдэнбал хар багаасаа большевизмын сурталд автсан, түүнийг шашинчлан шүтэх болсон хүмүүн гэдгийг нэлээд дээрээс ойлгосон. Ю. Цэдэнбалын монголчууддаа итгэдэггүйн тухай сайх хоёр хүмүүний дуртгалыг баталгаажуулах мэт, өнгөрсөн 70-аад оны сүүлчээр монголд ажиллаж байсан оросын сэтгүүлч Леонид Шинкарев, сая энэ 2010 оны 4-р сарын сүүлчээр Монголын үндэсний телевизийн сурвалжлагчтай ярилцахдаа: Цэдэнбал түүнд өөрийнх нь тухай ном бичих хүсэлт гарган гуйсан ёсоор 7—8 удаа уулзаж ярилцсан, түүнийгээ дуу хураагчид бичиж авснаа хэллээ. Л. Шинкаревийн хожим бичсэн номыг монголоор орчуулж хэвлүүлснийг бид мэднэ. Энэ талаар Ц. Гүрбадам өөрийн номын төгсгөлд  Цэдэнбалын дуртгалыг бичих зорилгоор хуучин Намын түүхийн институтийн бэлдсэн материал болон өөрийнх нь хуучлан ярилцсан зүйлийг Н. Шарав-Ишийн эвлүүлэн бичсэн 300 хуудас материал буйг мэддэг, тэр тухай асуувал Шарав-Иш 2 хувийг Намын төв хороонд өгсөн. Одоо тэнд алга, дам сонсвол Л. И. Шинкарев мемуар болгоно гээд авчихсан сурагтай гэжээ. Үүнээс үүдээд бодоход оросын сэтгүүлч өөрийн тэмдэглэлээс гадна монголын эрдэмтэд, улс төрчдийн бичсэн томоохон бэлэн бүтээлийг ашигласан болох нь тодорхой. 

	Монголчууд өөрийн умард хөрш Орос, Зөвлөлтийн ард түмэнтэй эртнээс нааш уламжлалт харилцаатай, түүхийн урт хугацааны явцад харилцан бие биеэ түшиж тулгуурлаж, сайдаж муудаж явсан тухай бичилгүй орхигдуулж болмооргүй. Баруун Монгол тэргүүтэй бидний цөөн монголчууд XVIII зуунд Манж гүрний эсрэг эрх чөлөөнийхөө төлөө тэмцэж тулалдаж явахдаа Цагаан хаант их Орос Улсын дэмжлэгийг авахыг хичээдэг, бас 1911 онд туурга тусгаарлах тэмцэлдээ Орос гүрний улс төр, эдийн засгийн туслалцааг авах тухай удаа дараа хэлэлцээ хийж байжухуй. VIII Богд Жавзандамба Хаан, Ерөнхий сайд Сайн ноён хан Төгс-Очирын Намнансүрэн, Сэцэн хан Цэрэндондовын Навааннэрэн, Түшээт хан Дэмчигдоржийн Дашням, Чин ван Мижиддоржийн Ханддорж нарын зэрэг Алтан ургийн сурвалжит ноёдын зэрэгцээ шарын шашны зүтгэлтнүүд Да лам Ерөнхий сайд Гомбын Цэрэнчимэд, Да лам Дашжав зэрэг өндөр мяндагтан лам нар ч Оросын дэмжлэгт горьдлого тавьж байжээ. 

	Ардын хувьсгалын удирдагчид Солийн Данзан, Догсомын Бодоо, Дамдины Сүхбатаар нар, хожим Ерөнхий сайд нар Жалханз Хутагт Цэдэнсодномын Дамдинбазар, Балингийн Цэрэндорж, Агданбуугийн Амар, Пэлжидийн Гэндэн нар ч Зөвлөлтийн ард түмний дэмжлэг туслалцаанд тулгуурлаж төрийн үйл ажиллагаагаа явуулж байсан нь түүхийн үнэн. Ийнхүү 1911 оны Эрх чөлөөний хувьсгал, 1921 оны Ардын хувьсгалын үйл хэрэгт Орос, улмаар Зөвлөлтийн төр засгийн дэмжлэг туслалцааг Монголчууд эс мартах агаад түүхэндээ бодитой байр суурийн нэгэн зай эзэгнүүлэн явах учиртай. 

	Өнгөрсөн бурангуй жилүүдэд бид угаас “ахын” өглөгийг харж гар тосон суусан арчаа муутай амьтад мэтийн өрөөсгөл ойлголтод ташаарч явсан сац бий. Сайх харалган ойлголтыг зөв чиглүүлэхийн тул түүхийг эргэн харах хэрэгтэй. Монголчууд хүчирхэг сацуудаа тархай бутархай Оросын вант улсуудад Нэгдсэн улс гэж юу болох, төвлөрсөн төрийг хэрхэн цогцлох хичээл зааж тэрхүү арга ухаанд сургасан ард түмэн. Чингис Хааны Евроазийг даяаршуулах аян дайн хийгээд түүний их ач хөвгүүн Бат Хаан Оросын вангуудыг дараалан дайлж дагуулсны дүнд л тэд төвлөрсөн улс, тулгар төр гэдгийн ач холбогдлыг ухаарсан хүмүүс. Энд би ялалт ялагдлыг ярих гээгүй эцэст нь чухам хэн нь юу сурав гэдгийг хэлэх гэсэн санаа. Эл ялдраа ганц жишээ татъя. "Невийн Александр”гэдэг 30-аад оны Зөвлөлтийн киног бид мэдэх, өдгөө дэлгэцээр гардаг л байх. Тэр кинонд Оросын ван Александр, Германы загалмайтны дайралтыг хэрхэн зогсоож, ялж буй түүхийг уран сайхнаар дүрслэн үзүүлдэг. Чуд нуурын мөсөн дээрх амь дүйсэн тулалдааныг харуулах зуураан Оросын цэргийн ар талд эрэг дээр монгол маягийн малгайтай бүрэн зэвсэгтэй цэргийн эгнээ зэрвэс харагдаад өнгөрдөг. Эл торгон агшин түүхийн их үйлийг илэрхийлж буй агаад Александр ван өөрөө Бат хааны дэргэд түүний ивээл дор хүмүүжсэн өргөмөл хүү нь. Чуд нуурын тулалдаан нь Александрын цэргийн эрдмийг хэрхэн эзэмшсэний шалгуур учраас Монгол цэргийн эгнээ ажиглаж байгаа дүрслэл нь тэр ээ. Бүрэн зэвсэгтэйн учир нь хэрэв Александр дийлдвэл монгол цэрэг дайлаар ороход бэлэн гэдгийн илэрхийлэл болмуй. Киног Зөвлөлтийн алдартай найруулагч Сергей Эйзенштейн тавьсан бөгөөд Чингис Хаан, Бат Хааныг үзэн яддаг үзэл суртлын дарангуйллын цагт яахан тэр зурвасыг дэлгэцнээ үлдээж чадав аа хэмээн гайхах зэрэгцээ өндөр боловсролтой, өргөн соёлтой, сэхээтэн хүн түүхэнд үнэхээр бодитой ханджээ хэмээн бодмуй. Оросын ард түмэн, тэдэнд төвлөрсөн төр байгуулах зарчмыг зааж сургасан монголын ард түмэнд талархаж л явах ёстой. Ялагдлын хорслоор түүхийг бүү будилаантуулаасай. 

	Бэсрэг эл ном бичлэгээ жаргаах мөчид хэдийгээр, Цэдэнбал Та эх нутаг элгэн түмнээ орхиод харьд одсончу Монгол газар шороо гадуурхаагүй, эхийн энэрлээр тосон авч Алтан-Өлгий хэмээх бүлээн элгэндээ оршоосон. Ард түмэн тань 44 жил төр барьсан удирдагчаа мартаагүй, түүний хар цагааныг түүхэндээ тодруулж үлдээх ухаантай ард түмэн. Таны олон жил аж төрөн сууж байсан байрнаас тань холгүй театрын талбайд “дарга” маягтай сууж буй хөшөө дурсгалыг босгосон. Таны, алуурчин яргачин хэмээн загнаж түүхээс хасагдах дөхсөн Их Эзэн Чингис Хаан Төв талбайн хоймор, төрийн ордны зүрхнээс Таныг алгуур ажигласаар суунам. Бас Таны үндсэрхэг, хуучинсаг үзэлтэй хэмээн ад үзсээр ирсэн их эрдэмтэн Б. Ринчен ч хажиглаагүй, зүүн дээд хажуугаас тань нүд салгалгүй хараа талбисаар зогсном буй. 

	Таны сэрүүн тунгалаг сацууд төрж өссөн Увс аймгийн Төв Улаангомд урлагийн гавьяат зүтгэлтэн П. Балдандорж зураачийн төсөл, удирдлага дор бүтээсэн сайхан цээж баримал буйг та мэдэх ёстой. Мөн төрсөн Давст сумын төвд бас нийслэлд Эрэл дунд сургуулийн байрны үүдэнд Танд зориулсан хөшөө цээж баримал бүтээж нандигнан хадгалсаар буй авай. 

	Эцэст нь хоцрогдсон хэмээн гологдсон үндэсний худам Монгол бичиг таныг орхиогүй, харь газар суухдаа эх нутаг элгэн саднаа санагалзан “Нутагтаа харих юм сан" хэмээн босоо бичгээрээ цахим мэтээр давтан бичдэг байсныг тань хамгаалалтын албаныхан хуучилсныг тэмдэглэн үлдээсүү. Эл үйлдлийг монгол бичиг таныг мартаагүйн тэмдэг хэмээн үзэлтэй. 

	Монгол Улсын тусгаар тогтнолын асуудалд Ю. Цэдэнбалын хэрхэн хандаж, хил хязгаараа хамгаалахад ямар үүрэг гүйцэтгэсэн хийгээд Монголчуудын уламжлалт үндэсний соёлын асуудлыг ямар түвшинд цэгнэн үздэг талаар нэлээд махруу нухацтай сууж бичихийг оролдвой. Оюуны алжаалаа умартан, цаг хугацаа харамгүй хичээж бичсэн товхимол маань түүхийн үнэнийг хайсан эрхэм уншигч олны эрэлд нэмэр болохуйц судалгаа болсон аваас миний санасан хэрэг бүтэх нь тэр ээ. 

	Монгол Улс үүрдийн сацад туурга тусгаар байхын хэтийн ерөөлийг Мөнх Тэнгэрийн хүчин дор даатгасугай. 

	 

	Чорос Бирадамба 

	2010 оны 4 дүгээр сар

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	МОНГОЛЫН УЛС ТӨРИЙН ХЭЛМЭГДЭГСДИЙН ХОЛБОО

	 

	 

	ЧОРОС ДАВААЦЭРЭНГИЙН БИРАДАМБА

	 

	ЗАЛЖ БОЛДОГГҮЙ ҮЙЛИЙН ҮР ЗАЛГАЖ БОЛДОГГҮЙ НАСНЫ ХЭМЖЭЭ

	Тусгаар тогтнолын талаарх судалгаа, бодрол

	 

	Редактор: Түүхийн зөвлөх  судлаач ХАРНУУД ЗОРИГТЫН ЛОНЖИД

	 

	Улаанбаатар хот

	2011 он

	 

	Монгол Улс тусгаар тогтнолоо сэргээн тунхагласны 100 жилийн ойд барив.

	 

	[image: бичвэр, дэлгэцийн зураг-г агуулсан зураг

Автоматаар үүсгэсэн тайлбар]

	Конрад Аденаурын Сан ивээн тэтгэж хэвлүүлэв

	 

	 

	Хэвлэлийн эхийг: Э. Жавхланттөр

	 

	Хэвлэлийн хуудас: 5.3

	Цаасны хэмжээ: 60*90 1/16

	Хэвлэсэн хувь: 300

	 

	“Хөх судар принтинг” ХХК-ийн хэвлэх үйлдвэрт хэвлэв.

